
ᓄᓇᕗᑦ ᒪᓕᒐᓕᐅᕐᕕᖓ 
 

 

 

ᐱᖓᔪᖓᑦ ᑲᑎᒪᓂᖅ ᐱᖓᔪᐊᓐᓂᒃ ᒪᓕᒐᓕᐅᖅᑏᑦ 
 

 

 

ᒪᓕᒐᓕᐅᖅᑏᑦ ᑲᑎᒪᐅᑎᒥᓂᖏᑦ  
 

ᑎᑎᕋᖅᓯᒪᓂᖏᑦ 
 

ᐅᓪᓗᖅ 70 
 

ᓇᒡᒐᔾᔭᐅ, ᒫᑦᓯ 11, 2013 
 

 

ᖁᑉᐱᕐᓂᓖᑦ 3853ᒥᒃ 3875ᒧᑦ 
 

 

 

ᐃᖃᓗᐃᑦ 
 

 

ᐅᖃᖅᑎ: ᐊᖓᔪᖅᑳᖅ Hᐊᓐᑐ ᑐᑐ, ᒪᓕᒐᓕᐅᖅᑎ



 

 

 

 

ᓄᓇᕗᑦ ᒪᓕᒐᓕᐅᕐᕕᖓ 

 

ᐅᖃᖅᑎ 

ᐊᖓᔪᖅᑳᖅ Hᐊᓐᑐ ᑐᑐ 

(ᐃᖃᓗᐃᑦ ᕿᑎᐊ) 
 

ᐊᐅᓚᑦᑎᔩᑦ 

ᐊᓪᓚᑦᑎ  

ᔮᓐ ᑯᐊᒃ 
 

ᐊᓪᓚᑦᑎᐅᑉ ᑐᓪᓕᐊ 

ᓈᓐᓯ ᑐᐱᖅ 

ᐊᓪᓚᑦᑎᐅᑉ ᐃᑲᔪᖅᑎᐊ 

ᓯᑏᕙᓐ ᐃᓄᒃᓱᒃ 

ᒪᓕᒐᓕᕆᔨ 

ᒪᐃᑯᓪ ᓵᓐᑐᓗ 

ᐃᖅᓱᒃᑎ 

ᓴᐃᒪᓂᖅ ᕿᓚᕝᕙᖅ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 

ᐃᓐᓂᕐᕕᒃ ᐃᑲᔪᖅᑏᑦ  
 

ᑎᑎᖅᑲᒃᑯᕕᒃ 1200 

ᐃᖃᓗᐃᑦ, ᓄᓇᕗᑦ X0A 0H0 

ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᓐᖏᑦᑐᖅ (877) 334-7266 

ᖃᕋᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca

ᓯᕗᓕᖅᑎ ᐄᕙ ᐋᕆᐊᒃ 

(ᐃᖃᓗᐃᑦ ᑲᓇᓐᓇᖓ) 

ᓯᕗᓕᖅᑎ; ᒥᓂᔅᑕ ᐃᓕᓐᓂᐊᖅᑐᓕᕆᓂᕐᒧᑦ; 

ᒥᓂᔅᑕ ᖁᑦᑎᓐᓂᖅᐹᑦ ᑲᑎᒪᔨᖏᓐᓄᑦ 

ᐊᒻᒪᓗ ᒐᕙᒪᐅᖃᑎᒌᑦᑐᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᓂᒃ ᓄᓇᖃᖅᑳᖅᓯᒪᔪᓕᕆᓂᕐᒥᒃ; 

ᒥᓂᔅᑕ ᑲᒪᒋᔭᓕᒃ ᓄᓇᑖᖅᐸᓕᐊᔪᓕᕆᓂᕐᒥᒃ 

  

ᐊᖓᔪᖅᑳᖅ ᔭᐃᒥᓯ ᐋᕆᐊᒃ 

(ᐅᖅᑯᒻᒥᐅᑦ) 

ᒥᓂᔅᑕ ᐃᓕᖅᑯᓯᓕᕆᓂᕐᒧᑦ; ᒥᓂᔅᑕ 

ᐊᕙᑎᓕᕆᓂᕐᒧᑦ; ᒥᓂᔅᑕ ᐅᖃᐅᓯᓕᕆᓂᕐᒧᑦ; 

ᒥᓂᔅᑕ ᑲᒪᒋᔭᓕᒃ ᐃᑯᒻᒪᖅᑯᑏᑦ ᐊᑭᖏᓐᓂᑦ 

ᕿᒥᕐᕈᔩᑦ ᑲᑎᒪᔨᖏᓐᓂᑦ 

 

ᒨᓯᓯ ᐊᐅᐸᓗᒃᑐᖅ 

(ᖃᒪᓂᑦᑐᐊᖅ) 

 

ᑕᒑᖅ ᑰᓕ 

(ᑲᖏᖅᖠᓂᐅᑉ ᐅᐊᓐᓇᖓ)  

 

ᐊᖓᔪᖅᑳᖅ ᒫᓂᑲ ᐃᐊᓪ 

(ᐃᖃᓗᐃᑦ ᐱᖓᓐᓇᖓ) 

ᒥᓂᔅᑕ ᐃᖅᑲᓇᐃᔭᖅᑐᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᓕᒃ ᐊᖏᕐᕋᖃᓐᖏᑦᑐᓕᕆᓂᕐᒥᒃ; 

ᒥᓂᔅᑕ ᑲᒪᒋᔭᓕᒃ ᖁᓪᓕᖅ 

ᐃᑯᒻᒪᖅᑯᑎᓕᕆᔨᒃᑯᓐᓂᑦ; ᒥᓂᔅᑕ ᑲᒪᒋᔭᓕᒃ 

ᐊᕐᓇᐃᑦ ᑲᑎᒪᔨᕐᔪᐊᖏᓐᓂᑦ  

 

ᕌᓐ ᐃᐊᓕᐊᑦ 

(ᖁᑦᑎᒃᑐᖅ) 

ᔫ ᐃᓄᒃ 

(ᑐᓄᓂᖅ) 

ᐃᒃᓯᕙᐅᑕᐅᑉ ᑐᓪᓕᐊ, 

ᑲᑎᒪᔨᑐᐃᓐᓇᐃᑦ ᑲᑎᒪᔨᖏᑦ 

 

ᐊᖓᔪᖅᑳᖅ ᓗᐊᓐ ᑯᓱᒐᖅ 

(ᑲᖏᖅᖠᓂᐅᑉ ᓂᒋᐊ - ᑎᑭᕌᕐᔪᐊᖅ) 

ᒐᕙᒪᒃᑯᑦ ᒪᓕᒐᓕᐅᕐᕕᒻᒥ 

ᓯᕗᒃᑲᖅᑕᖅᑎᖓ; ᒥᓂᔅᑕ ᓄᓇᓕᓐᓂᑦ 

ᐊᒻᒪᓗ ᒐᕙᒪᒃᑯᓐᓂᑦ 

ᐱᔨᑦᑎᖅᑎᒃᑯᓐᓂᑦ; ᒥᓂᔅᑕ ᑲᒪᒋᔭᓕᒃ 

ᐃᖅᑲᓇᐃᔭᖅᑎᓄᑦ 

ᐊᑦᑕᓇᖅᑕᐃᓕᔪᓕᕆᓂᕐᒧᑦ 

ᑕᐅᖅᓯᖅᑕᐅᓂᖏᓐᓄᓪᓗ ᑲᒥᓴᓐᑯᓐᓂᑦ 

 

ᔮᓐ ᓂᓐᖓᖅ 

(ᐊᑯᓪᓕᖅ) 

 

ᔮᓂ ᓂᖏᐅᖓᓐ 

(ᓇᓄᓕᒃ) 

ᐅᖃᖅᑎᐅᑉ ᑐᓪᓕᐊ ᐊᒻᒪᓗ 

ᐃᒃᓯᕙᐅᑕᖅ ᑲᑎᒪᔨᑕᐃᓐᓇᐃᑦ 

ᑲᑎᒪᔨᖏᓐᓄᑦ 

 

ᐄᓯᒃᑲᐃᔭ ᐅᓲᑖᐱᒃ 

(ᐸᓐᓂᖅᑑᖅ) 

 

ᐊᖓᔪᖅᑳᖅ ᑮᑦ ᐲᑕᓴᓐ 

(ᐃᖃᓗᒃᑑᑦᓯᐊᖅ) 

ᒥᓂᔅᑕ ᑮᓇᐅᔭᓕᕆᓂᕐᒧᑦ, ᐃᒃᓯᕙᐅᑕᖅ 

ᑮᓇᐅᔭᓂᑦ ᐊᐅᓚᑦᑎᓂᕐᒧᑦ 

ᑲᑎᒪᔨᖏᓐᓄᑦ; ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 

ᐃᓄᓕᕆᓂᕐᒧᓪᓗ 

ᐋᓚᓐ ᕋᒻᐴᑦ 

(ᑕᓯᐅᔭᕐᔪᐊᖅ) 

 

ᕗᕆᑦ ᓯᐊᓪ 

 (ᕿᑭᖅᑖᓘᑉ ᓂᒋᐊ) 

 

ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ 

(ᐊᕐᕕᐊᑦ) 

ᒥᓂᔅᑕ ᒪᓕᒐᓕᕆᓂᕐᒧᑦ; ᒥᓂᔅᑕ ᑲᒪᒋᔭᓕᒃ 

ᓄᓇᕗᑦ ᓯᓚᑦᑐᖅᓴᕐᕕᒻᒥ 

 

ᓗᐃ ᑕᐹᕐᔪᒃ 

(ᐊᒥᑦᑐᖅ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 
 

ᐊᖓᔪᖅᑳᖅ ᐲᑕ ᑕᑉᑑᓇ 

(ᖁᕐᓗᖅᑑᖅ) 

ᓯᕗᓕᖅᑎᐅᑉ ᑐᓪᓕᐊ; ᒥᓂᔅᑕ 

ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ; ᒥᓂᔅᑕ 

ᐃᑯᒻᒪᖅᑯᑎᓕᕆᓂᕐᒧᑦ; ᒥᓂᔅᑕ ᑲᒪᒋᔭᓕᒃ 

ᓄᓇᕗᒥ ᐃᓪᓗᓕᕆᔨᕐᔪᐊᒃᑯᓐᓂᑦ 

 

ᔩᓂ ᐅᒡᔪᒃ 

(ᓇᑦᑎᓕᒃ) 

  



 

 

 

 

ᐃᓗᓕᖏᑕ ᓇᓕᖅᑲᖏᑦ 

ᐃᖃᓗᐃᑦ, ᓄᓇᕗᑦ 

ᓇᒡᒐᔾᔭᐅ, ᒫᑦᓯ 11, 2013 

ᒪᓕᒐᓕᐅᖅᑏᑦ ᐅᐸᒃᑐᑦ: 

ᓯᕗᓕᖅᑎ ᐄᕙ ᐋᕆᐊᒃ, ᒨᓯᓯ ᐊᐅᐸᓗᒃᑐᖅ, ᑕᒑᖅ 

ᑰᓕ, ᐊᖓᔪᖅᑳᖅ ᒫᓂᑲ ᐃᐊᓪ, ᕌᓐ ᐃᐊᓕᐊᑦ, ᔫ 

ᐃᓄᒃ, ᐊᖓᔪᖅᑳᖅ ᓗᐊᓐ ᑯᓱᒐᖅ, ᔮᓐ ᓂᓐᖓᖅ, 

ᔮᓂ ᓂᖏᐅᖓᓐ, ᐄᓯᑲᐃᔭ ᐅᓲᑖᐱᒃ, ᐊᖓᔪᖅᑳᖅ 

ᑮᑦ ᐲᑕᓴᓐ, ᐋᓚᓐ ᕋᒻᐴᑦ, ᕗᕆᑦ ᓯᐊᓪ, ᐊᖓᔪᖅᑳᖅ 

ᑖᓂᐅᓪ ᓯᐅᑦᓴᒃ, ᓗᐃ ᑕᐹᕐᔪᒃ, ᐊᖓᔪᖅᑳᖅ ᐲᑕ 

ᑕᑉᑑᓇ, ᐅᖃᖅᑎ ᕼᐊᓐᑐ ᑐᑐ, ᔩᓂ ᐅᒡᔪᒃ. 

 

>>ᑲᑎᒪᓯᒋᐊᖅᑐᑦ 13:31ᒥ 

 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 

 

ᐅᖃᖅᑎ (ᐊᖓᔪᖅᑳᖅ ᕼᐊᓐᑐ ᑐᑐ): ᖁᔭᓐᓇᒦᒃ, 

(ᑐᓵᔨᑎᒍᑦ) ᐃᖅᓱᒃᑏ. ᑲᑎᒪᔾᔪᑎᑦᑎᓐᓄᑦ 

ᑲᔪᓯᓚᐅᓐᖏᓐᓂᑦᑎᓐᓂ ᐊᐱᕆᔪᒪᓪᓗᒍ ᒥᔅ ᔨᓂ 

ᐅᒡᔪᒃ ᑐᒃᓯᐊᕐᓂᒃᑯᑦ ᒪᑐᐃᖅᓯᔪᓐᓇᕐᒪᖔᑦ. ᒥᔅ ᐅᒡᔪᒃ. 

 

>>ᑐᒃᓯᐊᖅᑐᑦ 

 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᔅ ᐅᒡᔪᒃ. 

ᑲᑎᒪᔾᔪᑎᑦᑎᓐᓄᑦ. 2. ᐊᖓᔪᖅᑳᑉ ᐅᓂᒃᑳᖏᑦ. 

ᒐᕙᒪᒃᑯᓐᓄᑦ ᑲᑎᒪᕕᐊᓂ ᓯᕗᒃᑲᖅᑕᖅᑎ, 

ᐊᖓᔪᖅᑳᖅ ᓗᐊᓐ ᑯᓱᒐᖅ. 

 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 

ᒪᓕᒐᓕᐅᕐᕕᒻᒦᓐᖏᑦᑐᖅ (ᑯᓱᒐᖅ) 

 

ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ ᐅᖃᖅᑏ. 

ᑲᖏᖅᖠᓂᕐᒥᐅᑕᐅᑦ ᑎᑭᕋᕐᔪᐊᒥᐅᓪᓗ 

ᐅᑉᓗᒃᑰᖅᐸᒃᑲ, ᖃᐅᔨᒪᖁᔨᕗᖓ 

ᒪᓕᒐᓕᐅᖅᑎᐅᖃᑎᑦᑎᓐᓂ ᔭᐃᒥᓯ ᐋᕆᐊᒃ ᐅᑉᓗᒥ 

ᑲᑎᒪᕕᐅᑉ ᐃᓗᐊᓂᔾᔮᖏᒻᒪᑦ. ᖁᔭᓐᓇᒦᒃ 

ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᓂᔅᑕ ᑯᓱᒐᖅ. 2. 

ᐊᖓᔪᖅᑳᑉ ᐅᓂᒃᑳᖏᑦ, ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᓕᖕᓂ ᒐᕙᒪᓕᕆᔨᒃᑯᖏᓐᓄᑦ ᐱᔨᑦᑎᓯᖏᓐᓄᑦ, 

ᐊᖓᔪᖅᑳᖅ ᓗᐊᓐ ᑯᓱᒐᖅ. 

ᕿᓂᖅᑏᑦ ᐸᖅᓴᐃᔩᓪᓗ ᐊᒻᒪ ᓄᓇᒥ 

ᐊᑦᑕᓇᖅᑕᐃᓕᒪᓂᖅ (ᑯᓱᒐᖅ) 

 

ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᒃᑯᑦ): ᖁᔭᓐᓇᒦᒃ 

ᐅᖃᖅᑏ. ᐅᓪᓗᒥ ᓇᖏᖅᓯᔪᖓ 

ᐃᖅᑲᐃᑎᑦᑎᔪᒪᓪᓗᖓ ᓄᓇᕘᒥᐅᓂᒃ, 

ᐅᐸᓗᖓᐃᖅᓯᒪᖁᓪᓗᒋᑦ ᑕᖅᑲᐅᖓ 

ᓄᓇᑐᐃᓐᓇᕐᒧᑦ ᐊᐅᓪᓚᕐᓂᐊᕌᖓᒥᒃ. 178-ᓄᑦ 

ᕿᓂᕆᐊᖅᑎᑦᑎᖁᔭᐅᓚᐅᖅᑐᒍᑦ 

ᐸᖅᓴᖅᑕᐅᓂᐊᖅᑐᓂᒃ 

ᕿᓂᕆᐊᖅᑎᑦᑎᖁᔭᐅᓚᐅᖅᑐᒍᑦ, 53 SPOT-ᓂᒃ 

ᐊᑐᕐᓂᕐᒪᑕ ᓇᓂᔭᐅᑲᐅᑎᒋᓪᓗᑎᒃ. 

ᑎᑎᕋᖅᑕᐅᓯᒪᕗᑦ ᐃᓄᐃᑦ ᐃᓅᔪᓐᓃᕋᔭᖅᑐᒃᓴᐅᔪᑦ 

SPOT-ᒥᒃ ᐊᑐᓐᖏᓐᓂᕈᑎᒃ. ᑕᐃᒪ, ᑕᒪᓐᓇ 

ᐱᕐᔪᐊᖑᔪᖅ. ᓲᕐᓗ ᑕᐃᒃᑯᐊ ᐊᑐᖅᑕᐅᕙᒃᑐᑦ 

SPOT, ᐊᐅᓪᓚᕐᓂᐊᕌᖓᕕᑦ ᑕᐃᒪᐃᑦᑐᒥᒃ 

ᓇᒃᓴᕈᕕᑦ ᐃᓅᓯᕐᒧᑦ ᑐᖁᒧᓪᓘᓐᓃᑦ 

ᐊᔾᔨᒌᓐᖏᑎᑦᑎᕗᖅ. 

 

ᐅᖃᖅᑏ, 500-ᓂᒃ ᑐᓂᐅᖅᑲᐃᓯᒪᔪᒍᑦ ᓄᓇᓕᖕᓂᑦ 

ᓄᓇᕘᒥ, ᐊᑭᖃᓐᖏᑦᑐᑦ ᐊᑐᖅᑕᐅᔪᓐᓇᖅᑐᑦ 

ᑭᒃᑯᑐᐃᓐᓇᕐᓄᑦ ᐊᑎᓕᐅᑐᐃᓐᓇᓪᓗᑎᒃ 

ᕼᐋᒻᓚᒃᑯᓐᓂᑦ ᐱᔪᓐᓇᖅᖢᒋᑦ. 

 

ᐅᖃᖅᑏ, ᐃᖅᑲᐃᑎᑦᑎᔪᒪᖕᒥᔪᖓ ᓄᓇᕘᒥᐅᓂᒃ 

ᐅᐸᓗᖓᐃᖅᓯᒪᖃᑦᑕᕐᓗᑎᒃ ᐊᐅᓪᓚᕐᓂᐊᕈᑎᒃ. 40-

ᓂᒃ ᕿᓂᖅᖢᑕ, ᐅᖅᓱᑭᒃᓴᒧᑦ ᐊᐅᓪᓚᕐᓂᕐᒧᑦ 

ᐊᔪᓕᖃᑦᑕᖅᑐᑦ ᐊᒻᒪᓗ 49-ᖑᔪᑦ ᐸᖅᓴᖅᑕᑦ 

ᓯᑭᑑᖏᑦ ᓱᕋᖕᓂᖅᖢᑎᒃ ᐊᔪᓕᖅᑐᑦ. ᐊᑏᒃ, 

ᐅᖅᓱᒃᓴᓂᒃ ᓇᒃᓴᒃᑲᓐᓂᖃᑦᑕᕆᑦᑎ ᐊᒻᒪᓗ 

ᐃᓚᒃᓴᓂᒃ.  



ᓇᒡᒐᔾᔭᐅ, ᒫᑦᓯ 11, 2013 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑏ, ᒫᓐᓇ ᐃᖅᑲᓇᐃᔭᖃᑎᖃᖅᑐᒍᑦ 

ᐸᓖᓯᒃᑯᓐᓂᒃ ᓄᑖᓂᒃ ᐊᑐᐊᒐᓂᒃ ᐸᖅᓴᐃᓂᕐᒧᑦ 

ᑐᕌᖓᔪᓂᒃ ᐊᑐᖅᑐᒃᓴᐅᑕᐅᓂᐊᖅᑐᓂᒃ ᐊᒻᒪᓗ 

ᓇᓗᓇᐃᖅᓯᓂᐊᖅᑐᓂᒃ ᒐᕙᒪᒃᑯᑦ ᓄᓇᓖᑦ ᐊᒻᒪᓗ 

ᕿᓂᖃᑎᒋᖃᑦᑕᖅᑕᕗᑦ ᖃᓄᐃᓐᓂᐊᖅᑎᓪᓗᒋᑦ. 

 

(ᑐᓵᔨᒃᑰᕈᓐᓃᖅᑐᖅ) ᑐᐊᕕᕐᓇᖅᑐᓕᕆᔨᒋᔭᕗᑦ 

ᐱᓕᕆᖃᑎᖃᖅᑐᑦ ᓯᓚᓕᕆᔨᒃᑯᓐᓂᑦ ᑲᓇᑕᒥ 

ᐋᖅᑭᒃᓯᓇᓱᒃᖢᑎᒃ ᐅᖃᓘᑎᓂᑦ 1-800-ᓂᑦ 

ᓈᓴᐅᑎᓕᖕᓂᑦ ᐊᑭᖃᓐᖏᑦᑐᓂᑦ 

ᓄᓇᓕᖕᒥᐅᑕᓗᒃᑖᑦ ᐅᖃᓗᒍᓐᓇᖅᓯᖁᓪᓗᒋᑦ ᓯᓚᐅᑉ 

ᖃᓄᐃᒻᒪᖔᖅ ᖃᐅᔨᒋᐊᕐᕕᖕᓂᑦ. ᑖᓐᓇᓗ 

ᐱᓕᕆᖃᑎᒋᔭᕋ, ᒥᓂᔅᑐ ᐃᓅᓯᓕᕆᔨᒃᑯᑦ ᒥᒃᓵᓄᑦ, 

ᐋᖅᑭᒃᓯᓇᓱᖕᓂᐊᕋᑉᑕ ᐃᓄᒃᑎᒍᓪᓗ 

ᐃᓄᐃᓐᓇᖅᑐᓪᓗ ᐅᖃᓪᓚᒍᓐᓇᖅᑐᓄᑦ 

ᓂᐱᓕᐅᖅᓯᒪᔪᓂᑦ ᓯᓚ ᖃᓄᐃᒻᒪᖔᖅ 

ᖃᐅᔨᓴᕈᑎᓂᑦ. ᑕᒪᓐᓇ ᐱᓕᕆᐊᕇᓐᓇᕐᓂᐊᖅᑕᕗᑦ 

ᐊᒻᒪ ᐃᓕᓐᓂᐊᖅᑎᑦᑎᓂᖅ ᕿᓂᖅᑎᐅᖃᑦᑕᖅᑐᓂᑦ 

ᑐᐊᕕᕐᓇᖅᑐᓕᕆᔨᓂᒡᓗ ᓄᓇᑉᑎᓐᓂ. 

 

ᐅᖃᖅᑎᑦᑎᔨ, ᕿᓂᖅᑐᖃᕌᖓᑦ ᑖᑉᑯᐊ 

ᐊᑭᓕᖅᑕᐅᖏᖦᖢᑎᒃ ᕿᓂᕆᐊᖃᑦᑕᖅᑐᑦᑕᐅᖅ 

ᐃᓅᓯᖏᑦ ᓇᖏᐊᕐᓇᖅᑐᒧᐊᓲᖑᖕᒪᑕ 

ᐃᓅᖃᑎᒥᖕᓂᒃ ᐃᑲᔪᕋᓱᑐᐃᓐᓇᒧᑦ. 

 

ᐅᖃᖅᑎᑦᑎᔨ, ᐅᑯᐊ ᐃᖅᑲᐅᒪᔾᔪᑎᒃᓴᐃᑦ 

ᐅᖃᕈᒪᕙᒃᑲ: 

 

 ᐊᐅᓪᓚᕐᓂᐊᕌᖓᑉᑕ ᐅᖃᖃᑦᑕᕐᓗᑕ 

ᓇᒧᓐᖓᐅᓂᐊᕋᓱᒋᖕᒪᖔᑦᑖ 

ᖃᐅᔨᒪᑎᑦᑎᓗᑕᓗ ᐊᐅᓪᓚᕐᓂᐊᕐᓂᑦᑎᓐᓂᒃ 

ᐅᑎᕐᕕᒃᓴᑉᑎᓐᓂᒡᓗ. 

 ᐅᓪᓗᓄᑦ ᐱᖓᓱᓄᑦ ᐊᔪᕐᓇᓐᖏᑦᑕᕌᖓᑦ 

ᐊᑐᐃᓐᓇᐅᒋᐊᖃᑦᑕᕐᓂᐊᖅᐳᒍᑦ ᓂᕿᓄᑦ 

ᑐᐱᕐᓄᓪᓘᓐᓃᑦ ᓱᓇᒥᐊᓂᑦ ᐊᑐᕆᐊᓕᖕᓄᑦ. 

 ᐊᔪᕐᓇᓐᖏᑉᐸᑦ ᐅᖃᓘᑎᓂᒡᓗ ᐊᒻᒪ 

ᑕᐃᒃᑯᓂᖓ SPOT-ᓂᒃ 

ᓇᓗᓇᐃᒃᑯᑕᐅᖃᑦᑕᖅᑐᓂᑦ ᐊᔪᓕᕈᕕᑦ 

ᐊᔪᓐᖏᒃᑯᕕᑦ ᑕᐃᒪᓐᓇᐃᑦᑐᓂᑦ 

ᓇᒃᓴᖃᑦᑕᕐᓗᑎᑦ. 

 

ᐅᖃᖅᑎᑦᑎᔨ, ᐸᕐᓇᒃᓯᒪᔭᕆᐊᖃᖃᑦᑕᕐᓂᐊᓕᕐᒥᒐᑉᑕ 

ᐊᐅᓪᓚᖃᑦᑕᖅᑐᑦ  

ᐊᒥᓱᓐᖑᖅᐸᓪᓕᐊᒋᐊᕐᓂᐊᓕᕐᒥᖕᒪᑕ 

ᓯᓚᑦᑕᐅᓯᕙᓪᓕᐊᓂᐊ ᒪᓕᒃᖢᒍ 

ᐅᔾᔨᖅᓱᑦᑎᐊᕐᓂᐊᖅᐳᒍᑦ. ᖁᔭᓐᓇᒦᒃ ᐅᖃᖅᑎᑦᑎᔨ. 

 

>>ᐸᑦᑕᑐᖅᑐ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᑯᓱᒐᖅ. 

2. ᒥᓂᔅᑕᐃᑦ ᐅᖃᐅᓯᖏᑦ. ᒥᓂᔅᑕ 

ᐱᕙᓪᓕᐊᔪᓕᕆᔨᒃᑯᓐᓄᑦ, ᒥᓂᔅᑕ ᑕᑉᑑᓇ. 

ᓄᓇᕗᒻᒥ ᐅᔭᕋᓐᓂᐊᓂᕐᒧᑦ ᑲᑎᒪᓂᕐᔪᐊᖅ 

(ᑕᑉᑑᓇ) 

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 

ᐅᖃᖅᑎ. ᐅᓐᓄᓴᒃᑯᑦ ᑲᑎᒪᔨᐅᖃᑎᒃᑲ, 

ᖁᕐᓗᖅᑑᒥᐅᑦ ᐊᒻᒪ ᓄᓇᕗᒻᒥᐅᑦ. ᓇᖏᖅᓯᔪᖓ 

ᐃᖅᑲᐃᑎᑦᑎᔪᒪᓪᓗᖓ 16-ᒋᔭᖓᓂ ᓄᓇᕗᒻᒥ 

ᐅᔭᕋᖕᓂᐊᕐᓂᓕᕆᓂᕐᒧᑦ ᑲᑎᒪᕐᔪᐊᓂᐊᕐᒪᑕ 

ᐃᖃᓗᖕᓂ ᐄᐳᕈᒥ. ᑲᑎᒪᕐᔪᐊᖅᑎᓪᓗᒋᑦ ᐅᓇ 

ᐊᖏᓂᖅᐹᖑᓲᖅ 500 ᑎᑭᑉᐸᒃᖢᑎᒃ. ᐅᐸᒃᓯᒪᔪᑦ 

ᐅᔭᕋᖕᓂᐊᖅᑎᒃᑯᓐᓃᓐᖔᖅᑐᑦ ᓄᓇᕗᑦ 

ᑎᒥᖁᑎᖏᓐᓂᒃ ᑎᒥᓐᖑᖅᑎᑕᐅᓯᒪᔪᓂᑦ 

ᒐᕙᒪᓐᖏᑦᑐᑦ ᑎᒥᖁᑎᖏᓐᓂ ᐱᔨᑦᑎᖅᑎᓂᑦ 

ᐊᒻᒪᓗ ᓄᓇᓕᑦᑎᓐᓂᑦ. 

 

ᑕᒪᑐᒪᓂ 60-ᖑᕗᑦ ᐱᑐᐃᓐᓇᐅᖏᑦᑐᓕᕆᔨᑦ 

ᐊᒻᒪᓗ ᑭᓱᑐᐃᓐᓇᕐᓂᑦ ᐅᖃᐅᓯᓖᑦ ᕿᓂᕐᓂᕐᒧᑦ 

ᐱᕙᓪᓕᐊᑎᑦᑎᓂᕐᒧᑦ ᐃᓕᓐᓂᐊᖅᑎᑦᑎᓂᕐᒧᑦ 

ᐱᔨᑦᑎᖅᑏᑦ ᓇᖕᒥᓂᕆᔭᐅᔪᑦ ᒪᓕᒐᓕᕆᔨᓪᓗ. 

ᑕᐃᒫᑐᐃᓐᓇᖅ, ᐅᖃᖅᑎ, ᑕᕝᕙᓂ ᑲᑎᒪᕐᔪᐊᕐᓂᕐᒥ 

ᐅᔭᕋᖕᓂᐊᖅᑏᑦ ᐊᓯᖏᓪᓗ ᐊᒃᓱᐊᓗᒃ 

ᐱᕕᑖᖅᑎᑕᐅᖃᑦᑕᖅᑐᑦ. 

 

ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔾᔪᑎᓕᕆᔨᒃᑯᓪᓗ 

ᓴᖅᑭᑦᑎᓚᐅᖅᓯᒪᔪᑦ ᓄᓇᕗᒻᒥ 

ᐅᔭᕋᖕᓂᐊᕐᓂᓕᕆᓂᕐᒧᑦ ᑲᑎᒪᕐᔪᐊᕐᓂᕐᒥᒃ 

ᐊᕐᕌᒍᑕᒫᓪᓗ ᑖᓐᓇ ᐅᐸᒃᑕᐅᖃᑦᑕᖅᖢᓂ  

ᑲᑎᑦᑐᓐᓇᕐᓂᐊᕐᒪᑕ ᑕᐅᖅᓰᓗᑎᒡᓗ ᑐᓴᐅᒪᔾᔪᑎᓂᑦ 

ᓇᖕᒥᓂᖃᖅᑐᓕᕆᓗᑎᑦ ᐊᖏᕈᑎᓕᕆᓪᓗᑎᒡᓗ. 

 

ᐄᐳᕈ 8-ᒥᒃ 11-ᒧᑦ ᑲᑎᒪᕐᔪᐊᕐᓂᐊᖅᑐᑦ ᐊᒻᒪᓗ 

ᑕᒪᑐᒪᓂ ᐱᑐᒃᓯᓂᖅ ᑖᔅᓱᒥᖓ ᐱᔾᔪᑎᖃᕐᓂᐊᖅᑐᖅ 

ᐊᒻᒪ ᐱᓇᓱᐊᕈᓯᕐᒥ ᐱᔭᒃᓴᖃᓪᓚᕆᖕᓂᐊᖅᑐᒍᑦ 

ᑕᒪᑐᒪᓂ. 

 

ᖁᕕᐊᓇᕐᓂᐊᖅᑐᖅ ᐱᔭᕐᓂᖏᒃᑲᓗᐊᕐᓗᓂᓗ 

ᓄᓇᕗᑦ ᐱᕈᖅᑐᑖᖅᐸᓪᓕᐊᓕᖅᑎᓪᓗᒋᑦ. 

ᐊᑕᐅᓯᐅᓐᖏᑦᑐᓂᑦ ᑮᓇᐅᔭᓕᐅᕈᑕᐅᔪᓐᓇᖅᑐᑦ 

ᐅᔭᕋᒃᓯᐅᕐᕕᐅᔪᓐᓇᖅᑐᓪᓗ ᐱᕙᓪᓕᐊᓂᐊᖅᑐᑦ. 

ᐊᔭᐅᖅᑐᐃᕗᖓ ᐃᓘᓐᓇᖏᓐᓂᒃ ᑕᒪᒃᑯᓂᖓ 

ᑐᓴᕈᒪᔪᓂᑦ ᐅᐸᖁᓪᓗᒋᑦ ᓄᓇᕗᒻᒥ 

ᐅᔭᕋᖕᓂᐊᕐᓂᓕᕆᓂᕐᒧᑦ ᑲᑎᒪᕐᔪᐊᓕᖅᑎᓪᓗᒋᑦ. 

ᖁᔭᓐᓇᒦᒃ ᐅᖃᖅᑎ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᑕᑉᑑᓇ. 

2. ᒥᓂᔅᑕᐃᑦ ᐅᖃᐅᓯᖏᑦ. ᒥᓂᔅᑕ 

ᐃᖅᑲᖅᑐᐃᔪᓕᕆᓂᕐᒧᑦ, ᒥᓂᔅᑕ ᓯᐅᑦᓴᒃ. 

 

ᐊᖓᔪᖅᑳᑉ ᐅᖃᐅᓯᖓ 257 - 3(3): 

ᖃᕆᓴᐅᔭᒃᑯᑦ ᓄᓇᓂᑦ ᐊᑎᓕᐅᖅᑕᐅᒍᑎᒃ 

(ᓯᐅᑦᓴᒃ) 

ᐊᖓᔪᖅᑳᖅ ᑖᓐᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 

ᖁᔭᓐᓇᒦᒃ ᐅᖃᖅᑎ. ᐃᖅᑲᖅᑐᐃᔪᓕᕆᔨᒃᑯᓐᓄᑦ 

ᒥᓂᔅᑕᕆᔭᐅᓪᓗᖓ ᖁᕕᐊᓱᒡᔪᐊᖅᑐᖓ ᐄᐳᕆ 8, 

2013-ᒥ ᓄᓇᕘᒥ ᓄᓇᓄᑦ ᐊᑎᓕᐅᕈᑏᑦ 

ᖃᕆᓴᐅᔭᒃᑰᖅᑐᑦ ᐊᑐᐃᓐᓇᐅᓕᕐᒪᑕ ᑕᒪᒃᑯᓄᖓ 

ᓄᓇᓂᑦ ᐱᖁᑎᕐᔪᐊᓂᓪᓗ ᓂᐅᕐᕈᑎᖃᖅᐸᒃᑐᓄᑦ. 

 

ᐊᕐᕌᒍᒐᓴᖕᓄᑦ ᓄᓇᕗᒻᒥᐅᑦ 

ᓯᕗᒃᑲᖅᑎᑦᑎᓪᓚᕆᐅᓯᒪᔪᑦ ᓄᓇᐃᑦ 

ᐊᑎᓕᐅᖅᑕᐅᔾᔪᑎᒋᔭᐅᑎᓪᓗᒋᑦ. ᑕᐃᓐᓇ ᑎᑎᕋᕐᕕᒃ 

ᖃᕆᓴᐅᔭᒃᑯᑦ ᐊᐅᓪᓚᖅᑎᑦᑎᔪᓐᓇᖅᑐᑦ 

ᐊᓯᔾᔨᖅᑕᐅᔪᓐᓇᓐᖏᑦᑐᓐᖑᖅᓯᒪᔪᓂᑦ. ᑕᐃᒪ  

ᐱᓇᓱᐊᕈᓯᒐᓴᖕᓂᑦ ᐱᓕᕆᐊᕆᔭᐅᓇᓱᖃᑦᑕᖅᑐᑦ 

48-ᓄᑦ ᐃᑲᕐᕋᓄᑦ ᐱᔭᕇᖅᑕᐅᔪᓐᓇᖅᓯᔪᖅ. 

 

ᐄᐳᕈ 8-ᒥ ᓄᓇᕗᑦ ᐱᒋᐊᓪᓚᒃᑲᓐᓂᕐᓂᐊᖅᑐᖅ 

ᑖᓐᓇ ᐅᓪᓗᖅ ᑎᑭᑉᐸᑦ ᓄᓇᐃᑦ 

ᐊᑎᓕᐅᖅᑕᐅᔪᓐᓇᐅᑎᖏᑦ ᐊᑐᐃᓐᓇᕈᕐᓂᐊᖅᑐᑦ 

ᑕᐃᒃᑯᓄᖓ ᓂᐅᕐᕈᑎᖃᖅᐸᒃᑐᓄᑦ 

ᐊᑎᓕᐅᕈᑎᒃᓴᓄᓪᓗ ᑕᐃᒃᑯᐊ ᐅᐸᒋᐊᓖᑦ 

ᐅᐸᒋᖃᖅᐸᓚᐅᖅᓯᒪᔭᕗᑦ ᐊᑐᔾᔮᕈᓐᓃᖅᑐᑦ. 

 

ᒪᒃᑯᐊ ᓄᓇᓕᕆᔩᑦ ᖃᕆᓴᐅᔭᒃᑯᑦ ᕿᓂᕈᑏᑦ 

ᐊᑎᓕᐅᕈᑏᑦ ᐊᑭᓕᒃᓴᓂᒃᓴᐅᑏᓪᓗ. ᑕᒪᓐᓇ 

ᓴᖅᑭᒋᐅᖅᑐᖅ ᐅᑭᐅᖅᑕᖅᑐᒥ ᐊᒻᒪᓗ ᖃᕆᓴᐅᔭᒧᑦ 

ᐱᑐᒃᓯᒪᑐᐊᕈᕕᑦ ᑕᐃᒃᑯᐊ ᐱᔪᓐᓇᖅᑕᑎᑦ ᐊᒻᒪᓗ 

ᓱᒃᑲᓂᖅᓴᐅᓕᖅᖢᑎᒃ ᓄᓇᓕᕆᓂᕐᒧᑦ 

ᐃᒡᓗᕐᔪᐊᓕᕆᓂᕐᒧᓪᓗ ᐊᑐᖅᑐᑦ. 

 

ᖃᕆᓴᐅᔭᒃᑰᖅᑎᑕᐅᓃᑦ ᓴᖅᑭᑦᑎᒃᑲᑦᑎᒃᑯᑦ ᑲᓇᑕᒥ 

ᓄᓇᕐᔪᐊᕐᒥᓪᓗ ᐃᓕᓴᕆᔭᐅᓂᐊᖅᑐᑦ. ᖁᔭᓐᓇᒦᒃ 

ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᓂᔅᑕ ᓯᐅᑦᓴᒃ. 2. 

ᒥᓂᔅᑕᐃᑦ ᐅᖃᐅᓯᖏᑦ. 3. ᒪᓕᒐᓕᐅᖅᑏᑦ 

ᐅᖃᐅᓯᖏᑦ. ᒪᓕᒐᓕᐅᖅᑎ ᐊᑯᓪᓕᕐᒧᑦ, ᒥᔅᑕ 

ᓂᓐᖓᖅ. 

 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 426 - 3(3): 

ᐃᑲᔫᑎᑦ ᓇᒻᒥᓂᖅ ᐊᖏᕐᕋᖃᖅᑐᓄᑦ 

(ᓂᓐᖓᖅ)  

 

ᓂᓐᖓᖅ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. ᐅᓪᓗᒥ 

ᓇᖏᖅᓯᔪᖓ ᐅᖃᐅᓯᖃᕈᒪᓪᓗᖓ ᓄᓇᕘᒥ 

ᓇᖕᒥᓂᖅ ᐃᒡᓗᑖᖅᐸᒃᑐᑦ 

ᐃᑲᔪᖅᑕᐅᔭᕆᐊᖃᓐᓂᖏᑦᑕ ᒥᒃᓵᓄᑦ. 



ᓇᒡᒐᔾᔭᐅ, ᒫᑦᓯ 11, 2013 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑏ, ᐊᕐᕌᒍᒐᓵᓗᖕᓄᑦ ᒐᕙᒪᒃᑯᑦ 

ᐊᔭᐅᖅᑐᐃᖃᑦᑕᖅᓯᒪᔪᑦ ᓄᓇᕘᒻᒥᐅᑦ ᓇᖕᒥᓂᖅ 

ᓂᐅᕕᖁᓪᓗᒋᑦ ᐃᒡᓗᓂᒃ, ᓇᖕᒥᓂᖅ ᐃᒡᓗᖃᕐᓂᖅ 

ᑖᓐᓇ ᑐᕌᒐᑦᑎᐊᖑᕗᖅ. ᓇᖕᒥᓂᖅ ᐃᒡᓗᖃᖅᖢᓂ 

ᐅᐱᓐᓇᖅᑐᖅ ᐊᒻᒪᓗ ᓇᖕᒥᓂᖅ ᒪᑭᒪᓂᕐᒧᑦ 

ᓇᓗᓇᐃᒃᑯᑕᐅᓪᓗᓂ, ᑭᓯᐊᓂ 

ᑕᐃᒪᐃᑦᑑᒐᓗᐊᖅᑎᓪᓗᒍ ᐅᖃᖅᑏ, 

ᖃᐅᔨᒪᑦᑎᐊᖅᑐᒍᑦ ᓇᖕᒥᓂᖃᖅᖢᓂ 

ᐊᐅᓚᑦᑎᓪᓗᓂᓗ ᐃᒡᓗᒥᒃ ᓄᓇᕘᒥ ᐊᒃᓱᐊᓗᒃ 

ᐊᑭᑐᔫᒍᓐᓇᖅᑐᖅ. 

 

ᐅᖃᖅᑏ, ᓄᓇᕘᒥ ᐃᓅᔾᔪᑏᑦ ᑮᓇᐅᔭᖅᑐᕈᑎᖏᑦ 

ᓇᓗᓇᓐᖏᑦᑎᐊᖃᑦᑕᖅᑐᑦ ᑕᖅᑭᑕᒫᖅᓯᐅᑏᑦ 

ᐅᖅᑰᓴᐅᑏᑦ ᖃᐅᒻᒪᖅᑯᑎᓄᓪᓗ ᐊᑭᓕᖅᑑᑎᒃᓴᕗᑦ 

ᐊᑭᑐᓂᖏᑦ ᑕᑯᔭᕌᖓᑦᑎᒃᑯᑦ. ᐅᖃᖅᑏ, 

ᖃᐅᔨᒪᔪᖓ, ᐄ, ᒐᕙᒪᒃᑯᑦ ᐃᒡᓗᓂᒃ 

ᓇᖕᒥᓂᕆᔭᐅᔪᓂᒃ ᓂᐅᕕᖃᑦᑕᕈᒪᓂᖅ 

ᐃᑲᔪᖅᓱᐃᔭᕆᐊᓖᑦ, ᐊᑭᒡᓕᒋᐊᕈᑏᑦ ᓄᓇᕘᒥᐅᓄᑦ 

ᒪᑯᓄᖓ ᖃᐅᒻᒪᖅᑯᑎᓄᑦ ᐊᐅᓚᑕᐅᓪᓗᑎᒡᓗ 

ᑮᓇᐅᔭᓕᕆᔨᒃᑯᓐᓄᑦ. 

 

ᐃᑲᔫᑎᒋᔭᐅᖃᑦᑕᖅᑐᑦ ᐱᔅᓇᓯᕋᓛᓄᑦ ᐊᒻᒪᓗ 

ᓇᖕᒥᓂᖅ ᐃᒡᓗᖁᑎᓕᖕᓄᑦ ᐊᑭᓕᖅᓱᐃᑎᓪᓗᒋᑦ 

ᖃᐅᒻᒪᖅᑯᑎᓄᑦ. 

 

ᐃᓐᓇᕐᓄᑦ, ᐃᓐᓇᑐᖃᕐᓄᑦ ᐅᖅᓱᐊᓗᖕᓄᑦ 

ᐊᑭᓪᓕᒋᐊᕈᑏᑦ ᐊᐅᓚᑕᐅᓪᓗᑎᒃ 

ᐃᓕᓐᓂᐊᖅᑐᓕᕆᔨᒃᑯᓐᓄᑦ, ᐊᒻᒪᓗ ᐃᓚᔮᕇᑦ 

ᐱᔨᑦᑎᖅᑎᖏᑕ ᐱᓕᕆᕝᕕᖓᓄᑦ 

ᑎᒍᔭᐅᓂᐊᖅᑎᓪᓗᒋᑦ, ᐃᑲᔫᑎᒋᔭᐅᓲᖑᕗᑦ 

ᓄᓇᕘᒥᐅᑦ ᐊᕐᕌᒍᓖᑦ 60 ᐅᖓᑖᓄᑦ, ᐅᕝᕙᓘᓐᓃᑦ 

ᑕᐃᒃᑯᓄᖓ ᓇᖕᒥᓂᖅ ᐃᒡᓗᖁᑎᖃᖅᑐᓄᑦ. 

 

ᐅᖃᖅᑏ, ᐊᕐᕌᒍᑦ ᐅᓄᓐᖏᑦᑐᑦ 

ᐊᓂᒍᖅᓯᒪᓕᖅᑎᓪᓗᒋᑦ ᑮᓇᐅᔭᓕᕆᔨᒃᑯᑦ 

ᐅᖅᓱᐊᓗᖕᓂᒃ ᐃᑲᔫᑎᓂᒃ ᐅᑎᖅᑎᑦᑎᕕᐅᓂᕐᒥᒃ 

ᐱᓚᐅᖅᓯᒪᔪᑦ ᐊᒻᒪᓗ ᐅᑎᕐᕕᐅᔪᓐᓇᖅᑐᑦ $400-

ᓂᒃ ᐅᑎᕐᕕᐅᔪᓐᓇᖅᖢᑎᒃ ᐊᕐᕌᒍᒧᑦ ᐊᑕᐅᓯᕐᒧᑦ.  

 

ᐅᖃᖅᑏ, ᒐᕙᒪᒃᑯᑦ ᐊᑯᓚᐃᑦᑐᒃᑯᑦ 

ᕿᒥᕐᕈᓇᖃᑦᑕᖁᕙᒃᑲ ᑕᒪᒃᑯᓂᖓ 

ᓴᖅᑭᑎᓯᒪᔭᒥᖕᓂᒃ ᐃᑲᔫᑎᒃᓴᓐᖑᖅᑎᑕᐅᓯᒪᔪᑦ 

ᓇᖕᒥᓂᖃᖅᑎᓄᑦ ᐊᖑᒻᒪᑎᓂᐊᕐᒪᑕ ᐃᓅᔾᔪᑏᑦ 

ᑮᓇᐅᔭᖅᑐᕈᑎᐊᓗᖏᓐᓄᑦ ᐊᑭᑐᔪᓄᑦ. ᖁᔭᓐᓇᒦᒃ 

ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᔅᑕ ᓂᓐᖓᖅ. 3. 

ᒪᓕᒐᓕᐅᖅᑏᑦ ᐅᖃᐅᓯᖏᑦ. ᖁᑦᑎᒃᑐᒧᑦ 

ᒪᓕᒐᓕᐅᖅᑎ, ᒥᔅᑕ ᐃᐊᓕᐊᑦ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 427 - 3(3): 

ᐅᖁᒪᐃᑦᑐᓂᑦ ᐊᖁᑎᓐᖑᕐᓂᕐᒧᑦ 

ᐃᓕᓐᓂᐊᕈᑎᒃ ᑲᔪᓯᑦᑎᐊᖅᑐᖅ ᐃᒃᐱᐊᕐᔪᒻᒥ 

(ᐃᐊᓕᐊᑦ)  

ᐃᐊᓕᐊᑦ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. ᐅᓪᓗᒥ 

ᓇᖏᖅᓯᕗᖓ ᓄᓇᕘᒥᐅᑦ ᑎᒥᖁᑎᖏᑦᑕ 

ᐱᓕᕆᑦᑎᐊᕐᓂᐊᓗᖏᑦ 

ᐃᓕᓐᓂᐊᖅᑎᑦᑎᑦᑎᐊᕐᓂᐊᓗᖏᓪᓗ 

ᖁᑦᑎᒃᑐᕐᒥᐅᓄᑦ ᓂᓪᓕᐅᑎᒋᔪᒪᓪᓗᒋᑦ. 

 

ᐅᖃᖅᑏ, ᐊᕐᕌᓂ ᐊᐅᔭᖅ 13 ᐃᒃᐱᐊᕐᔪᒥᐅᑕᐃᑦ 

ᐆᒃᑑᑕᐅᔪᒥᒃ ᐊᑐᓚᐅᖅᓯᒪᔪᑦ ᑕᐃᒃᑯᐊ ᐳᓪᓚᓖᑦ 

ᓄᓇᓯᐅᑎᕐᔪᐊᓄᑦ ᐊᖁᑎᐅᓂᕐᒧᑦ 

ᓇᓗᓇᐃᒃᑯᑦᑎᖅᑕᐅᑎᓪᓗᒋᑦ ᐅᖁᒪᐃᑦᑐᓂᓪᓗ. 

 

ᐅᖃᖅᑎ, ᐃᓕᓐᓂᐊᖅᑎᑦᑎᓚᐅᖅᑐᑦ ᓄᓇᓕᓐᓂ 

ᐱᓕᒻᒪᖅᓴᐃᕐᒧᑦ ᑎᒥᖁᑎᖓᓄᑦ 

ᑲᑐᔾᔨᖃᑎᖃᖅᑐᑎᑦ ᑲᑭᕙᒃᑯᓐᓂᒃ, ᐃᒃᐱᐊᕐᔪᒃ 

ᐃᓕᓴᕐᕕᒃᑯᓐᓂᒃ ᐊᒻᒪᓗ ᐃᒃᐱᐊᔾᔫᑉ 

ᕼᐋᒻᓚᒃᑯᖏᓐᓂᒃ. ᑕᒪᓐᓇ ᐆᒃᑑᑎᑦᑎᐊᖑᕗᖅ 

ᑲᔪᓯᑦᑎᐊᕐᒪᑕ ᑎᒥᓐᖑᖅᑎᑕᐅᓯᒪᔪᑦ ᑲᑐᔾᔨᓗᑎᒃ 

ᐊᒃᓱᕈᕐᓗᑎᒃ ᐃᓕᓐᓂᐊᖅᑎᑦᑎᔭᕌᖓᑕ ᓄᓇᓕᖕᓂᒃ 

ᐊᐅᓪᓚᖏᓪᓗᑎᒃ.  

 

ᐅᖃᖅᑏ, ᑖᓐᓇ ᐆᒃᑑᑕᐅᓚᐅᖅᑐᖅ ᐃᓘᓐᓇᖏᓐᓄᑦ 

ᐃᑲᔫᑎᖃᓚᐅᖅᑐᑦ ᐃᓕᓐᓂᐊᖅᑎᑕᐅᓪᓗᑎᒃ 

ᐊᖅᑯᓯᐅᓚᐅᖅᑐᑦ ᐊᒻᒪᓗ ᑕᒪᓐᓇ 

ᐃᑲᔫᑎᖃᓪᓚᕆᓚᐅᖅᖢᓂ ᐃᓕᓐᓂᐊᖅᑐᓄᑦ, 

ᐅᐱᓐᓇᖅᑐᒥᒃ ᐱᔭᕇᖕᓂᕐᒥᓪᓗ ᐊᑐᖅᖢᑎᒃ, ᐊᒻᒪ 

ᕼᐋᒻᓚᒃᑯᑦ ᐱᔨᑦᑎᕈᑎᓂᒃ 

ᓴᖅᑭᑎᑦᑎᒃᑲᓐᓂᕈᓐᓇᖅᓯᓚᐅᖅᑐᑦ 

ᐱᓕᒻᒪᒃᓯᒪᓂᖅᓴᓂᓪᓗ 

ᐃᖅᑲᓇᐃᔭᖅᑎᖃᐅᕈᓐᓇᖅᓯᓪᓗᑎᒃ. 

ᐅᖃᖅᑏ, ᐱᓇᓱᐊᕈᓯᐅᓚᐅᖅᑐᒥᒃ ᐃᒃᐱᐊᕐᔪᒃ 

ᓄᓘᔮᖕᓄᑦ ᐃᖅᑲᓇᐃᔭᖅᑐᒃᓴᓂᒃ ᐱᓕᕆᓕᓚᐅᖅᑐᑦ 

ᐊᒻᒪᓗ ᐃᒃᐱᐊᕐᔪᖕᒥ ᐃᓕᓐᓂᐊᖅᑎᑦᑎᓚᐅᕐᓂᖓ 

ᐃᖅᑲᓇᐃᔭᕈᓐᓇᖅᓯᔪᑦ ᑕᒪᒃᑯᓄᖓ 

ᑮᓇᐅᔭᓕᐅᕈᑎᓂᒃ. 

 

ᐅᑯᐊ ᐃᓕᓐᓂᐊᖃᑕᐅᓚᐅᖅᑐᑦ: 

 

ᑭᓂ ᐊᓗᕈᑦ; 

ᑭᓂᑦ ᐹᓇᕕᑦ; 

ᐅᕆᑦᓱᑦ ᐴᓚᓐᑐ; 

ᑎᐅᕆ ᐃᔾᔭᖏᐊᖅ; 

ᑖᓯ ᐃᓄᒍ; 

ᓵᒧ ᐃᓅᑎᖅ; 

ᑖᓂᐅᓪ ᐃᖅᑲᑯᓗ; 

ᐱᓂᔭᒥ ᐃᓱᖃᓐᖏᑦᑐᖅ; 

ᔫᓯᐱ ᖃᓪᓗᒃ; 

ᐳᐊᓯ ᕿᓗᖅᑭᓵᖅ; 

ᔪᐊᓇ ᑯᓄᒃ; 

ᐋᓐᑐᕈ ᖃᒪᓂᖅ; ᐊᒻᒪᓗ 

ᕚᓗᕆ ᑕᒃᑐ. 

 

ᐅᖃᖅᑎ, ᒪᓕᒐᓕᐅᖅᑎᐅᖃᑎᒃᑲ 

ᖁᕕᐊᓱᖃᑎᒋᔪᒪᕙᒃᑲ ᖁᕕᐊᓲᑎᒋᓪᓗᒋᑦ ᑖᒃᑯᐊ 

ᑲᔪᓯᑦᑎᐊᓚᐅᕐᒪᑕ ᐊᒻᒪᓗ ᖁᔭᓐᓇᒦᕐᓗᒋᑦ ᒐᕙᒪᒃᑯᑦ 

ᐃᓕᓐᓂᐊᖅᑐᓕᕆᔨᖏᑦ, ᑲᑭᕙᒃᑯᑦ ᑲᑐᔾᔨᖃᑎᒌᖏᑦ, 

ᐃᒃᐱᐊᕐᔫᑉ ᕼᐋᒻᓚᒃᑯᖏᑦ ᑲᑐᔾᔨᖃᑎᒌᖕᓂᕐᒥᒃ 

ᑕᒪᑐᒥᖓ ᑲᔪᓯᑎᑦᑎᑦᑎᐊᓚᐅᕐᒪᑕ. ᖁᔭᓐᓇᒦᒃ 

ᐅᖃᖅᑎ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐃᐊᓕᐊᑦ. 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᑭᒡᒐᖅᑐᐃᔪᖅ 

ᑐᓄᓂᕐᒧᑦ, ᒥᔅᑕ ᐃᓄᒃ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 428 - 3(3): 

ᕿᓂᖅᑏᑦ ᐸᖅᓴᐃᔩᓪᓗ ᒥᑦᑎᒪᑕᓕᒻᒥ 

(ᐃᓄᒃ) 

ᐃᓄᒃ: ᖁᔭᓐᓇᒦᒃ ᐅᖃᖅᑎ. ᐅᓐᓄᓴᒃᑯᑦ 

ᒥᑦᑎᒪᑕᓕᖕᒥᐅᑦ ᓄᓇᕗᒻᒥᐅᓪᓗ. ᐅᖃᖅᑎ, ᐅᓪᓗᒥ 

ᐃᓕᓴᖅᓯᔪᒪᓪᓗᖓ ᐱᒃᑯᒋᔭᖃᕈᒪᓪᓗᖓᓗ 

ᒥᑦᑎᒪᑕᓕᖕᒥ ᐃᓚᒋᔭᐅᔪᓂᒃ ᕿᓂᖅᑎᓄᑦ 

ᐸᖅᓴᐃᔨᓄᑦ. 

 

ᑕᒪᓐᓇ ᐅᕙᓂ ᑲᑎᒪᔨᐅᖃᑎᓐᓄᑦ 

ᐅᖃᐅᓯᐅᖃᑦᑕᖅᓯᒪᔫᒐᓗᐊᖅ ᑕᒪᓐᓇ 

ᐱᒻᒪᕆᐊᓘᖕᒪᑦ ᓄᓇᕗᑦ ᐃᓗᐊᓂ ᐸᖅᓴᐃᔩᑦ 

ᕿᓂᖅᑏᑦ. 

 

ᐊᒻᒪᓗ, ᐅᖃᖅᑎ, ᐅᓄᖅᑐᖅ ᑕᒪᒃᑯᐊ ᕿᓂᖅᑏᑦ 

ᐸᖅᓴᐃᔩᑦ ᐊᒃᓱᕈᕐᓇᖅᑐᖃᓕᖅᑎᓪᓗᒍ 

ᐃᓚᐅᑲᐅᑎᒋᖃᑦᑕᕐᒪ ᐊᐅᓚᔾᔭᑲᐅᑎᒋᑦᑕᖅᖢᑎᒃ. 

ᑕᕝᕘᓇ ᐱᒃᑯᒋᔪᒪᓪᓚᕆᒃᖢᒋᑦ ᐅᐱᒋᔪᒪᓪᓗᒋᓪᓗ 

ᐃᒻᒥᓂᒡᓘᓐᓃᑦ ᐃᓱᒪᒋᓗᐊᖅᑰᔨᓐᖏᒻᒪᕆᓕᖅᖢᑎᒃ 

ᐱᓕᕆᓕᖃᑦᑕᕐᒪᑕ. 

 

ᑕᒪᑦᑕᑦᑎᐊᖅ ᖁᔭᓐᓇᒦᖅᐸᕗᑦ. 

 

ᒪᓕᒐᓕᐅᖅᑏᑦ ᐃᓚᖓᑦ: ᐄᓛᒃ, ᐃᓛᒃ! 

 

ᐃᓄᒃ: ᐊᒻᒪᑦᑕᐅᖅ, ᐅᖃᖅᑎ, ᑐᓴᐅᒪᓕᕐᒥᒐᒪ 

ᑖᒃᑯᐊᒎᖅ ᖃᖓᑕᓲᒃᑯᑦ ᑲᓇᑕᒥ ᕿᓂᖅᑏᑦ 

ᐃᓕᓐᓂᐊᖅᑎᑦᑎᓂᐊᕐᒪᑕ ᑕᖅᑭᐅᓛᖅᑐᒥ 

ᒥᑦᑎᒪᑕᓕᖕᒥ ᐃᓚᐅᔪᒪᔪᓂᒃ. ᑕᒪᓐᓇ 

ᐱᒃᑯᒋᓗᐊᕆᕙᕋᑦᑕᐅᖅ ᐊᒻᒪᓗ ᒥᑦᑎᒪᑕᓕᖕᒦᑦᑐᑦ 

ᐊᒻᒪᓗ ᑖᒃᑯᐊ ᖃᖓᑕᓲᒃᑯᑦ ᕿᓂᖅᑏᑦ 

ᐱᓕᕆᖃᑎᒌᑦᑎᐊᖁᓪᓗᒋᑦ ᐅᓄᖅᑐᑦ 

ᐃᓚᐅᔪᓐᓇᓛᕐᒪᑕ. 

 

ᐅᖃᖅᑎ, ᑕᒪᓐᓇ ᐱᒻᒪᕆᐊᓘᖕᒪᑦ 

ᐱᕐᔪᐊᕐᒪᕆᐊᓘᓪᓗᓂᓗ ᕿᓂᖃᑦᑕᕆᐊᖃᕐᓂᖅ 

ᐸᖅᓴᐃᖃᑦᑕᕆᐊᖃᕐᓂᖅ. 

 

ᑲᑎᒪᔨᐅᖃᑎᒃᑲ ᑎᓕᐅᖅᐸᔅᓯ ᑕᒪᒃᑯᓂᖓ 

ᒥᑦᑎᒪᑕᓕᖕᒥᓗ ᓄᓇᕗᒻᒦᑦᑐᓂᓪᓗ 

ᕿᓂᖅᑎᐅᖃᑕᐅᔪᓂᑦ ᐸᖅᓴᐃᔨᐅᖃᑕᐅᔪᓂᑦ 

ᐱᒃᑯᒋᖃᑎᒋᔪᒪᓪᓗᓯ ᓄᓇᕗᑦ 

ᐊᑦᑕᕐᓇᓐᖏᑦᑐᒦᓐᓂᖅᓴᐅᖁᓪᓗᒍ. ᖁᔭᓐᓇᒦᒃ 

ᐅᖃᖅᑎ. 

 

>>ᐸᑦᑕᑐᖅᑐᑦ 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐃᓄᒃ. 3. 

ᒪᓕᒐᓕᐅᖅᑏᑦ ᐅᖃᐅᓯᖏᑦ. ᑭᒡᒐᖅᑐᐃᔪᖅ 

ᐃᖃᓗᐃᑦ ᐱᓇᓐᓇᖓᓄᑦ, ᒥᔅ ᐃᐊᓪ. 

ᐅᐱᒋᔭᐅᓂᖓ ᒫᑕ ᒪᐃᑯᓪ (ᐃᐊᓪ) 

 

ᐊᖓᔪᖅᑳᖅ ᒫᓂᑲ ᐃᐊᓪ (ᑐᓵᔨᑎᒍᑦ): ᖁᔭᓐᓇᒦᒃ 

ᐅᖃᖅᑎ. ᐅᓪᓗᒥ ᓇᖏᖅᓯᕗᖓ ᓂᕈᐊᖅᑎᖁᑎᒐ 

ᐃᓐᓇᕐᓗ ᓇᓗᓇᐃᕈᒪᓪᓗᒍ ᒫᑕ ᒪᐃᑯᓪ, 

ᐃᖃᓗᖕᒥᐅᑕᓪᓚᕆᒃ ᑖᓐᓇ ᐃᓅᔪᓐᓃᓚᐅᖅᑐᖅ 

ᒫᓐᓇᕈᓗᒃ. ᐆᒻᒪᑎᒐ ᐅᐸᒃᓯᒪᕗᖅ ᒫᑕᒧᑦ 

ᐃᓚᖏᓐᓄᑦ ᐃᖃᓗᖕᒥᐅᓄᓪᓗ 

ᐃᓗᕕᖅᑕᐅᓕᖅᑎᓪᓗ ᑕᒪᑐᒪᓂ ᐅᓐᓄᒃᓴᖅ. 

 

ᒫᑕ ᐊᖏᖅᓯᒪᑦᑎᐊᖅᖢᓂ ᓄᓕᐊᕆᔭᐅᓚᐅᖅᑐᖅ 

ᐋᓇᐅᓪᓗᓂ ᓄᓇᓕᖕᒥᐅᓄᓪᓗ ᓄᓇᕗᒥᐅᓄᓪ 

ᐃᑲᔪᑦᑎᐊᖅᖢᓂ. ᒫᑕ ᐊᔾᔨᒌᓐᖏᑦᑐᓄᑦ 

ᐃᓚᒋᔭᐅᖃᑦᑕᖅᓯᒪᔪᖅ ᓄᓇᕗᒻᒥ ᑲᑎᒪᔨᓂᑦ 

ᓄᓇᓕᖕᓂᓗ ᐱᒋᐊᖅᑎᑕᐅᓯᒪᔪᓂᑦ ᐃᓅᓯᕐᒧᑦ 

ᑐᕌᖓᔪᓂᑦ. 

 

ᐃᓚᖏᑦ ᒪᓕᒐᓕᐅᖅᑏᑦ ᐃᖅᑲᐅᒪᔪᒃᓴᐅᕗᑦ ᒥᓯᔅ 

ᒪᐃᑯᓪ ᐃᓐᓇᐅᓚᐅᕐᒪᑦ ᖁᓪᓕᕐᒥᓪᓗ 

ᐃᑯᒻᒪᐃᓚᐅᖅᓯᒪᓪᓗᓂ ᓯᕗᓪᓕᖅᐹᑦᑎᐊᒥᒃ 

ᓄᓇᕗᒻᒥ ᒪᓕᒐᓕᐅᖅᑏᑦ ᐱᒋᐊᕐᓂᐊᓕᖅᑎᓪᓗᒋᑦ 

ᐄᐳᕈ 1, 1999-ᖑᑎᓪᓗᒍ. 

 

ᓄᓇᑐᐃᓐᓇᕐᒥ ᓄᓇᓕᕋᓛᓂ ᐃᓅᓚᐅᖅᑎᓪᓗᓂ 

ᑖᓐᓇ ᐊᓯᔾᔨᕐᓂᐊᓗᖕᒥᒃ ᑕᑯᓯᒪᔪᖅ 

ᐊᖏᖅᓯᒪᑦᑎᐊᖅᖢᓂᓗ ᐸᐸᑦᑎᔪᒪᓪᓗᓂ ᐃᓄᐃᑦ 

ᐱᖅᑯᓯᖏᓐᓂᒃ ᐅᒃᐱᕆᔭᖏᓐᓂᓪᓗ. ᒫᑕ 

ᐃᓄᓪᓚᕆᐅᓚᐅᖅᑐᖅ ᓱᓕᑦᑎᐊᖅᖢᓂ 

ᐅᖃᑦᑎᐊᓲᖑᓪᓗᓂᓗ. 

 

ᐊᕐᕌᓂᓵᖅ ᒥᓯᔅ ᒪᐃᑯᓪ ᑯᐃᓐ ᓇᓗᓇᐃᒃᑯᑕᖓᓂᒃ 

ᐱᑎᑕᐅᓚᐅᖅᓯᒪᔪᖅ ᐱᖅᑯᓯᓕᕆᓂᕐᒧᑦ 

ᐃᓕᓴᕆᔭᐅᓪᓗᓂ. 

 

ᐅᐱᒋᔭᐅᓪᓗᓂ ᐃᓐᓇᑐᖃᖅ, ᒫᑕ 

ᒫᓐᓇᕈᓘᓚᐅᖅᑐᖅ ᑎᒃᑯᐊᖅᑕᐅᓚᐅᖅᓯᒪᔪᖅ 

ᐃᓄᐃᑦ ᖃᐅᔨᒪᔭᑐᖃᖏᑦ ᑲᑎᒪᔨᖏᓐᓄᑦ ᐊᒻᒪ  

ᓂᕆᐅᓚᐅᖅᐳᖓ ᑐᑭᒧᐊᖅᑎᑖᕆᓂᐊᕐᓗᒍ 

ᐃᑲᔪᕐᓂᐊᕐᓂᖓᓂᓪᓗ ᓂᕆᐅᖕᓂᖃᓚᐅᖅᐳᖓ. 

 

ᑕᐃᒃᑯᐊ ᒫᑕᒥᒃ ᖃᐅᔨᒪᔪᑦ ᐃᖅᑲᐅᒪᕗᑦ ᒫᑕᒥᒃ. 

ᓱᓖᓛᒃ ᐅᖃᖅᑐᖅ ᐃᒡᓚᖅᑐᕐᓗ ᑐᓵᓐᖑᐊᖅᑕᕋ. 

ᔭᒐᐃᕗᒍᑦ ᐃᓚᑐᐃᓐᓇᕆᓐᖏᑕᒥᓄᑦ ᓄᓇᕗᒻᒥᐅᑦ 

ᔭᒐᐃᖕᒥᔪᑦ. 

 

ᐅᖃᖅᑏ, ᒪᓕᒐᓕᐅᖅᑎᐅᖃᑎᒃᑲ ᐅᕙᓃᑦᑐᑦ 

ᐱᖃᑎᒋᓪᓗᒋᑦ ᓇᒡᓕᒐᕙᓰᖅᐸᕗᑦ ᐃᓚᖏᑦ ᑕᐃᒃᑯᐊ 

ᐃᓚᓐᖓᖅᑐᑯᓘᓚᐅᖅᑐᖅ. ᖁᔭᓐᓇᒦᒃ ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᔅ ᐃᐊᓪ. 3. 

ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ 

ᑲᖏᖅᖠᓂᐅᑉ ᐅᐊᖕᓇᖓᓄᑦ, ᒥᔅᑕ ᑰᓕ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 430 - 3(3): 

ᑲᓇᑕᒥᐅᑦ ᑲᔪᓯᑦᑎᐊᖅᑐᑦ ᓵᓚᒃᓴᖅᑐᑎᑦ 

ᓇᓄᐃᑦ ᐊᑦᑕᓇᖅᑐᒦᑎᑕᐅᓂᖓᑕ 

ᖁᕝᕙᓯᒋᐊᖅᑕᐅᓇᓱᓐᓂᖓᓂᒃ (ᑰᓕ)  

 

ᑰᓕ: ᖁᔭᓐᓇᒦᒃ ᐅᖃᖅᑎᑦᑎᔩ. ᐅᓐᓄᓴᒃᑯᑦ 

ᑲᖏᖅᖠᓂᕐᒥᐅᑦ ᓄᓇᕗᑦᒥᐅᑦ. ᒫᓐᓇ ᐅᖃᖅᑏ, 

ᐅᖃᕈᒪᓪᓗᖓ ᖁᕕᐊᓱᒃᐳᖓ ᐅᑎᕋᑦᑕ ᑲᓇᑕᒧᑦ. 

ᑲᓇᑕ ᐊᖏᕐᕋᕐᕕᒋᓪᓗᒍ ᑐᓐᖓᓇᑦᓯᐊᖅᑐᖅ. 

 

ᐅᖃᖅᑏ, ᐆᒥᖓ ᐅᐱᒍᓱᓪᓚᕆᒃᑐᐊᓘᒐᒪ 

ᐅᖃᓚᐅᐱᓪᓚᒍᒪᓪᓗᒋᑦ ᓄᓇᕗᑦᒥᐅᑦ 

ᐅᓐᓂᖅᓯᐅᕈᑎᒋᒋᐊᖃᕋᑦᑎᒍᑦ 

ᑕᐃᑲᓃᖅᑲᐅᓂᑦᑎᓐᓂᑦ. ᓯᕗᓪᓕᖅᐹᒥ, ᐃᒫᒃ 

ᐱᒻᒪᕆᐅᖕᒪᑦ ᑲᓇᑕ ᑭᒡᒐᖅᑐᖅᖢᒍ ᓄᓇᕗᑦᒥᐅᑦ, 

ᑕᐃᒪ ᑖᒃᑯᓄᖓ ᐅᖃᖅᑎᒋᔭᐅᖃᑕᐅᑎᓪᓗᖑ 

ᑕᐃᑲᓂ CITES Convention-ᖃᖅᖢᑕ ᐹᓐᑳᒃᒥ, 

ᑖᑦᓱᒥᖓ ᐊᑭᕋᖅᑐᓚᐅᕋᑦᑕ ᓇᓄᐃᒡᒎᖅ 

ᐅᓗᕆᐊᓇᕐᓂᖅᐹᒧᑦ ᓅᑕᐅᒋᐊᕐᓂᐅᔭᓕᕐᒪᑕ, 

Category 1 – Endangered Species, 

ᑖᒃᑯᓄᖓ ᒥᐊᓕᒐᒃᑯᑦ ᒐᕙᒪᒃᑯᖏᓐᓄᑦ. 

ᓄᓇᕗᑦᒥᐅᑦ ᖃᐅᔨᒪᖁᓪᓗᒋᓪᓗ ᑖᓐᓇ 

ᖁᔭᓐᓇᒦᓪᓚᕆᒃᑖᓗᒐ, ᑖᓐᓇ ᐱᖃᓐᓈᕋ ᑕᒡᕙᓂᓗ 

ᑲᑎᒪᔨᐅᖃᑎᒋᓪᓗᒍ, ᑖᓐᓇ ᒥᓂᔅᑕᒋᔭᕗᑦ ᔭᐃᒥᓯ 

ᐋᕆᐊᒃ, ᑖᓐᓇ ᐅᓐᓂᖅᑐᐃᓚᐅᖅᓯᒪᖕᒪᑦ 

ᐃᓚᐅᖁᓪᓗᓂᖓ, ᑖᓐᓇ ᐊᒃᓱᕈᕐᓇᖅᑐᓪᓚᕆᒃ 

ᐱᓇᓱᐊᒐᑦᓴᖅ ᐅᑯᐊᖑᓚᐅᕐᒪᑦ. 

 

(ᑐᓵᔨᒃᑯᑦ) ᐅᖃᖅᑏ, ᑲᓇᑕᒥᐅᑕᐃᑦ ᐃᓚᖃᓚᐅᖅᑐᑦ 

ᑲᓇᑕᐅᑉ ᒐᕙᒪᒃᑯᖏᓐᓃᓐᖔᖅᑐᓂᒃ, ᓄᓇᕗᑉ 

ᒐᕙᒪᒃᑯᓐᓃᓐᖔᖅᑐᓂᒃ, ᓄᓇᑦᓯᐊᑉ ᒐᕙᒪᒃᑯᖏᓐᓂᑦ, 

ᐃᓄᐃᑦ ᑕᐱᕇᑦ ᑲᓇᑕᒥ, ᓄᓇᕗᑦ ᑐᓐᖓᕕᒃᑯᑦ 

ᐊᒻᒪᓗ ᐆᒪᔪᓕᕆᓂᕐᒧᑦ ᑎᒥᓐᖑᖅᑎᑕᐅᓯᒪᔪᑦ 

ᐃᓄᕕᐊᓗᐃᑦ, ᓄᓇᕕᒃ, ᓄᓇᑦᓯᐊᕗᑦ, ᐊᒻᒪᓗ 

ᓇᖕᒥᓂᖁᑎᕗᑦ ᐃᓄᐃᑦ ᐆᒪᔪᓕᕆᔨᖏᑕ 

ᑎᒥᖁᑎᖏᓐᓂᓐᖔᖅᑐᑦ ᑕᕝᕙᓃᑦᑐᐃᓐᓇᐅᓚᐅᖅᑐᑦ. 

 

ᐅᖃᖅᑏ, ᑕᐃᒃᑯᐊ ᑲᓇᑕᒥᐅᑕᐃᑦ ᐃᓚᐅᓚᐅᖅᑐᑦ 

ᓴᐳᒻᒥᐅᓯᖅᓯᒪᓚᐅᖅᑐᑦ ᑲᓇᑕᐅᑉ ᐋᖅᑭᒃᓯᒪᔭᖓᓂᒃ 

ᐊᒃᓱᕉᑎᖃᖅᖢᑎᒃ ᐊᓯᔾᔨᔮᓐᖏᖦᖢᑎᒡᓗ 

ᓯᕗᓪᓕᐅᑎᑕᐅᓪᓗᑎᒃ ᑖᓐᓇ ᓵᓚᒋᓂᐊᕐᓂᕐᒥᓂᒃ, 

ᒥᐊᓕᒐᐃᑦ ᑐᒃᓯᕌᖓᑦ ᐊᒻᒪᓗ ᑐᖏᓕᐊ ᓄᓇᕐᔪᐊᑉ 

ᐅᖃᐅᔾᔭᐅᖁᓪᓗᒍ ᑲᓇᑕᒥᐅᓪᓗ ᐃᓄᐃᓪᓗ 

ᐊᖑᓇᓱᒍᓐᓇᕐᓂᖏᓪᓗ ᐱᔪᓐᓇᐅᑎᒥᒃ ᐊᑐᕐᓗᒋᑦ 

ᐃᓚᐃᓐᓈᕆᓐᖏᑦᑐᖅ ᐅᐱᒋᓐᓇᖅᑐᖅ ᐊᒻᒪᓗ 

ᐃᓚᖃᖅᖢᑎᖕ ᐃᓕᓴᕆᔭᐅᓯᒪᔪᑦ ᐱᑐᐃᓐᓇᐅᖏᑦᑐᑦ 

ᐆᒪᔪᑦ ᒪᓕᒐᖏᑦ ᓲᕐᓗ ᐅᓄᕐᓂᖏᑦ 

ᓈᓴᖅᑕᐅᖃᑦᑕᕐᓂᖏᑦ ᐊᒻᒪᓗ ᒪᓕᒐᖅᑎᒍᑦ 

ᓂᕕᓐᖓᖅᑯᑖᖃᕐᓂᖏᑦ. ᐄ, ᑖᓐᓇ 

ᐃᓚᐃᓐᓈᕆᓐᖏᑦᑐᑦ, ᑕᒪᓐᓇ 

ᖃᐅᔨᒪᔭᐅᓚᐅᓐᖏᑦᑐᖅ ᑕᖅᑲᒃᑯᓄᖓ 

ᓄᓇᕐᔪᐊᕐᒥᐅᑕᐅᖃᑎᑦᑎᓐᓂᒃ. 

 

ᐅᖃᖅᑏ, ᑐᓴᖅᓯᒪᔪᒃᓴᐅᓕᖅᐳᓯ 

ᐊᒃᓱᕉᑎᒋᓚᐅᖅᑕᕗᑦ ᑲᓇᑕᒥᐅᑕᐅᓪᓗᑕ. 

 

ᐅᖃᖅᑎ (ᑐᓵᔨᒃᑯᑦ): ᒥᔅᑕ ᑰᓕ, ᓈᒻᒪᒃᓯᒐᕕᑦ 

ᐊᖏᖅᑕᐅᔪᒪᓂᐊᖅᐲᑦ?  

 

ᑰᓕ (ᑐᓵᔨᒃᑯᑦ): ᐄ, ᐊᖏᖅᑕᐅᔪᒪᔪᖓ 

ᑲᔪᓯᔪᒪᓪᓗᖓ. ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᔅᑕ ᑰᓕ, 

ᐊᖏᖅᑕᐅᔪᒪᖕᒪᑦ ᐅᖃᐅᓯᒃᓴᒥᓂᒃ 

ᐱᔭᕇᖅᓯᔪᒪᓪᓗᓂ, ᐊᑭᕋᖅᑐᖅᑐᖃᓐᖏᑉᐸᑦ? ᐊᑏᒃ, 

ᑲᔪᓯᒋᑦ. 

ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ. 

 

ᐅᖃᖅᑏ, ᐄ, ᐱᕐᔪᐊᕌᓗᒃ ᐃᓱᒪᒋᔭᒃᑲ ᑕᒪᒃᑯᐊ 

ᐅᖃᐅᓯᕆᓗᒋᑦ ᐊᒻᒪᓗ ᑕᖅᑲᒃᑯᐊ ᓄᓇᕗᑦᒥᐅᑦ 

ᐅᓂᒃᑲᐅᔾᔭᐅᒋᐊᖃᕐᒪᑕ ᐊᒃᓱᕉᑎᒋᓚᐅᖅᑕᑦᑎᓐᓂᒃ 

ᑕᐃᓛᓐᒥ. 

 

ᑐᓴᖅᓯᒪᔪᒃᓴᐅᕗᓯ ᐱᓇᓱᓪᓚᕆᒃᑎᓪᓗᑕ 

ᑲᓇᑕᒥᐅᑕᐅᔪᒍᑦ ᑲᔪᓯᑦᑎᐊᓚᐅᖅᑐᖅ. ᒪᕐᕉᖕᓂᒃ 

ᐱᔭᕐᓂᖏᑦᑐᕐᔪᐊᕌᓗᖕᓂᒃ ᑐᒃᓯᕋᐅᑏᖕᓂᒃ 

ᓵᓚᒃᓴᕋᓱᒃᑎᓪᓗᑕ. ᓯᕗᓪᓕᖅ, ᑕᐃᖕᓇ 

ᓂᓪᓕᕈᓐᓇᕐᕕᒋᖅᑲᐅᔭᕋ ᒥᐊᓕᒐᐃᑦ 

ᑐᒃᓯᕋᐅᓯᐅᖅᓯᒪᓂᖓ. ᐱᔭᕐᓂᓚᐅᓐᖏᑦᑐᖅ 170-

ᖑᓚᐅᕐᒪᑕ ᓄᓇᕐᔪᐊᖑᔪᐃᑦ ᓂᕈᐊᕐᓂᐊᕐᓗᑎᒃ 

ᑐᒃᓯᕋᐅᓯᐅᖅᓯᒪᔪᓂᒃ ᐊᒥᓲᓂᖅᓴᐃᓪᓗ ᐊᖏᖅᑐᑎᑦ 

ᑲᓇᑕᒥᐅᑦ ᐱᔪᒪᔭᖓᓂᒃ. 

 

ᐅᕙᒎᔪᒍᑦ ᑲᓇᑕᒥᐅᑎᒍᑦ ᐊᒃᓱᕈᑦᑎᐊᖅᖢᑕ 

ᐅᐱᒍᓱᑦᑎᐊᖅᖢᑕᓗ ᐱᓇᓱᓪᓚᕆᓚᐅᖅᑐᒍᑦ ᑖᓐᓇ 

ᓵᓚᒋᓇᓱᒃᖢᑎᒃᑯᑦ ᓴᓐᖏᔪᐊᓘᑎᓪᓗᒋᑦ ᑕᐃᒃᑯᐊ 

ᐊᑭᕌᕗᑦ. ᐃᓚᒋᔭᐅᖃᑕᐅᓪᓗᑎᒃ ᑕᐃᑲᓃᖃᑎᒋᔭᕗᑦ 

ᓄᓇᖅᑲᑎᒌᖏᑦᑐᑦ. ᐃᓚᖓ ᑕᐃᓐᓇ ᓴᓐᖏᓂᖅᐹᖅ 

ᒥᐊᓕᒐᐃᑦ ᓄᓇᖓᑦ ᐊᑭᕋᖅᑐᓚᐅᕐᒪᑦ ᐅᕙᑦᑎᓐᓂᒃ 

ᐅᓛᓴᒥᐅᓪᓗ ᑕᕆᐅᑉ ᐊᑭᐊᓂᕐᒥᐅᑦ ᐊᒻᒪᓗ 

ᐃᓚᖏᑦ ᐅᖅᑰᔪᕐᒥᐅᑕᒃᓴᔭᐃᑦ ᐃᓚᖏᓪᓗ 

ᐱᓇᓱᓪᓚᕆᓚᐅᖅᑐᑦ ᑕᐃᒃᑯᐊ 

ᑲᓇᖕᓇᕐᒥᐅᑕᐅᖅᑰᖅᑐᑦ ᐅᓇᓂ 

ᐅᖅᑰᔪᕐᒥᐅᑕᒃᓴᔭᕈᓘᒐᓗᐊᑦ. 

ᐊᑭᕋᖅᑐᖃᑕᐅᓚᐅᖅᑐᓂᒃᑯᐊ South America-

ᒥᐅᑕᐃᑦ, Pacific Asia-ᒥᐅᑦ ᑲᓇᖕᓇᖓᓂᒃ 

ᐊᑯᓐᓂᖓᓃᑦᑐᓂᑦ ᐊᒻᒪᓗ ᕿᕐᓂᖅᑕᐃᑦ 

ᓄᓇᖓᓐᓃᑦᑐᓂ. 

 

(ᑐᓵᔨᒃᑰᕈᓐᓃᖅᑐᖅ) ᐃᒫᒃ ᐅᖃᕈᓐᓇᖅᑐᖓ 

ᓇᐃᓈᕆᐊᕐᓗᒍ, ᐊᒃᓱᐊᓗᒃ ᑕᐃᑲᓂ 

ᓴᖅᑯᒻᒥᑎᑦᑎᒋᐊᖃᓚᐅᓐᖏᓐᓇᑦᑕ 

ᓵᓚᒃᓴᖅᓯᒪᓕᖅᖢᑕ ᐱᐅᓱᒋᔮᕐᓂᑦᑎᓐᓂᑦ 

ᐅᐊᑲᓪᓚᐅᓚᐅᕐᒪᑦ. ᑖᒃᑯᐊ ᒪᕐᕉᒃ 

ᐅᖃᐅᓯᕆᖅᑲᐅᔮᒃᑲ ᐊᒃᓱᕈᓪᓚᕆᒃᖢᑕ 

ᑐᑭᓯᑎᑦᑎᓇᓱᓚᐅᕋᑦᑕ ᑲᓇᑕᒥᐅᑦ ᐱᓇᓱᐊᖅᑕᖏᑦ 

ᓇᓄᐃᑦ ᒥᒃᓵᓄᑦ ᒪᓕᒐᖃᓚᐅᕐᒪᑕ, ᓯᓚᕐᔪᐊᖅ 

ᒪᓕᒐᖃᕋᓱᒋᓐᓈᓚᐅᓐᖏᒻᒪᑦ. ᒐᕙᒪᑐᖃᒃᑯᓪᓗ 

ᒪᓕᒐᖃᖅᖢᑎᒃ, ᓄᓇᕗᑦ ᒐᕙᒪᒃᑯᑦ ᒪᓕᒐᖃᖅᖢᑎᒃ 

ᖃᐅᔨᓴᑦᑎᐊᕆᐊᖃᖅᖢᑎᒃ ᓇᓄᐃᑦ 

ᐊᒥᒐᓕᓐᖏᒃᑲᓗᐊᕐᒪᖔᑕ ᐊᒻᒪᓗ ᑕᒪᒃᑯᐊ  

ᐃᓕᖅᑯᓯᕆᔭᕗᑦ ᐃᓄᖕᓂᒃ ᓄᓇᓕᕋᓛᓂᑦ 

ᐱᓕᕆᖃᑎᖃᖃᑦᑕᕐᓂᑦᑎᓐᓂᒃ ᓯᓚᕐᔪᐊᖅ 

ᖃᐅᔨᒪᓚᐅᓐᖏᑦᑐᑦ, ᓲᕐᓗ ᓇᓐᓄᑲᑕᒃᑐᐊᓘᔪᒍᑦ 

ᑕᐃᒪᓐᓇ ᐊᑭᑦᑐᖅᑐᐊᓘᖕᒪᑕᒎᖅ ᓇᓄᐃᑦ 

ᑕᐃᒪᓐᓇᒃ ᐃᓱᒪᒋᔭᐅᓚᐅᕋᑦᑕ. ᑭᓯᐊᓂ 

ᐅᖃᐅᑎᒋᐊᖃᓚᐅᖅᑕᕗᑦ ᓯᓚᕐᔪᐊᕐᒥᐅᑦ ᓇᓄᐃᑦ 

ᒥᒃᓵᓄᑦ ᐃᓄᐃᑦ ᐃᓚᐅᓪᓗᑎᒃ ᐊᒻᒪᓗ 

ᒥᐊᓂᖅᓯᖃᑎᒌᒍᑎᖃᖅᖢᑎᒃ ᓄᓇᕗᑦ ᒐᕙᒪᒃᑯᑦ 

ᐱᓕᕆᖃᑎᖃᖃᑦᑕᖅᑐᑦ ᐊᒃᓱᕈᑦᑎᐊᖅᖢᓂ. 

 

(ᑐᓵᔨᑎᒍᑦ) ᐅᖃᖅᑎ, ᐅᖃᖅᑲᐅᒐᒪ ᑲᓇᐅᑉ 

ᑲᑐᔾᔨᖃᑎᒌᖏᑦ ᒪᕐᕉᖕᓂᒃ ᐊᒃᓱᕉᑎᖃᓚᐅᖅᐳᑦ 

ᓂᕈᐊᕐᓂᐊᖅᑎᓪᓗᒋᑦ ᑕᐃᒃᑯᐊ 116 

ᒪᕐᕈᐃᓕᖓᔫᖕᓂᒃ ᓂᕈᐊᕈᑕᐅᔭᕆᐊᓖᖕᓂᒃ. 

ᓯᕗᓪᓕᖅᐹᖅ ᐅᖃᖅᑲᐅᒐᒪ ᓴᖅᑭᑕᐅᓚᐅᖅᑐᖅ 

ᒥᐊᓕᒐᐃᑦ ᓄᓇᕐᔪᐊᖓᓐᓂᒃ ᐅᐃᒍᖓ 1, ᓇᓄᐃᑦ 

ᓄᖑᓕᖅᑐᓃᑦᑕᐅᓂᕋᖅᑕᐅᓪᓗᑎᒃ ᐊᒻᒪᓗ 

ᑕᐃᒪᐃᓐᓂᖓᓄᑦ ᓂᐅᕐᕈᑎᒃᓴᐅᖁᔭᐅᔪᓐᓃᖅᖢᑎᒃ 

ᑮᓇᐅᔭᓕᐅᕈᑕᐅᓂᐊᕐᓗᑎᒃ ᑲᓇᑕᒥ 

ᐃᓚᐅᓐᖏᑦᑐᑐᐊᖑᓗᓂ. ᑕᐃᒪᐃᑦᑑᖕᒪᑦ ᑖᓐᓇ 

ᑐᒃᓯᕋᐅᑦ 50-ᓄᑦ ᐊᒻᒪᓗ ᐊᑕᐅᓯᕐᒧᑦ 

ᐊᖏᖅᑕᐅᔭᕆᐊᖃᓚᐅᖅᑐᖅ ᑲᔪᓯᓂᐊᖅᐸᑦ. 

 

ᐊᐃᕙᐅᑎᓯᒋᐊᕐᒪᑕ, ᐅᖃᖅᑎ, ᒥᐊᓕᒐᐃᑦ 

ᓯᕗᒡᒐᖅᑕᖅᑎᒋᔭᐅᓪᓚᕆᓚᐅᖅᑐᑦ ᐊᒻᒪᓗ 

ᓇᓗᓇᐃᖅᓯᑦᑎᐊᓚᐅᖅᖢᑎᒃ ᑕᐃᒃᑯᐊ ᐊᐅᓚᒍᑎᕗᑦ 

ᓈᒻᒪᖏᒻᒪᑕᒎᖅ ᐊᒻᒪᓗᒎᖅ ᓇᓄᐃᑦ ᓄᖑᓕᕐᒪᑕ. 

ᐊᒻᒪᓗ ᑲᓇᑕᐅᑉ ᖃᐅᔨᓴᐅᑎᒋᓚᐅᖅᑕᖏᑦ 

ᐱᐅᓐᖏᓐᓂᕋᖅᑕᐅᓪᓗᑎᒃ. 

 

ᐅᖃᖅᑎ, ᐊᐃᕙᓕᓵᖅᑎᓪᓗᒋᑦ ᑕᐃᒃᑯᐊ ᒥᐊᓕᒐᐃᑦ 

ᑐᒃᓯᕋᐅᑎᖓᑦ ᐊᒻᒪᓗ ᑯᐃᓐ ᓄᓇᖓᓐᓂᕐᒥᐅᑦ 

ᐃᓚᒋᔭᐅᓪᓗᑎᒃ 30 ᓄᓇᖅᑲᑎᒌᓐᖏᑦᑐᑦ 

ᒥᐊᓕᒐᐃᑦ ᑐᒃᓯᕋᐅᑎᖓᓐᓄᑦ ᐋᖅᑭᒋᐊᕈᑎᒃᓴᓂᑦ 

ᓴᖅᑮᓚᐅᖅᓯᒪᔪᑦ. ᑕᐃᓐᓇ ᑐᒃᓯᕋᐅᑦ 

ᐋᖅᑭᒋᐊᖅᑕᐅᓚᐅᖅᑐᖅ ᑲᓇᑕᒥᐅᓄᑦ 

ᐱᐅᒋᔭᐅᓐᖏᓪᓚᕆᓚᐅᕐᒥᔪᖅ ᑲᓇᑕᒥᐅᓄᑦ 

ᐋᖅᑭᒋᐊᕐᓂᐅᓚᐅᓐᖏᒻᒪᑦ ᓄᑖᑦᑎᐊᒻᒪᕆᒃᑎᒍᑦ 

ᑕᑯᓚᐅᕋᑦᑎᒃᑯ. 

 

ᑭᓯᐊᓂ ᒪᓕᒐᐃᑦ ᒪᓕᒃᖢᒋᑦ ᑕᐃᑲᓂ 

ᑲᑎᒪᕐᔪᐊᕐᓂᕐᒥ ᐊᖏᖅᑕᐅᓪᓗᐊᓚᐅᓐᖏᑦᑑᒐᓗᐊᖅ 

ᐋᖅᑭᒋᐊᕈᑎᒃᓴᐅᓚᐅᓐᖏᑦᑑᒐᓗᐊᖅ ᑕᐃᒪᓐᓇ 

ᐋᖅᑭᒋᐊᕐᓂᐅᑎᑕᐅᓪᓗᓂ ᓴᖅᑭᑕᐅᓚᐅᕐᒪᑦ 

ᐊᐃᕙᐅᑎᒋᔭᐅᔪᓐᓇᕐᓂᐊᕐᒪᑦ ᓄᓇᖅᑲᑎᒌᓐᖏᑦᑐᒥᒃ. 

ᐃᑲᔪᖅᓱᐃᓚᐅᖅᑐᖅ ᑲᓇᑕᒥᐅᓂᑦ ᑐᒃᓯᕋᐅᑦ  

ᐅᖃᓚᐅᖅᑐᖅ ᑕᐃᓐᓇ 

ᐋᖅᑭᒋᐊᕐᓂᐅᓂᕋᖅᑕᐅᓚᐅᖅᑐᖅ 

ᐊᖏᖅᑕᐅᔭᕆᐊᖃᓚᐅᖏᑦᑑᖅᑎᑕᐅᓚᐅᖅᑐᖅ 

ᐃᓴᓚᐃᓕᒥᐅᓄᑦ, ᐅᖃᖅᖢᑎᒃ, ᒪᓕᒐᕐᓂᒎᖅ 

ᓯᖁᒥᑦᑎᖕᒪᑦ ᐋᖅᑭᒋᐊᕐᓂᐅᓂᕋᖅᑕᐅᓂᐊᖅᑎᓪᓗᒍ. 

ᑕᐃᓐᓇ ᐋᖅᑭᒋᐊᕐᓂᖅ ᐱᓗᒍ ᐊᑐᖅᑕᐅᓕᕐᓂᖅᐸᑦ 

ᑲᓇᑕ ᓇᓗᓈᕿᓂᕐᒨᖅᑐᓪᓛᓘᓇᔭᖅᑐᖅ 

ᐊᐅᓚᑎᔾᔪᑎᖏᑦ ᐱᔾᔪᑎᒋᓪᓗᒋᑦ ᐱᔭᒃᓴᕗᑦ ᑕᐃᒃᑯᐊ 

ᖃᐅᔨᓴᖅᑕᐅᓂᕐᓄᑦ ᐊᐅᓚᑦᑎᔾᔪᑎᓪᓗ 

ᓂᐅᕐᕈᑎᒃᓴᐃᓪᓗ ᑰᑕ ᑕᒪᒃᑯᐊᓕᒫᑦᑎᐊᑦ 

ᐅᕙᑦᑎᓐᓄᑦ ᐱᐅᒋᔭᐅᓐᖏᑦᑎᐊᓚᐅᖅᑐᑦ. 

 

ᑕᐃᓐᓇ ᐋᖅᑭᒋᐊᕐᓂᐅᓚᐅᖅᑐᖅ 

ᐅᖃᖅᓯᒪᓚᐅᖅᑐᖅ, ᐱᖓᓲᔪᓂᑦ ᒪᕐᕉᒃ ᑖᒃᑯᓄᖓ 

ᑲᑐᔾᔨᖃᑎᒌᕐᔪᐊᓄᑦ ᐋᖅᑭᒋᐊᕐᓂᕐᒥᒃ 

ᑐᑭᑖᖅᑎᑕᐅᓗᓂ. ᐅᖃᖅᑎ, ᑕᐃᒃᑯᐊᓘᓐᓃᑦ 

ᒥᓂᔅᑕᐅᑉ ᑐᖏᓕᖓ ᓴᐳᔾᔨᓯᒪᔪᓪᓚᕆᐅᓚᐅᖅᑐᖅ 

ᑲᓇᑕᐅᑉ ᐅᖃᖅᑎᖏᓐᓂᒃ ᐋᖅᑭᒋᐊᕈᒻᒥᒃ 

ᓂᓪᓕᐊᓕᕋᒥ. ᒥᐊᓕᒐᐃᓪᓕ ᑐᒃᓯᕋᐅᑎᖓᓐᓄᑦ 

ᓂᓪᓕᐅᑎᖃᓚᐅᖅᑐᖓ ᐱᒋᐊᓕᓵᖅᑲᐅᑎᓪᓗᒋᑦ. 

ᑲᓇᑕᐅᑉ ᒐᕙᒪᒃᑯᖏᑦ ᐊᒃᓱᕈᑦᑎᐊᖅᖢᑎᒃ 

ᐊᑭᕋᖅᑐᐃᓚᐅᖅᑐᑦ 

ᐋᖅᑭᒋᐊᕐᓂᐊᕐᓂᕋᖅᑕᐅᓚᐅᖅᑐᑦ ᑕᐃᒃᑯᓄᓐᖓ 

ᒥᐊᓕᒐᕐᓄᑦ. 

 

ᐅᖃᖅᑎ, ᐅᐱᒍᓱᒃᐳᒍᑦ ᓴᕆᒪᕈᓱᒃᐳᒍᑦ ᑕᐃᒃᑯᐊᓗ 

ᒐᕙᒪᐅᓐᖏᑦᑐᑦ ᑎᒥᖁᑎᖏᓐᓂᒃ ᑕᐅᓇᓃᖃᑕᐅᔪᑦ 

ᖁᕕᐊᒋᓗᐊᖅᑕᒃᑲ ᑎᐅᕆ ᐊᐅᓪᓚ ᑕᐃᓐᓇ 

ᐊᖓᔪᖅᑳᕆᔭᐅᔪᖅ ᐃᓄᐃᑦ ᑕᐱᕇᒃᑯᓐᓄᑦ 

ᐊᒃᓱᕉᑎᖃᑦᑎᐊᖅᖢᓂ ᐅᖃᓪᓚᓚᐅᖅᑐᖅ 

ᓴᐳᒻᒥᐅᓯᖅᓯᒪᓪᓚᕆᓚᐅᖅᑐᕐᓗ ᐃᓄᖕᓂᒃ ᐊᒻᒪᓗ 

ᑲᓇᑕᒥᐅᑕᐃᑦ ᑕᐅᓇᓃᖃᑕᐅᓚᐅᖅᑐᑦ 

ᓵᓚᒃᓴᖅᑎᑦᑎᓚᐅᕐᒪᑕ ᑕᐃᒃᑯᐊᓗ 

ᑐᒃᓯᕋᐅᑎᐅᔫᒐᓗᐊᑦ ᐱᖁᔨᕗᖔᖅᑕᐅᔫᒃ 

ᐊᓂᒍᓚᐅᓐᖏᖦᖢᑎᒃ ᐊᒃᓱᕈᓚᐅᕐᓂᖏᑦ ᑲᓇᑕᒥᐅᑦ 

ᐱᔾᔪᑎᒋᓪᓗᒋᑦ. 

 

ᑕᐃᒪᐃᑦᑑᖕᒪᑦ, ᐅᖃᖅᑎ, ᐅᐸᓚᐅᖅᑕᕗᑦ 

ᑲᔪᓯᑦᑎᐊᓚᐅᖅᐳᖅ ᑕᐃᒪᐃᓕᖓᓂᐊᓕᖅᖢᑕᓗ 

ᐱᖓᓱᓄᑦ ᐊᕐᕌᒍᓄᑦ ᐊᐅᓚᑦᑎᑦᑎᐊᕐᓂᕐᒧᓪᓗ 

ᓵᓐᓂᐊᖅᖢᑕ. ᖁᔭᓐᓇᒦᒃ ᐅᖃᖅᑎ. 

 

>>ᐸᑦᑕᑐᖅᑐᑦ 

 



ᓇᒡᒐᔾᔭᐅ, ᒫᑦᓯ 11, 2013 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᑰᓕ. 3. 

ᒪᓕᒐᓕᐅᖅᑏᑦ ᐅᖃᐅᓯᖏᑦ. ᑲᔪᓯᓗᑕ. 4. ᑭᐅᔾᔪᑎᑦ 

ᐅᖃᐅᓯᒃᑯᑦ ᐊᐱᖅᑯᑕᐅᓚᐅᑐᕐᓄᑦ. 5. ᐃᓕᓴᖅᓯᓂᖅ 

ᐳᓛᕆᐊᖅᓯᒪᔪᓂᑦ. ᒥᔅᑕ ᑯᓱᒐᖅ. 

 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ 

ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 

ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᑎᒍᑦ): 

ᖁᔭᓐᓇᒦᒃ ᐅᖃᖅᑎ. ᖁᔭᓐᓇᒦᒃ ᐱᕕᖃᖅᑎᒃᑲᕕᖓ. 

ᐱᓇᓱᐊᕈᓯᐅᓚᐅᖅᑐᒥ ᑕᒪᐅᓐᖓᓚᐅᕋᒪ 

ᑐᓐᖓᓴᐃᓚᐅᖅᓯᒪᓪᓗᖓᓗ 15-ᓂᑦ ᐱᓕᕆᔪᓂᑦ 

ᓄᓇᓕᖕᓂ ᒐᕙᒪᒃᑯᓐᓂᓪᓗ ᐱᔨᑦᑎᕋᖅᑐᓕᕆᔨᒃᑯᓐᓂ 

ᐊᒻᒪᓗ ᐊᐱᖅᓱᖅᑕᐅᕈᓘᔭᓕᓚᐅᖅᑐᖓ. 

 

ᒫᓐᓇᓕ 15-ᓂᑦ ᒥᑭᔫᑎᓂᑦ ᐱᒃᑲᐅᓛᓂᑦ 

ᕼᐋᑭᖅᑎᖁᑎᒋᔭᑦᑎᓐᓂᑦ ᓄᓇᕗᒻᒥ ᐅᓪᓗᒥᓗ 

ᐃᑲᔪᖅᑐᕆᐊᖅᑐᖅᓯᒪᓪᓗᑎᑦ ᐅᕙᑦᑎᓐᓂᑦ. 

 

>>ᐸᑦᑕᑐᖅᑐᑦ 

 

ᐅᖃᖅᑎ, ᐅᐱᒍᓱᑦᑎᐊᖅᐳᖓ ᓴᖅᑭᑦᑎᔪᒪᓪᓗᒋᑦ 

2013-ᒥ ᒥᑭᔫᑎᓂᑦ ᕼᐋᑭᕐᓂᐅᓚᐅᖅᑐᒥ 

ᓵᓚᒃᓴᓚᐅᖅᑐᓂᑦ ᑲᖏᖅᖠᓂᕐᒥᐅᑕᐃᑦ, 

ᐅᑯᐊᖑᓪᓗᑎᒃ: 

 

ᐱᖃᓐᓇᕆᔭᕋ ᓯᑎᐹᓐ ᓄᑲᑉᐱᐊᖅ; 

ᔭᐃᑲᑉ ᕗᐃᓯ; 

ᐸᐸ ᒪᒃᑖᖅ; 

ᐅᕌᓐᓄ ᕿᔪᒃ; 

ᐄᑕᓐ ᒪᒃᐸ; 

ᐅᕇᔾᔪ ᑕᑎ; 

ᐄᐊᓐ ᐸᓐᓂᐅᖅ; 

ᓇᒡ ᐲᒍᓪ; 

ᓯᑦᓂ ᓂᑯᓪ; 

ᕖᓚᓐ ᑳᓕᐅ; 

ᑕᐃᕈᐃᔅ ᑎᐊᔅ; 

ᑲᓛ ᑕᒃᑕᖅ; 

ᓂᑯᓚᔅ ᒪᒃᐸ; 

ᐄᓴᒃ ᑕᑉᑐᐃᓂᖅ; 

ᔭᐃᑕᓐ ᓯᒍᑦᓴᓐ 

 

ᐊᒻᒪᓗ ᑲᒪᔨᑦᑎᐊᕚᓗᖏᑦ: 

 

ᑎᐅᕋᓐ ᓂᑯᓪ; 

ᐃᐅᕆᒃ ᓄᑲᑉᐱᐊᖅ; ᐊᒻᒪᓗ 

ᐊᐅᓚᑦᑎᔨᒻᒪᕆᖓᑦ ᕗᕆᑦ ᑳᓕᐅ. 

 

ᐊᖓᔪᖅᑳᕆᔭᐅᔪᐃᓪᓗ: 

 

ᑯᕆᔅᑏᓐ ᓄᑲᑉᐱᐊᖅ ᓄᓖᕆᓪᓗᒍ ᐊᓯᐊᓕ 

ᑕᐃᑲᐅᓪᓗᓂ ᓄᓖᕋ, ᐃᐅᕆᒃ ᓄᑲᑉᐱᐊᖅ; 

ᓗᐃᔅ ᐳᐃᓯ ᓄᑲᖅᑎ, ᐊᑖᑕᒐ; ᐊᒻᒪ 

ᓄᐊ ᐸᓐᓂᐅᖅ. 

 

(ᑐᓵᔨᒃᑯᑦ) ᐅᖃᖅᑎ, ᑐᓐᖓᓱᑦᑎᑉᐸᒃᑲ 

ᕼᐋᑭᖅᑎᖁᑎᕗᑦ ᑲᖏᖅᖠᓂᕐᒥᐅᑦ ᐊᓈᓇᒃᑯᖏᓪᓗ 

ᒪᓕᒐᓕᐅᕐᕕᖕᒧᑦ. 

 

ᐱᒃᑲᐅᓛᓂᑦ ᑲᒪᔨᖁᑎᖃᖅᐳᒍᑦ 

ᐊᑭᓕᖅᓱᖅᑕᐅᓐᖏᑦᑐᖁᑎᖃᖅᖢᑕᓗ ᑲᖏᖅᖠᓂᕐᒥ. 

ᐊᔪᐃᓐᓈᖏᓐᓇᖁᑦᑎᐊᖅᐸᒃᑲ ᐊᒃᓱᕈᖃᑦᑕᕐᓂᕐᒥᓂᑦ 

ᓵᓚᒃᓴᖅᑐᓕᐅᖃᑦᑕᕐᒪᑕ. 

 

ᐅᖃᖅᑎ, ᐅᖃᕈᒪᖕᒥᔪᖓᑦᑕᐅᖅ ᑖᒃᑯᐊ 

ᕼᐋᑭᖅᑎᑯᓗᐃᑦ ᓂᕆᐅᑦᑎᐊᕐᒪᑕ ᓄᑖᒥᒃ 

ᐊᓐᓂᑭᑦᑐᕐᕕᒃᑖᖅᑎᑕᐅᓂᐊᕐᓂᕐᒥᒃ ᐅᕙᑦᑎᓐᓂᒃ. 

 

>>ᐃᓪᓚᖅᑐᑦ 

 

ᒪᓕᒐᓕᐅᖅᑎᐅᖃᑎᒃᑳ, ᑐᓐᖓᓱᒃᑎᑦᑎᐊᓚᐅᕐᓚᕗᑦ 

ᑲᖏᖅᖠᓂᕐᒥ ᒥᑭᔫᑎᓂᑦ ᕼᐋᑭᖅᑏᑦ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᑯᓱᒐᖅ ᐊᒻᒪ 

ᐱᒃᑯᒋᕙᓯ ᐃᓘᓐᓇᔅᓯᓐᓂᒃ ᑐᓐᖓᓱᑦᑎᐊᕆᑦᑎᓗ 

ᒪᓕᒐᓕᐅᕐᕕᖕᒧᑦ. ᐃᓕᓴᖅᓯᓂᖅ ᐳᓛᕆᐊᖅᓯᒪᔪᓂᑦ. 

ᒥᔅᑕ ᐅᓲᑖᐱᒃ. 

 

ᐅᓲᑖᐱᒃ: ᖁᔭᓐᓇᒦᒃ ᐅᖃᖅᑎᑦᑎᔨ. ᖁᔭᓐᓇᒦᓪᓗ 

ᑖᒃᑯᐊ ᕼᐋᑭᖅᑎᑯᓗᐃᑦ ᑕᒫᓃᒻᒪᑕ. ᓄᓇᖅᑲᑎᒃᑲ 

ᑕᐃᒪᐃᖃᑦᑕᖁᔪᒥᓈᓕᕐᒥᔫᒐᓗᐊᖅ  

ᐱᒋᐊᑦᑕᕋᐃᖃᑦᑕᕈᑎᒃ ᑕᒫᓂ ᑕᕝᕙ 

ᐃᔅᓯᕚᖔᕋᔭᖅᐸᓪᓚᐃᔪᑦ. 

 

ᐅᖃᖅᑎᑦᑎᔩ, ᐃᓕᓴᕆᔪᒪᔭᕋ ᑕᕝᕙᓂ 

ᐳᓛᖃᑕᐅᔪᖅ ᐃᓕᓴᕆᔭᐅᕋᑖᒻᒥᔫᒐᓗᐊᖅ, ᑭᓯᐊᓂ 

ᐊᓯᐊᓂᒃ ᓇᓴᓪᓗᒍ, ᐃᓕᓴᕆᓂᐊᕋᒃᑯ. ᑖᓐᓇ 

ᐃᖅᑲᓇᐃᔭᖃᑎᒋᖃᑦᑕᖅᓯᒪᒐᒃᑯᑦ ᐃᖃᓗᓕᕆᕕᒻᒧᑦ 

ᐃᔅᓯᕙᐅᑕᐅᓇᓱᑦᑎᓪᓗᖓ ᐊᕐᕌᒍᓂ 6-ᓂᒃ, 

ᑐᓐᖓᓱᒃᑎᑕᐅᖁᔭᕋ ᑕᕝᕗᖓ ᐳᓛᕆᐊᖅᓯᒪᑎᓪᓗᒍ. 

 

ᕼᐋᑭᖅᑎᓂᒃ ᑲᒪᔭᖅᑐᖅᓯᒪᔫᒐᓗᐊᖅ ᑭᓯᐊᓂ 

ᐊᓯᐊᓂᒃ ᐃᖅᑲᓇᐃᔮᖃᕐᖓᑦ. ᑐᓐᖓᓱᑦᑎᓪᓚᒃᑲ 

ᓂᕈᐊᖅᑕᐅᓯᒪᖃᑎᒃᑲ ᑐᓐᖓᓱᑦᑎᓪᓚᕗᑦ ᑎᐅᕋᓐ 

ᓂᑯᓪᔅ, ᑖᒃᑯᓄᖓ ᐊᖓᔪᖅᑳᖑᔪᖅ  NDC-ᑯᓐᓄᑦ. 

ᖁᔭᓐᓇᒦᒃ ᐅᖃᖅᑏ. 

 

>>ᐸᑕᑐᖅᑐᑦ 

 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᔅᑕ ᐅᓱᑖᐱᒃ. 

ᑐᓐᖓᓱᒃᑲᓐᓂᕆᑦ ᒥᔅᑕ ᓂᑯᓪᔅ, ᑕᕝᕗᓐᖓᕋᕕᑦ, 

ᑖᒃᑯᐊ ᐃᓕᓴᕆᔭᐅᓂᖏᑦ ᐳᓛᕆᐊᖅᓯᒪᔪᑦ. ᒥᔅᑕ 

ᑰᓕ. 

 

ᑰᓕ: ᖁᔭᓐᓇᒦᒃ ᐅᖃᖅᑏ, ᑖᒃᑯᐊ 

ᐅᖃᐅᓯᕆᐊᓂᖅᑲᐅᔭᖏᑦ ᑲᖏᖅᖠᓂᕐᒥᐅᑕᑯᓗᐃᑦ 

ᑕᒫᓃᒻᒪᑕ. ᑕᐅᕙᓐᖔᖅᑐᓂᒃ ᑕᒫᓂ 

ᑕᑯᑲᑕᖃᑦᑕᓐᖏᓐᓇᑦᑕ ᑕᒡᕙᓂ ᑐᓐᖓᓱᑦᑎᐊᕆᑦᑎ, 

constituency-ᒋᓪᓗᒋᓪᓗ ᐃᓚᖏᑦ. ᓄᐊᓪᓗ 

ᐊᒻᒪᓗ ᓴᓂᑦᑎᐊᖓᓃᑦᑑᑉ ᑕᒪᕐᒥᒃ ᐊᒻᒪᓗ ᑕᒪᒃᑯᐊ 

ᓄᑕᕋᕆᔭᐅᔪᑯᓗᐃᑦ ᑕᒡᕙᓂ 

ᐱᒡᒍᓴᐅᔾᔪᐊᖃᑕᐅᑎᓪᓗᒋᑦ ᐊᒃᓱᐊᓗᒃ ᐱᓕᕆᒐᑦᓯ. 

You make us proud, ᖃᓪᓗᓈᑎᑐᑦ. Thank 

you. 

 

>>ᐸᑕᑐᖅᑐᑦ 

 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᔅᑕ ᑰᓕ. 

ᐃᓕᓴᕆᔭᐅᓂᖏᑦ ᐳᓛᕆᐊᖅᓯᒪᔪᑦ. ᑲᔪᓯᓗᑕ 

ᑲᑎᒪᔾᔪᑎᒃᓴᓄᑦ. 6. ᐅᖃᐅᓯᒃᑯᑦ ᐊᐱᖅᑯᑏᑦ, 

ᒪᓕᒐᓕᐅᖅᑎ ᖃᒪᓂᑦᑐᐊᒧᑦ, ᒥᔅᑕ ᐊᐅᐸᓗᒃᑐᖅ. 

 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 

ᒪᑐᐃᕈᑎᒥ ᑐᓴᒐᒃᓴᖅ 

ᐱᕙᓪᓕᐊᖏᓐᓇᕈᓐᓇᖅᑐᓕᕆᓂᕐᒧᑦ 

ᑲᑎᒪᔨᕋᓛᓂᑦ (ᐊᐅᐸᓗᒃᑐᖅ) 

 

ᐊᐅᐸᓗᒃᑐᖅ: ᒪᑦᓇᐅᔪᑎᑦ ᐅᖃᖅᑎᑦᑎᔩ. 

ᖁᕕᐊᓇᑯᓃ ᑭᕙᓪᓕᒻᒥᐅᑕᐃᑦ ᑕᒪᓃᒻᒪᑎᒃ. 

ᕼᐋᑭᖅᑐᓂᑦᑕᐅᖅ ᑕᐅᑐᒍᐊᒐᔪᒃᑑᒐᒪᑦᑕᐅᖅ. 

ᖃᒪᓂᑦᑐᐊᒻᒥᐅᑕᐃᑦ ᑕᒡᕙᐅᕗᑏᖅᐸᒃᑲ. 

ᐅᖃᖅᑎᑦᑎᔩ, ᑖᒃᑯᐊ ᐊᖅᑯᕼᐃᕆᔭᒃᑲ ᑖᑉᓱᒧᖓ 

ᑮᓇᐅᔭᓕᕆᔨᓄᑦ ᒥᓂᔅᑕᒋᔭᐅᔪᒧᑦ 

ᐊᐱᖅᑯᕼᐃᕆᒍᐊᓚᐅᖅᑐᖓ ᑖᒃᑯᓂᖓ ᒥᒃᓵᓄᑦ. 

 

(ᑐᓵᔨᒃᑯᑦ) ᐅᖃᖅᑏ, ᑖᓐᓇ ᒥᓂᔅᑕ 

ᑮᓇᐅᔭᓕᕆᓂᒻᒧᑦ ᓇᓗᓇᐃᖅᓯᓚᐅᕐᒪᑦ ᑖᒃᑯᐊᒎᖅ 

ᖁᓕᐅᓐᖏᑦᑐᑦ ᐱᓕᕆᕕᐅᔪᑦ ᐊᒻᒪᓗ ᑎᒥᐅᔪᑦ 

ᑖᒃᑯᓂᖓ ᐊᕙᑎᓕᕆᓂᕐᒧᑦ ᖃᐅᔨᓴᕐᓂᐊᓚᐅᕐᒪᑕ 

ᑕᒪᒃᑯᓂᖓ ᐱᒻᒪᕆᐅᔪᓄᑦ ᐅᔭᕋᖕᓂᐊᕐᓂᐅᔪᓄᑦ. 

 

ᒥᓂᔅᑕᐅᑉ ᑮᓇᐅᔭᖅᑑᑎᒃᓴᓄᑦ ᐅᓂᒃᑳᕆᓚᐅᖅᑕᖓ 

ᑖᒃᑯᓄᖓ ᓇᓗᓇᐃᓚᐅᕐᒪᑕ ᑖᒃᑯᐊ ᒐᕙᒪᒃᑯᒡᒎᖅ 

ᐊᑐᐃᓐᓇᐅᑎᑦᑎᓂᐊᕐᒪᑕ ᖄᒃᑲᓐᓂᐊᒍᑦ $1.4 

ᒥᓕᐊᓐᓂᒃ ᑮᓇᐅᔭᓂᒃ. ᑖᒃᑯᐊ ᐃᑲᔪᖅᑕᐅᖁᓪᓗᒋᑦ 

ᑲᔪᓰᓐᓇᖅᑐᒃᑯᑦ ᐊᐅᓚᔪᓄᑦ ᑲᑎᒪᔨᕋᓛᖏᑦ, 

ᒐᕙᒪᒃᑯᑦ ᐃᓚᐅᖃᑕᐅᖏᓐᓇᖁᓪᓗᒋᑦ 

ᖃᐅᔨᓴᖃᑦᑕᕐᓂᐅᔪᓂᒃ ᐊᖏᔪᓂᒃ 

ᐅᔭᕋᖕᓂᐊᕐᓂᐅᔪᓂᒃ, ᓄᓇᕘᒥ ᐊᕙᑎᓕᕆᔨᒃᑯᑦ 

ᑲᑎᒪᔨᖏᓐᓄᑦ ᖃᐅᔨᓴᖅᑕᐅᖃᑦᑕᖅᑐᓂᒃ. 

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᑖᒃᑯᐊ ᑕᒪᕐᒥᓕᒫᖅ 

ᑮᓇᐅᔭᖅᑑᑎᒃᓴᐃᑦ ᑲᔪᓰᓐᓇᖅᑐᒃᑯᑦ ᐊᐅᓚᔪᓄᑦ 

ᑲᑎᒪᔨᕋᓛᖏᑦ ᑭᓲᓛᕐᒪᖔᖏᑕ 2013-14 ᑮᓇᐅᔭᑦ 

ᐊᕐᕌᒍᖓᓐᓂ. ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᔅᑕ ᐊᐅᐸᓗᒃᑐᖅ. 

ᒥᓂᔅᑕ ᑲᒪᒋᔭᖃᖅᑐᖅ ᑮᓇᐅᔭᓕᕆᓂᒻᒧᑦ, 

ᐊᖓᔪᖅᑳᖅ ᑮᑦ ᐲᑕᓴᓐ. 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᒃᑯᑦ): ᖁᔭᓐᓇᒦᒃ 

ᐅᖃᖅᑏ, ᖁᔭᓐᓇᒦᖅᑕᕋ ᒥᔅᑕ ᐊᐅᐸᓗᒃᑐᖅ 

ᐊᐱᕆᖅᑲᐅᖕᒪᑦ. ᐅᖃᖅᑏ, ᒥᔅᑕ ᐊᐅᐸᓗᒃᑐᖅ 

ᑕᐃᒪᓐᓇ ᐅᔾᔨᕈᓱᖕᒪᑦ ᑖᒃᑯᐊ ᐱᒻᒪᕆᐅᔪᑦ 

ᐅᔭᕋᖕᓂᐊᕐᓂᑦᒨᖓᔪᐃᑦ ᒫᓐᓇᐅᔪᖅ 

ᐊᔾᔨᒌᓐᖏᕈᓘᔭᖅᑐᒦᑦᑐᑦ ᖃᐅᔨᓴᖅᐸᓪᓕᐊᑎᓪᓗᒋᑦ 

ᐊᒻᒪᑦᑕᐅᖅ ᐊᕙᑎᓕᕆᓂᕐᒧᑦ ᐱᕙᓪᓕᐊᓂᖓᓂᒃ 

ᑕᑯᓇᒃᑕᐅᕙᓪᓕᐊᖕᒪᑕ. 

 

ᐃᓚᐅᖃᑕᐅᔪᒪᔪᒍᑦ ᑕᐃᑲᓂ ᓈᓚᖕᓂᐅᔪᓂ 

ᐃᓚᐅᓛᕈᒪᔪᒍᑦ ᑲᔪᓰᔪᓐᓇᖁᓪᓗᒋᑦ. ᐊᒻᒪᓗ 

ᒐᕙᒪᒃᑯᑦ ᐊᖏᒡᓕᒋᐊᖅᓯᓂᐊᕐᒪᑕ 

ᑮᓇᐅᔭᖅᑑᑎᒃᓴᓂᒃ ᐊᒻᒪᑦᑕᐅᖅ 9-ᖑᒻᒪᑕ 

ᐱᓕᕆᕕᐅᔪᑦ, $1.426 ᒥᓕᐊᓐᓂᒃ ᐅᓄᕐᓂᖅᓴᓂᒃ 

ᑮᓇᐅᔭᓂᒃ ᐊᑐᕋᔭᕋᑦᑕ ᐃᓚᐅᖃᑕᐅᔪᓐᓇᖁᓪᓗᑕ 

ᓈᓚᒃᑎᑦᑎᓂᐅᔪᓂᒃ. ᐱᕙᓪᓕᐊᓂᖓ 

ᓱᒃᑲᓂᖅᓴᐅᑎᑕᐅᔪᓐᓇᖁᓪᓗᒍ. ᖁᔭᓐᓇᒦᒃ ᐅᖃᑏᑦ. 

 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᓂᔅᑕ ᐲᑕᓴᓐ. 

ᑖᓐᓇ ᓯᕗᓪᓕᖅᐹᒥᒃ ᐃᓚᒋᐊᕈᑏᑦ, ᒥᔅᑕ 

ᐊᐅᐸᓗᒃᑐᖅ. 

 

ᐊᐅᐸᓗᒃᑐᖅ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. ᐄ, 

ᑖᓐᓇ ᖁᔭᓐᓇᒦᒃ ᑭᐅᕋᑖᕋᕕᓐ. ᓇᓗᓇᓐᖏᒻᒪᑦ 

ᖃᒪᓂᑦᑐᐊᕐᒥᐅᑦ ᐊᓯᖏᓐᓂᓗ 

ᐅᔭᕋᖕᓂᐊᕐᕕᐅᓛᖅᑐᑦ ᐱᓪᓗᒍ, ᑖᒃᑯᐊ 

ᐃᑲᔪᖅᑐᐃᑦᑎᐊᕐᒪᑕ ᐃᖅᑲᓇᐃᔮᒃᓴᐅᒐᔭᖅᑐᓂᒃ. 

ᑭᓯᐊᓂᑦᑕᐅᖅ ᑖᓐᓇ ᐃᓱᒪᒋᓪᓗᒍ, ᐱᑕᖃᒻᒥᖕᒪᑦ 

ᐊᕙᑎᒥᒃ ᐃᒃᐱᒋᑦᑎᐊᕆᐊᖃᕐᒥᒐᑦᑎᒍᑦ, ᑕᐃᒃᑯᐊ 

ᓂᔾᔪᑏᑦ ᑕᐅᕙᓃᑦᑐᐃᑦ.  

 

ᐅᖃᖅᑏ, ᑕᐃᒪᓐᓇ ᑲᑎᒪᖃᑎᖃᖅᖢᖓ 

ᐅᔭᕋᖕᓂᐊᖅᑏᑦ ᑲᑐᔾᔨᖃᑎᒌᖏᓐᓂᒃ ᑲᓇᑕᒥ, 

ᓂᓪᓕᐅᑎᖃᓚᐅᖅᓯᒪᒐᒪ ᑖᓐᓇ ᒪᓕᒃᑕᐅᔭᕆᐊᓖᑦ 

ᐃᓱᒫᓘᑎᒋᔭᐅᖏᓐᓇᐅᔭᕐᒪᑦ. ᒥᓂᔅᑕᖃᐃ 

ᐅᓂᒃᑳᕈᓐᓇᖅᐸ ᑭᓲᕙᑦ ᐃᓗᐊᓐᖏᓕᐅᕈᑎᑦ ᒫᓐᓇ 

ᐊᕙᑎᓕᕆᓂᕐᒧᑦ ᖃᐅᔨᓴᖃᑦᑕᕐᓂᕐᒧᑦ ᒐᕙᒪᒃᑯᑦ 

ᐊᖅᑭᒃᓱᐃᓗᑎᒃ ᐱᕙᓪᓕᐊᓂᕐᒧᑦ. ᑲᔪᓰᓐᓇᖅᑐᒥᒃ 

ᐊᐅᓚᓂᕐᒧᑦ ᑲᑎᒪᔨᕋᓛᑦ  

ᑮᓇᐅᔭᖅᑖᒃᑲᓐᓂᕆᐊᖃᖅᐸᑦ $1.4 ᒥᓕᐊᓐᓂᒃ 

ᐱᔭᒃᓴᕆᔭᖏᓐᓄᑦ? ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ 

ᐊᐅᐸᓗᒃᑐᖅ. ᒥᓂᔅᑕ ᑮᓇᐅᔭᓕᕆᓂᕐᒧᑦ, ᒥᓂᔅᑕ 

ᐲᑕᓴᓐ. 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ 

ᐅᖃᖅᑎ. ᖁᔭᓐᓇᒦᒡᓗ ᒥᔅᑕ ᐊᐅᐸᓗᒃᑐᖅ 

ᐊᐱᖅᑯᑎᖓᓄᑦ. ᐊᐃᑦᑖᖑᒐᓗᐊᖅ, ᐅᖃᖅᑎ, 

ᐃᓚᐅᓚᐅᓐᖏᓐᓇᒪ ᐱᓇᓱᐊᕈᓯᐅᓚᐅᖅᑐᒥ, 

ᖁᔭᒋᕙᕋ ᒪᓕᒐᓕᐅᖅᑎᐅᖃᑎᒐ ᑕᐃᑲᓃᓚᐅᕐᒪᑦ. 

ᖃᐅᔨᒪᔪᖓ ᐅᔭᕋᖕᓂᐊᕐᓂᖅ 

ᑐᓴᕈᒥᓇᕆᔭᐅᒻᒪᕆᖕᒪᑦ ᓄᓇᕗᒥᐅᓄᑦ ᐊᒻᒪᓗ 

ᑕᐃᒫᑦᑎᐊᖅ ᑲᔪᓯᒋᐊᖃᖅᑐᓂ ᑕᐃᒫᒍᓐᖏᑦᑐᖅ 

ᐃᖏᕐᕋᓂᖃᖁᒐᔭᓐᖏᓐᓇᑦᑎᒍᑦ 

ᓄᓇᒥᐅᑕᓕᕆᔪᖃᖅᑎᓪᓗᒍ ᓄᓇᕗᒻᒥ. 

 

ᐅᖃᖅᑎ, ᒪᒥᐊᒐᓗᐊᖅᐳᖓ ᒥᓂᔅᑕᐅᖏᓐᓇᒪ 

ᐊᕙᑎᓕᕆᓂᕐᒧᑦ ᐱᕙᓪᓕᐊᔪᓕᕆᓂᕐᒧᓪᓘᓐᓃᑦ, 

ᑮᓇᐅᔭᓕᕆᓂᕐᒧᑦ ᒥᓂᔅᑕᐅᒐᒪ. ᐃᒻᒪᖄ 

ᒪᓕᒐᓕᐅᖅᑎ ᐊᐱᕆᖔᕈᓐᓇᖅᐸᑦ ᒥᓂᔅᑕᓪᓗᐊᑕᒥᒃ 

ᑕᒪᑐᒥ ᐊᐱᖅᑯᒻᒥᒃ. ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᐲᑕᓴᓐ. 

ᐊᐃᑉᐹᓂᒃ ᐃᓚᒋᐊᕈᑦ, ᒥᔅᑕ ᐊᐅᐸᓗᒃᑐᖅ. 

 

ᐊᐅᐸᓗᒃᑐᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 

ᖁᔭᓐᓇᒦᒃ ᓴᖑᑎᑦᑎᖁᔨᓂᖓ ᐊᒻᒪ 

ᐱᓕᕆᕕᓪᓗᐊᑕᒧᑦ ᑐᕌᖅᑎᓐᓂᐊᖅᐸᖃ. ᑭᓯᐊᓂᓕ 

ᒥᓂᔅᑕᐅᓪᓗᓂ ᑮᓇᐅᔭᓕᕆᓂᕐᒧᑦ 

ᐊᐱᕆᓇᓱᖅᑲᐅᒐᒪ ᒥᓂᔅᑕ 

ᓇᓗᓇᐃᖅᓯᒍᓐᓇᕋᔭᕐᒪᖔᖅ ᖃᓄᖅ ᓈᓴᐅᑎᑦ $1.4 

ᒥᓕᐊᓐ ᓇᓗᓇᐃᖅᑕᐅᓚᐅᕐᒪᖔᖅ. ᖁᔭᓐᓇᒦᒃ 

ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ 

ᐊᐅᐸᓗᒃᑐᖅ. ᒥᓂᔅᑕ ᑮᓇᐅᔭᓕᕆᓂᕐᒧᑦ, ᒥᓂᔅᑕ 

ᐲᑕᓴᓐ. 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ 

ᐅᖃᖅᑎ. ᖁᔭᓐᓇᒦᒡᓗ ᒥᔅᑕ ᐊᐅᐸᓗᒃᑐᖅ 

ᐊᐱᖅᑯᑎᖓᓄᑦ. ᐅᖃᖅᑎ, 

ᐅᓂᒃᑳᑯᑖᕐᕕᒋᔪᓐᓇᖅᑕᕋᓗᐊᕋ ᐱᒋᐊᕐᓂᖓᓂᒃ  

ᐃᓱᐊᓄᑦ ᑕᖅᑭᓂᖅᑲᐃ ᑕᓪᓕᒪᓂᒃ. 

ᑕᐃᒪᐃᒍᒪᓗᐊᖅᑰᓐᖏᑦᑐᖅ ᐅᓪᓗᒥ 

ᐱᕕᖃᖅᑎᑕᐅᓐᓂᕈᑦᑕ ᐊᐱᖅᓱᕐᓇᐅᔪᒥ. 

 

ᑭᓯᐊᓂᓕ, ᐅᖃᖅᑎ, ᐱᓕᕆᕖᑦ ᖃᐅᔨᒪᑦᑎᐊᖅᐳᑦ 

ᐱᓕᕆᐊᒃᓴᒥᓂᑦ ᓯᕗᓪᓕᐅᔭᕆᐊᖃᖅᑕᒥᓂᓪᓗ. 

ᐊᐅᓚᓂᕆᓂᐊᖅᑕᒥᓂᒃ ᐅᓂᒃᑳᓕᐅᖅᐸᒃᐳᑦ 

ᑐᓂᔭᒥᓂᑦ ᑮᓇᐅᔭᓕᕆᔨᒃᑯᓐᓄᑦ ᐊᒻᒪᓗ 

ᑐᖏᓕᓐᓄᑦ ᐃᖅᑲᖅᑕᐅᕙᒃᑐᖓ ᓇᓗᓇᐃᕋᓱᒃᑐᒋᑦ 

ᑭᓱᐃᑦ ᓯᕗᓪᓕᐅᔪᒃᓴᐅᖕᒪᖔᑕ ᐱᓕᕆᕖᑦ ᐃᓗᐊᓂ. 

 

ᑕᐃᒃᑯᐊ ᐱᓕᕆᕕᖕᒥᐅᑕᓪᓗᐊᑦ 

ᐱᔾᔪᑎᒃᓴᖃᖅᑎᑦᑎᑦᑎᐊᓚᐅᖅᐳᑦ 

ᑮᓇᐅᔭᖃᒃᑲᓐᓂᕆᐊᖃᕐᓂᕐᒥᓂᑦ, ᑭᓯᐊᓂᓕ 

ᐊᒡᒍᖅᑐᖅᑕᐅᒐᔭᖅᖢᑎᑦ ᐱᓕᕆᕕᓕᒫᓄᑦ, 

ᐊᑕᐅᓯᑑᔾᔮᖏᑦᑐᒧᑦ, ᐱᖃᑕᐅᔪᓐᓇᖁᓪᓗᒋᑦ 

ᐃᓘᓐᓇᑎᑦ 9 ᐱᓕᕆᕖᑦ ᑖᒃᑯᓇᓂ 

ᑐᓵᖅᑎᑦᑎᓂᕐᓄᑦ. 

 

ᑕᒪᓐᓇ ᐱᔾᔪᑎᖃᑦᑎᐊᓚᐅᖅᑐᑦ ᓯᕗᓪᓕᐅᖁᔭᒥᓂᑦ 

ᒐᕙᒪᒃᑯᓐᓄᑦ ᐊᒻᒪᓗ ᑮᓇᐅᔭᓂᑦ ᒥᐊᓂᖅᓯᔨᒃᑯᑦ 

ᐅᕙᓂᓗ ᒪᓕᒐᓕᐅᕐᕕᖕᒥ ᐊᖏᕆᐊᖃᖅᐸᒃᖢᑎᑦ 

ᑲᑎᒪᔨᕋᓛᑦ ᐊᖅᑯᑎᒋᔭᐅᓪᓗᑎᑦ. ᖁᔭᓐᓇᒦᒃ 

ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᐲᑕᓴᓐ. 

ᑭᖑᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᐊᐅᐸᓗᒃᑐᖅ. 

 

ᐊᐅᐸᓗᒃᑐᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 

ᖁᔭᒋᕕᒡᔪᐊᖅᐸᕋ ᑐᓴᖅᑎᑦᑎᓂᖓᓄᑦ 

ᑮᓇᐅᔭᓕᕆᔨᒃᑯᑦ ᒥᓂᔅᑕᖓᑦ. ᐅᖃᖅᑎ, 

ᐅᓂᒃᑳᑯᑖᖅᑕᐅᒐᔭᕐᓂᖓᓄᑦ ᐊᒻᒪᓗ 

ᐅᖃᖃᑎᒌᒋᐊᖃᕐᓂᖏᑦ ᑎᒥᐅᔪᐃᑦ, ᒥᓂᔅᑕ 

ᐊᐱᕆᔪᒪᔭᕋ ᓇᓗᓇᐃᖅᓯᒍᓐᓇᕐᒪᖔᖅ ᖃᓄᖅ 

ᑖᒃᑯᐊ ᑮᓇᐅᔭᒃᑲᓐᓃᑦ ᐊᑐᖅᑕᐅᓂᐊᕐᒪᖔᑕ 

ᑕᒪᒃᑯᓄᖓ ᐃᖏᕐᕋᐃᓐᓇᖅᑐᓕᕆᓂᕐᒧᑦ 

ᑲᑎᒪᔨᕋᓛᓄᑦ. ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ 

ᐊᐅᐸᓗᒃᑐᖅ. ᒥᓂᔅᑕ ᑮᓇᐅᔭᓕᕆᓂᕐᒧᑦ, ᒥᓂᔅᑕ 

ᐲᑕᓴᓐ. 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ 

ᐅᖃᖅᑎ. ᖁᔭᓐᓇᒦᒃᑲᓐᓂᖅᐸᕋ ᒥᔅᑕ ᐊᐅᐸᓗᒃᑐᖅ. 

ᐅᖃᖅᑎ, ᐱᓕᕆᕕᓕᒫᑦ ᓂᖏᖅᑐᐃᓐᓇᐅᓂᐊᖅᐳᑦ 

ᑖᒃᑯᓂᖓ ᑮᓇᐅᔭᓂᑦ, ᐃᖅᑲᓇᐃᔭᖅᑎᒃᓴᓄᑦ 

ᐅᕝᕙᓘᓐᓃᑦ ᖃᐅᔨᓴᐃᓂᕐᒧᑦ ᐱᓇᓱᐊᒐᓄᑦ ᐊᒻᒪ 

ᑐᓵᓂᖃᕐᓂᐊᓕᖅᐸᑦ ᐱᓕᕆᕖᑦ 

ᐃᓚᐅᔪᓐᓇᕐᓂᐊᖅᑐᑦ ᑐᓴᖅᑎᑦᑎᓗᑎᒡᓗ 

ᐊᓯᓕᒫᖏᓐᓄᑦ ᑐᓵᔭᖅᑐᖅᑐᓂ. ᖁᔭᓐᓇᒦᒃ 

ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᐲᑕᓴᓐ. 

6. ᐅᖃᐅᓯᒃᑯᑦ ᐊᐱᖅᑯᑏᑦ. ᑭᒡᒐᖅᑐᐃᔪᖅ 

ᖁᑦᑎᒃᑐᕐᒧᑦ, ᒥᔅᑕ ᐃᐊᓕᐊᑦ. 

 

ᐊᐱᖅᑯᑦ 551 - 3(3): ᓄᓇᕗᑦ ᒐᕙᒪᒃᑯᑦ 

ᐃᓚᐅᖃᑕᐅᔪᒪᓂᖓᑦ ᐃᑦᑐᒃᑯᕕᒻᒧᑦ 

ᐊᓯᔾᔨᕐᓂᐅᒐᔭᖅᑐᒧᑦ ᐊᐱᖅᑯᑕᐅᔪᓂᑦ 

(ᐃᐊᓕᐊᑦ) 

ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 

ᐊᐱᖅᑯᑎᒃᓴᒃᑲ ᑐᕌᖅᑎᒍᒪᔭᒃᑲ ᒥᓂᔅᑕᕆᔭᒧᑦ 

ᐃᖅᑲᖅᑐᐃᔪᓕᕆᓂᕐᒧᑦ ᒪᓕᒐᓕᕆᓂᕐᒧᑦ 

ᐊᐅᓚᑦᑎᔨᐅᓂᖓ ᓄᓇᕗᒻᒧᑦ. 

 

ᑕᖅᑭᐅᓚᐅᖅᑐᒥ ᒐᕙᒪᑐᖃᒃᑯᑦ ᐊᐱᖅᑯᑎᓂᑦ 

ᑐᓐᓂᕆᓚᐅᖅᓯᒪᖕᒪᑕ ᖁᓪᓕᖅᐹᖑᔪᓄᑦ 

ᐃᖅᑲᖅᑐᐃᔨᓄᑦ ᑲᓇᑕᒥ ᐱᔾᔪᑎᖃᖅᑐᑦ 

ᐃᑦᑐᒃᑯᕕᖕᒧᑦ ᐋᖅᑭᒋᐊᕈᑎᓂᑦ. ᑖᒃᑯᐊ 

ᐊᐱᖅᑯᑕᐅᔪᑦ ᑐᕌᖓᓚᐅᖅᐳᑦ ᓇᓖᕌᕈᑎᒃᓴᓂᑦ 

ᐱᓪᓗᐊᑕᓂᓪᓗ ᐃᑦᑐᒃᑯᕕᖕᒧᑦ ᐊᓯᔾᔨᕐᓂᐅᒐᔭᖅᑐᓂᑦ. 

 

ᐊᐃᕝᕕᐅᑎᓪᓗᒍ ᐱᓇᓱᐊᕈᓯᐅᓚᐅᖅᑐᒥ ᓄᓇᕗᒻᒧᑦ 

ᒪᓕᒐᓕᕆᓂᕐᒧᑦ ᐊᐅᓚᑦᑎᔨ ᐃᓚᒋᔭᐅᓚᐅᖅᐳᖅ 

ᐊᓯᖏᓐᓂᑦ ᐊᕕᒃᑐᖅᓯᒪᔪᓂᑦ 

ᓇᓗᓇᐃᖅᓯᒍᑎᖃᖅᑎᑦᑎᓪᓗᑎᑦ 

ᐱᖃᑕᐅᔪᒪᓂᕐᒥᓂᒃ ᑕᒪᑐᒥᖓ. ᓄᓇᕗᒥᐅᑦ 

ᑐᑭᓯᑦᑎᐊᕐᓂᐊᕐᒪᑕ ᓈᓚᒃᑐᑦ ᑲᑎᒪᓂᑦᑎᓐᓂ, 

ᒥᓂᔅᑕ ᐅᓂᒃᑳᕈᓐᓇᖅᐹ ᖃᓄᐃᒻᒪᑦ ᒐᕙᒪᖁᑎᕗᑦ  

ᐃᓚᐅᖃᑕᐅᔪᒪᖕᒪᖔᑕ ᑕᒪᑐᒥᖓ 

ᐱᖃᑕᐅᔪᒪᓂᕐᒥᒃ. ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐃᐊᓕᐊᑦ. 

ᒥᓂᔅᑕ ᐃᖅᑲᖅᑐᐃᔪᓕᕆᓂᕐᒧᑦ, ᒥᓂᔅᑕ ᓯᐅᑦᓴᒃ. 

 

ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 

ᖁᔭᓐᓇᒦᒃ ᐅᖃᖅᑎ. ᐅᖃᖅᑎ, ᒫᓐᓇᒃᑯ ᑕᒪᓐᓇ 

ᐊᐱᖅᑯᑕᐅᔪᖅ ᖃᐅᔨᒃᑲᐃᔾᔪᑎᒋᔪᒪᕙᕋ. ᖁᔭᓐᓇᒦᒃ 

ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᓯᐅᑦᓴᒃ. 

ᐊᐱᖅᑯᑕᐅᔪᖅ ᖃᐅᔨᒃᑲᐃᔾᔪᑎᒋᔭᐅᕗᖅ. 6. 

ᐅᖃᐅᓯᒃᑯᑦ ᐊᐱᖅᑯᑎᑦ. ᑭᒡᒐᖅᑐᐃᔪᖅ ᓇᑦᑎᓕᖕᒧᑦ, 

ᒥᔅ ᐅᒡᔪᒃ. 

ᐅᖅᓱᖅᑑᒥ ᑭᓈᓗᖃᕐᕕᐅᑉ (ᐅᒡᔪᒃ) 

 

ᐅᒡᔪᒃ: ᖁᔭᓇᖅᑯᑎᑦ ᐅᖃᖅᑎᑦᑎᔨ. 

ᐅᑉᓗᒃᑰᖅᐸᒃᑲᓗ ᓇᑦᑎᓕᒻᒥᐅᑕᐃᑦ ᑕᐅᑐᒃᑐᑦ 

ᖃᐅᔨᒪᓂᐊᒻᒪᑕ ᑕᒫᓂ ᕼᐋᑭᕐᕕᐅᑉ 

ᐋᓄᕌᖅᑐᕐᔪᐊᓐᓃᖅᑰᒻᒪᕆᒃᑲᑦᑕ ᑎᐱᐊ. 

 

>>ᐃᓪᓚᖅᑐᑦ 

 

ᓇᒡᓕᓐᓇᖅᑐᓪᓗ ᑕᐃᒃᑯᐊ ᓄᑕᕋᖏᑦ 

ᑕᒫᓃᑦᑑᒐᓗᐃᑦ. ᐱᔪᒥᔭᑦᑎᐊᖅᐸᒃᑭᑦ. 

 

(ᑐᓵᔨᑎᒍᑦ) ᐅᖃᖅᑎ, ᐊᐱᖅᑯᑎᖃᕈᒪᔪᖓ 

ᒥᓂᔅᑕᒧᑦ ᓄᓇᓕᖕᓂ ᒐᕙᒪᒃᑯᓂᓪᓗ 

ᐱᔨᑦᑎᕋᖅᑐᓕᕆᔨᒃᑯᓐᓄᑦ. 

 

ᐅᖃᖅᑎ, ᑭᓈᓗᖃᕐᕕᒃ ᐅᖅᓱᖅᑑᒥ ᒥᑦᑕᕐᕕᐅᑉ 

ᖃᓂᒋᔭᖓᓃᑦᑎᐊᕐᒪᑦ ᐊᒻᒪ ᐊᒥᓲᕙᒃᑐᑎᑦ ᑎᖕᒥᐊᑦ 

ᐅᓂᓐᖓᔪᐃᑦ ᐊᑦᑕᕐᓇᕈᑕᐅᔪᓐᓇᖅᖢᑎᒡᓗ 

ᖃᖓᑕᓲᓄᑦ ᐱᕙᓪᓕᐊᑎᓪᓗᒋᑦ 

ᖃᖓᑕᕙᓪᓕᐊᑎᓪᓗᒋᓪᓘᓐᓃᑦ. ᒥᓂᔅᑕ 

ᑐᓴᖅᑎᑦᑎᔪᓐᓇᖅᐹ ᖃᓄᖅ  

ᐃᓱᒪᒃᓴᖅᓯᐅᕈᑕᐅᓚᐅᕐᒪᖔᖅ ᑕᐃᓐᓇ ᐅᖅᓱᖅᑑᒥ 

ᑭᓈᓗᖃᕐᕕᐅᑉ ᐃᓇᖏᖅᑕᐅᓂᒃᓴᖓᓄᑦ? ᖁᔭᓐᓇᒦᒃ 

ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅ ᐅᒡᔪᒃ. ᒥᓂᔅᑕ 

ᓄᓇᓕᖕᓂ ᒐᕙᒪᒃᑯᓐᓂᓪᓗ ᐱᔨᑦᑎᕋᖅᑐᓕᕆᔨᒃᑯᑦ, 

ᒥᓂᔅᑕ ᑯᓱᒐᖅ. 

 

ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ 

ᐅᖃᖅᑎᑦᑎᔨ. ᑕᒪᒃᑯᐊ ᓴᓇᔭᐅᓂᐊᓕᕌᖓᑕ 

ᐃᒪᖃᕐᕖᑦ ᐅᕝᕙᓘᓐᓃᑦ ᖁᕐᕕᖃᕐᕖᑦ ᑖᒃᑯᐊ 

ᓄᓇᓕᖕᓂ ᕼᐋᒻᓚᖑᔪᑦ ᑕᒪᒃᑯᐊ ᒥᒃᓵᓄᑦ 

ᐅᖃᖃᑎᒋᔭᐅᖃᑦᑕᖅᐳᑦ ᕿᒥᕐᕈᓇᒃᖢᑎᒃ ᓇᓂ 

ᐃᖢᐊᓛᖑᓇᔭᕐᒪᖔᖅ ᐊᓯᐊᓄᑦ 

ᑰᓐᖏᒃᑲᓗᐊᕐᒪᖔᖅ ᑕᐃᒪᓐᓇᒃ ᐱᓕᕆᔭᕌᖓᑕ 

ᕼᐋᒻᓚᒃᑯᑦ ᓄᓇᓕᖕᓂ ᐅᖃᖃᑎᒋᔭᐅᖃᑦᑕᖅᑐᑦ. 

ᖁᔭᓐᓇᒦᒃ ᐅᖃᖅᑎᑦᑎᔨ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᑯᓱᒐᖅ. 

ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅ ᐅᒡᔪᒃ. 

 

ᐅᒡᔪᒃ: ᖁᔭᓇᖅᑯᑎᑦ ᐅᖃᖅᑎᑦᑎᔨ. (ᑐᓵᔨᑎᒍᑦ) 

ᑐᑭᓯᐊᔭᒃᑯᑦ ᓴᓇᔨᒻᒪᕆᐅᓂᕐᒧᑦ 

ᐱᓕᕆᐊᖑᒃᑲᓐᓂᕆᐊᖃᓚᐅᕐᒪᑦ ᐅᖅᓱᖅᑑᒥ 

ᑭᓈᓗᖃᕐᕕᐅᑉ ᐱᕕᖅᑯᖅᑐᒋᐊᖅᑕᐅᓂᐊᕐᓂᖓᓄᑦ. 

ᒥᓂᔅᑕ ᓇᓗᓇᐃᔭᐃᑦᑎᐊᕐᓗᓂ ᐅᓂᒃᑳᕈᓐᓇᖅᐹ 

ᖃᓄᖅ ᐃᓱᒪᒋᔭᐅᓚᐅᕐᒪᖔᖅ ᐃᓂᒋᔭᖓᓄᑦ ᐊᒻᒪᓗ 

ᖃᓄᐃᒻᒪᑦ ᒥᑦᑕᕐᕕᒻᒧᑦ ᖃᓂᒃᓴᓗᐊᕐᒪᖔᖅ. 

ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅ ᐅᒡᔪᒃ. ᒥᓂᔅᑕ 

ᓄᓇᓕᖕᓂ ᒐᕙᒪᒃᑯᓂᓪᓗ ᐱᔨᑦᑎᕋᖅᑐᓕᕆᔨᒃᑯᑦ, 

ᒥᓂᔅᑕ ᑯᓱᒐᖅ. 

 

ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ 

ᐅᖃᖅᑎᑦᑎᔨ. ᑕᒪᒃᑯᐊᖏᓛᒃ ᓴᓇᔭᐅᔭᕌᖓᑕ  

ᑕᕝᕙᓂ ᓄᓇᓕᖕᒥ ᐊᐅᓚᑦᑎᔨᐅᔪᑦ 

ᐅᖃᖃᑎᒋᔭᐅᖃᑦᑕᕐᒪᑕ ᓇᓃᓐᓇᔭᕐᓂᕆᔭᖓ. 

 

ᑕᒪᓐᓇ ᓲᖅ ᑕᐃᑲᓂ ᐃᓂᒻᒪᕆᑯᓗᐊᓂ 

ᐃᓕᔭᐅᓚᐅᕐᒪᖔᖅ ᓵᒻᓃᑦᑐᖃᓐᖏᓚᖅ ᒥᑦᑕᕐᕕᖕᒧᑦ 

ᖃᓂᓐᓂᐊ ᓲᖅ ᒥᑦᑕᕐᕕᖕᒧᑦ ᖃᓂᓗᐊᖅᐸ. ᑕᒪᒃᑯᐊ 

ᓇᓗᕙᒃᑲ, ᐅᖃᖅᑎᑦᑎᔨ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᑯᓱᒐᖅ. 

ᐊᐃᑉᐹᓂᒃ ᐃᓚᒋᐊᕈᑦ, ᒥᔅ ᐅᒡᔪᒃ. 

 

ᐅᒡᔪᒃ: ᖁᔭᓇᖅᑯᑎᑦ ᐅᖃᖅᑎᑦᑎᔨ. ᑖᒻᓇ 

ᑭᐅᕙᒃᑕᕋᓗᐊᖓ ᐊᐱᕇᓐᓇᕐᓂᐊᕐᒥᒐᒃᑯ. 

(ᑐᓵᔨᑎᒍᑦ) ᒥᓂᔅᑕ ᑐᓴᖅᑎᑦᑎᔪᓐᓇᖅᐹ ᖃᓄᖅ 

ᓄᓇᓕᓐᓂ ᑲᑎᒪᓂᖃᖅᑎᑦᑎᓚᐅᕐᒪᖔᑕ 

ᑭᓈᓗᖃᕐᕕᐅᑉ ᐱᕕᖅᑯᖅᑕᐅᖅᑕᐅᓂᐊᕐᓂᖓᓄᑦ 

ᐅᖅᓱᖅᑑᒥ? ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅ ᐅᒡᔪᒃ. ᒥᓂᔅᑕ 

ᓄᓇᓕᖕᓂ ᒐᕙᒪᒃᑯᓂᓪᓗ ᐱᔨᑦᑎᕋᖅᑐᓕᕆᔨᒃᑯᑦ, 

ᒥᓂᔅᑕ ᑯᓱᒐᖅ. 

 

ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ 

ᐅᖃᖅᑎᑦᑎᔨ. ᖃᑉᓰᖅᖢᒍᑭᐊᖅ ᐅᖃᓕᖅᑕᕋᓗᐊᕋ. 

ᑕᒪᒃᑯᐊ ᓴᓇᔭᐅᔭᕌᖓᑕ ᖁᕐᕕᖃᕐᕕᐅᓂᐊᖅᑐᑦ 

ᑯᕕᔭᖅᑐᕐᕕᐅᓂᐊᖅᑐᑦ ᑖᒃᑯᐊ ᓄᓇᓕᖕᓂ 

ᕼᐋᒻᓚᒃᑯᑦ ᐅᖃᖃᑎᒋᔭᐅᖃᑦᑕᖅᑐᑦ, 

ᐊᕙᑎᓕᕆᔩᓪᓗ ᐅᖃᖃᑎᒋᔭᐅᕙᒃᖢᑎᒃ ᑖᓐᓇ 

ᓇᓃᑉᐸᑦ ᐃᖢᐊᓛᖑᓇᔭᕐᒪᖔᑦ, 

ᐃᖢᐊᓐᖏᓕᐅᕈᑎᖏᓐᓂᓪᓗ ᕿᓂᓲᖑᖕᒪᑕ. 

 

ᐅᕗᖓ ᐃᓕᒥᐊᓚᐅᕐᓗᒍ ᖃᐅᔨᓇᓐᖏᒻᒪᑕ ᑕᒪᒃᑯᐊ 

ᐅᓗᕆᐊᓇᖅᑐᖃᕈᓐᓇᕐᓂᖏᑦ ᒪᓕᒃᖢᒋᑦ. 

(ᑐᓵᔨᑎᒍᑦ) ᑕᒪᑐᒨᓇ ᐅᖃᖃᑎᒌᓐᓂᖅᑕᖃᑦᑎᐊᓲᖅ 

ᓄᓇᓕᐅᑉ ᒐᕙᒪᒃᑯᖓᓐᓂ 

ᐅᓗᕆᐊᓇᖅᑐᒨᖅᑕᐅᓐᖏᒃᑲᓗᐊᕐᒪᖔᖅ. ᐄ, 

ᐅᖃᖃᑎᒋᔭᐅᓂᖃᖅᐸᒃᑐᖅ, ᐅᖃᖅᑎ, ᓄᓇᓖᑦ  

ᒐᕙᒪᖏᓐᓂᒃ ᑲᑎᒪᔨᖏᓐᓂᓪᓗ ᐊᓯᖏᓪᓗ 

ᑐᓴᕐᕕᐅᔭᕆᐊᖃᕋᔭᖅᑐᓂᑦ 

ᐃᓕᔭᐅᔪᖃᓚᐅᖅᑳᖅᑎᓐᓇᒍ ᑕᐃᒪᐃᑦᑐᒥᒃ 

ᖃᓂᒋᔭᒥᒃ ᓄᓇᓕᖕᓂ. ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᑯᓱᒐᖅ. 

ᑭᖑᓪᓕᖅᐹᖅ ᐃᓚᒋᐊᕈᑦ, ᒥᔅ ᐅᒡᔪᒃ. 

 

ᐅᒡᔪᒃ: ᖁᔭᓇᖅᑯᑎᑦ ᐅᖃᖅᑎᑦᑎᔨ, ᑕᐃᓐᓇᓗ 

ᑭᐅᖃᑦᑕᒻᒪᑦ ᖁᔭᒋᕙᕋ ᒥᓂᔅᑕ. (ᑐᓵᔨᑎᒍᑦ) 

ᐅᖅᓱᖅᑑᒥᐅᑦ ᐃᓱᒫᓗᑉᐳᑦ ᑮᓈᓗᖃᕐᕕᖓᑕ 

ᐱᕕᖅᑯᖅᑐᒋᐊᖅᑕᐅᓂᐊᕐᓂᖓ 

ᐅᓗᕆᐊᓇᖅᓯᒃᑲᓐᓂᕈᑕᐅᒐᔭᕐᓂᖓᓂᒃ. ᒥᓂᔅᑕ 

ᐊᖏᕈᓐᓇᖅᐹ ᖃᐅᔨᒋᐊᕐᓂᐊᕐᓗᓂ ᑕᒪᒃᑯᓂᖓ 

ᐊᒻᒪ ᐅᕙᓐᓄᑦ ᓄᓇᓕᓐᓄᓪᓗ ᑐᓴᖅᑎᑦᑎᓗᓂ 

ᖃᐅᔨᔭᒥᓂᒃ? ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅ ᐅᒡᔪᒃ. ᒥᓂᔅᑕ 

ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᑎᕋᖅᑐᓕᕆᔨᒃᑯᑦ, 

ᒥᓂᔅᑕ ᑯᓱᒐᖅ. 

 

ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓇᒦᒃ 

ᐅᖃᖅᑎᑦᑎᔨ. ᑖᒻᓇ ᑐᓴᕆᐅᖅᖢᒍ 

ᐃᖢᐊᓐᖏᓕᐅᕈᑕᐅᓇᔭᕐᓂᖓ. 

ᑲᑎᖃᑎᒋᖃᑦᑕᖅᓯᒪᔭᒃᑲ ᒪᐃᔪᖓ ᑲᑎᒪᑎᓪᓗᒋᑦ 

ᒪᐃᔪᐃᑦ. ᑖᓐᓇ ᐅᖃᐅᓯᐅᓚᐅᖅᓯᒪᓐᖏᒻᒪᑦ 

ᑐᓴᕆᐅᕋᒃᑯ ᖃᐅᔨᒋᐊᕐᓂᐊᖅᐸᕋ ᓇᓃᒻᒪᖔᖅ 

ᓱᒻᒪᖔᓪᓗ, ᐅᖃᖅᑎᑦᑎᔩ. ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᑯᓱᒐᖅ. 

6. ᐅᖃᐅᓯᒃᑯᑦ ᐊᐱᖅᑯᑏᑦ. ᑭᒡᒐᖅᑐᐃᔪᖅ 

ᓇᓄᓕᒻᒧᑦ, ᒥᔅᑕ ᓂᖏᐅᖓᓐ. 

ᐊᐱᖅᑯᑦ 553 - 3(3): ᑐᓴᐅᒪᖃᑎᒌᒍᑦ 

ᓄᓇᓕᓐᓂ ᐃᓕᓐᓂᐊᖅᑐᓕᕆᔨᓂᑦ 

(ᓂᖏᐅᖓᓐ) 

ᓂᖏᐅᖓᓐ: ᖁᔭᓐᓇᒦᒃ ᐅᖃᖅᑎᑦᑎᔨ. 

ᐊᐱᕆᒋᐊᓚᐅᓐᖏᓐᓂᕋᓂ ᐸᓂᑯᓗᒐ ᐅᓪᓗᒥ 

ᓇᓪᓕᐅᓂᖅᓯᐅᕐᖓᑦ ᓇᓪᓕᐅᓂᖅᓯᐅᑦᑎᐊᕇᓚᕚᐲ, 

ᓇᓪᓕᒋᕙᒋᑦ. 

 

(ᑐᓵᔨᑎᒍᑦ) ᐅᖃᖅᑎ, ᐊᐱᖅᓱᕈᒪᔪᖓ ᒥᓂᔅᑕᒧᑦ 

ᐃᓕᓐᓂᐊᖅᑐᓕᕆᓂᕐᒧᑦ. 

 

ᐅᖃᖅᑎ, ᓄᓇᓕᓐᓂ ᐃᓕᓐᓂᐊᖅᑐᓕᕆᔨᓄᑦ 

ᓄᓇᖁᑎᑦᑎᓐᓃᑦᑐᓄᑦ ᐅᐸᒃᑕᐅᓯᒪᕗᖓ 

ᐃᓱᒫᓘᑎᖃᖅᑐᑎᑦ ᐱᓕᕆᐊᓂᑦ, ᑲᒪᔭᕆᐊᓕᓐᓂᑦ 

ᑮᓇᐅᔭᖅᑐᕈᑎᒃᓴᓂᓪᓗ. ᓄᕕᐱᕆ 7, 2012-

ᖑᑎᓪᓗᒍ, ᑎᑎᖅᑲᐃᑦ ᓄᓇᓕᓐᓂ 

ᐃᓕᓐᓂᐊᖅᑐᓕᕆᔨᒃᑯᑦ ᑲᑐᔾᔨᖃᑎᒌᖓᓐᓂᒃ 

ᓇᒃᓯᐅᔾᔭᐅᓚᐅᖅᓯᒪᕗᖅ ᐃᓕᓐᓂᐊᖅᑐᓕᕆᓂᕐᒧᑦ 

ᒥᓂᔅᑕᖓᓄᑦ ᓇᓗᓇᐃᖁᔨᓪᓗᑎᑦ ᐊᔾᔨᒌᓐᖏᑦᑐᓂ. 

ᓇᓗᓐᖏᓚᖓ ᑭᒡᒐᖅᑐᐃᔩᑦ ᓄᓇᓕᓐᓂ 

ᐃᓕᓐᓂᐊᖅᑐᓕᕆᔨᓂ ᓄᓇᕘᓕᒫᒥ ᑐᓴᕈᒪᑦᑎᐊᕐᒪᑕ 

ᑭᐅᔾᔪᑎᒋᒐᔭᖅᑕᖓᓂᒃ. ᑐᓵᔪᑦ ᐱᔾᔪᑎᒋᓪᓗᒋᑦ, 

ᒥᓂᔅᑕ ᐊᐱᕆᔪᒪᔭᕋ ᓇᓗᓇᐃᖅᓯᔪᓐᓇᕐᒪᖔᖅ 

ᑎᑎᖅᑲᒥᒃ ᐱᓚᐅᒻᒪᖔᖅ ᐋᒡᒐᓘᓐᓃᑦ ᓄᓇᓕᓐᓂ 

ᐃᓕᓐᓂᐊᖅᑐᓕᕆᔨᒃᑯᑦ ᑲᑐᔾᔨᖃᑎᒌᒃᑯᖓᓐᓂᒃ 

ᐃᓱᒫᓗᑎᖏᑕ ᒥᒃᓵᓄᑦ ᐊᒻᒪᓗ ᐄᖑᒍᓂ, ᖃᖓ 

ᑭᐅᓂᐊᕋᓱᒋᕙ. ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᓂᖏᐅᖓᓐ. 

ᒥᓂᔅᑕ ᐃᓕᓐᓂᐊᖅᑐᓕᕆᓂᕐᒧᑦ, ᒥᓂᔅᑕ ᐋᕆᐊᒃ. 

 

ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ ᐅᖃᖅᑎᑦᑎᔨ. 

ᑖᓐᓇ ᖃᐅᔨᒋᐊᑦᑎᐊᓚᐅᕐᓗᒍ ᐅᑎᕐᕕᒋᔪᓐᓇᖅᑕᕋ. 

ᖁᔭᓐᓇᒦᒃ ᐅᖃᖅᑎᑦᑎᔨ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᐋᕆᐊᒃ. 

ᖃᐅᔨᒋᐊᖅᑎᑕᐅᓯᒪᔪᑎᑑᕐᒪᑦ ᐊᐱᖅᑯᑎᖓ. 

ᑲᔪᓯᓗᑕ. 6. ᐅᖃᐅᓯᒃᑯᑦ ᐊᐱᖅᑯᑏᑦ. ᑭᒡᒐᖅᑐᐃᔪᖅ 

ᐊᑯᓪᓕᕐᒧᑦ, ᒥᔅᑕ ᓂᓐᖓᖅ. 

ᐊᖏᕐᕋᖃᖅᑐᓄᑦ ᐅᑭᐅᓖᑦ 60 ᑐᖔᓄᑦ 

(ᓂᓐᖓᖅ) 

ᓂᓐᖓᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 

ᒪᓕᒐᓕᐅᖅᑎᐅᓂᕐᓄᑦ ᐅᖃᐅᓯᒋᖅᑲᐅᔭᕐᓄᑦ 

ᐱᔾᔪᑎᖃᖅᑐᖅ ᐋᓐᓂᐊᖅᑐᓕᕆᔭᐅᓂᖏᓐᓄᑦ 

ᓇᒻᒥᓂᖅ ᐊᖏᕐᕋᖃᖅᑐᓄᑦ ᓄᓇᕗᒻᒥ. ᓇᓗᔪᖓ 

ᓇᓪᓕᐊᑦ ᒥᓂᔅᑕᐃᑦ ᓯᕗᓕᐅᕆᒐᔭᕐᒪᖔᖅ 

ᑕᒪᑐᒥᖓ. ᑕᐃᓐᓇ ᐃᓐᓇᕐᓄᑦ ᐅᖅᓱᐊᓗᒃᑖᓐᓂᕐᒧᑦ 

ᐃᑲᔫᑎᒃ ᑲᒪᒋᔭᐅᕙᒃᑐᖅ 

ᐃᓕᓐᓂᐊᖅᑐᓕᕆᔨᒃᑯᓐᓄᑦ. ᓇᒻᒥᓂᖅ 

ᐊᖏᕐᕋᖃᖅᑐᓄᑦ ᐅᖅᓱᐊᓗᒻᒧᑦ ᐃᑲᔫᑎᒃ 

ᑲᒪᒋᔭᐅᓪᓗᓂ ᑮᓇᐅᔭᓕᕆᔨᒃᑯᓐᓄᑦ. 

 

(ᑐᓵᔨᒃᑰᕈᓐᓃᖅᑐᖅ) ᖁᔭᓐᓇᒦᒃ ᐅᖃᖅᑎ. 

ᐅᖃᓪᓚᖅᑲᐅᒐᒪ ᐃᓚᖏᑦ ᐃᓄᐃᑦ ᓇᒻᒥᓂᓖᑦ 60-

ᓂᑦ ᐅᑭᐅᖃᓂᓐᖏᑦᑐᐃᑦ ᓱᓕ ᐅᑉᓗᒥ ᓱᓇᑐᐃᓐᓇᖅ 

ᐊᑭᑦᑐᖅᐸᓪᓕᐊᑎᓪᓗᒍ ᐊᔪᓕᖅᐸᓪᓕᐊᒻᒪᑕ ᐃᒡᓗᒥᒃ 

ᓇᒻᒥᓂᕐᒥᒃ ᐅᖅᓱᐊᓂᒃ ᐊᒻᒪᓗ ᐃᑭᑦᑕᖅᑐᐊ 

ᐃᑭᑦᑕᖅᑐᖏᓐᓂᒃ ᐊᑭᓕᖅᑐᐃᓂᖅ 

ᐊᔪᓕᖅᐸᓪᓕᐊᒻᒪᑕ. 

 

ᐃᒻᒪᖃ ᐃᒡᓗᓕᕆᔩᑦ ᒥᓂᔅᑐᐊ ᐊᐱᕆᔪᓐᓇᖅᐸᕋ, 

ᑕᒻᒪᕈᒪ ᐅᖃᖅᑎᑦᑎᔩ ᐅᖃᐅᑎᓂᐊᖅᐸᒻᒪ. 

ᓇᒧᓪᓕᑭᐊᖅ ᑖᒃᑯᐊ ᓵᑦᑐᓐᓇᖅᐸᑦ 60-ᓂᑦ ᓱᓕ 

ᐅᑭᐅᖃᓕᓐᖏᑦᑐᐃᑦ, ᐃᓚᖏᑦ 

ᐊᔪᓕᓪᓚᑦᑖᖃᑦᑕᓕᕐᒪᑕ ᐅᑉᓗᒥ 

ᐊᑭᓕᖅᑐᐃᔭᕆᐊᒃᓴᖅ ᐃᒡᓗᒧᑦ ᓇᒻᒥᓂᕐᒥᓄᑦ. 

ᖁᔭᓐᓇᒦᒃ ᐅᖃᖅᑎᑦᑎᔨ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᓂᓐᖓᖅ. 

ᓇᓗᔪᖓ ᓇᓪᓕᐊᓐᓄᑦ ᑐᕌᖅᑎᒻᒪᖔᖅᐱᐅᒃ, 

ᓇᓗᓕᖅᑎᒃᑲᕕᓐᖓ. 

 

>>ᐃᓪᓚᖅᑐᑦ 

ᓇᓗᓇᐃᕈᓐᓇᖅᐱᐅᒃ ᐅᖃᐅᓯᖃᖃᑖᕐᒪᑦ ᐱᖓᓱᓂᒃ 

ᒥᓂᔅᑕᓂᑦ, ᓇᓪᓕᐊᓄᑦ ᑐᕌᖅᑎᒻᒪᖔᒍ ᐊᐱᖅᑯᑖ. 

ᒥᔅᑕ ᓂᓐᖓᖅ. 

 

ᓂᓐᖓᖅ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑎᑦᑎᔩ. 

ᐊᐱᕆᖅᑲᐅᔪᖓ ᐊᔪᕆᖅᓯᐅᔾᔭᐅᔪᒪᓪᓗᖓ 

ᓇᓕᐊᓐᓄᑦ ᒥᓂᔅᑕᒧᑦ ᐊᐱᖅᑯᑎᒋᔭᕆᐊᖃᖅᑲᐅᕙᕋ? 

ᐄ, ᑖᓐᓇ ᒥᓂᔅᑕ ᐃᒡᓗᓕᕆᔨᔾᔪᐊᒃᑯᓐᓄᒃ 

ᐊᐱᕆᑲᐃᓐᓇᕈᒪᕙᕋ. ᖁᔭᓐᓇᒦᒃ. 

 

>>ᐃᓪᓚᖅᑐᑦ 

 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᔅᑕ ᓂᓐᖓᖅ. 

ᒥᓂᔅᑕ ᓄᓇᕘᒥ ᐃᒡᓗᓕᕆᔨᔾᔪᐊᒃᑯᓄᑦ, ᒥᓂᔅᑕ 

ᑕᑉᑑᓇ. 

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᒃᑯᑦ): ᖁᔭᓐᓇᒦᒃ 

ᐅᖃᖅᑏ, ᐊᒻᒪᓗ ᖁᔭᓐᓇᒦᖅᐸᕋ ᑖᓐᓇ 

ᐊᐱᕆᕋᑖᒻᒪᑦ. ᐄ, ᑖᒃᑯᐊ ᓄᓇᕘᒥ 

ᐃᒡᓗᓕᕆᔨᔾᔪᐊᒃᑯᑦ ᐊᔭᐅᖅᑐᐃᓲᖑᒐᒃᑕ ᑖᒃᑯᓂᖓ 

ᐱᓕᕆᐊᓂᒃ ᐊᒻᒪᓗ ᐊᐅᓚᑉᐸᒃᖢᑎᒍᑦ 

ᑕᑯᓇᒃᐸᒃᖢᑎᒍᓪᓗ ᑐᒃᓯᕋᕈᑕᐅᓯᒪᔪᑦ. ᑕᕝᕘᓇ 

ᒪᓕᒃᑕᐅᔭᕆᐊᓖᑦ ᐊᑐᖅᖢᒋᑦ, ᑕᕝᕙᓂ 

ᑕᑕᑎᖅᓯᒪᔪᓂᒃ ᑐᒃᓯᕋᐅᑎᓂᒃ. ᖃᐅᔨᓴᓲᕆᔭᕗᑦ 

ᓇᓗᓇᐃᔭᖅᖢᒋᓪᓗ ᐊᖏᖅᖢᒋᓪᓗ ᑖᒃᑯᐊ 

ᑮᓇᐅᔭᖅᑑᑏᑦ. ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᓂᔅᑕ ᑕᑉᑑᓇ. 

ᓯᕗᓪᓕᖅᐹᒥᒃ ᐃᓚᒋᐊᕈᑏᑦ, ᒥᔅᑕ ᓂᓐᖓᖅ. 

 

ᓂᓐᖓᖅ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑎ, 

ᓯᕗᓪᓕᖅᐹᒧᑦ ᐃᓚᒋᐊᕈᑎᓐᓄᑦ. ᓱᒃᑲᔪᒃᑯᑦ 

ᓇᒃᓯᐅᔾᔨᕕᐅᓚᐅᕋᒪ ᑕᐃᑲᓐᖓᑦ 

ᓂᕈᐊᖅᑎᒋᓯᒪᔭᓐᓂ ᓇᐅᔮᓂᑦ 60-

ᖑᖅᓯᒪᓐᖏᑦᑐᒥᓱᓕ, ᐊᒻᒪᓗ ᐊᒃᓱᕉᓴᖃᑦᑕᒻᒪᒡᒎᖅ 

ᐊᖏᕐᕋᖓᓂ ᑲᒪᑦᑎᐊᕋᓱᒃᖢᓂ. ᑮᓇᐅᔭᑭᓗᐊᖅᖢᓂ 

ᐅᖅᓱᐊᓗᑖᕆᐊᖃᖅᖢᓂᓗ ᐊᑭᓕᐅᑎᔅᓴᖏᑦ 

ᐃᑯᒻᒪᑎᓄᓪᓗ ᐊᖑᒻᒪᑎᓐᖏᑦᑐᖅ. ᑖᓐᓇᖃᐃ 

ᒥᓂᔅᑕ ᑐᓴᖅᑎᑦᑎᔪᓐᓇᖅᐹ ᒪᓕᒐᓕᐅᕝᕕᒻᒥ 

ᓇᒧᑕᐃᒪ ᐃᓄᒃ ᐃᑲᔪᖅᑕᐅᔪᒪᔪᓐᓇᖅᐹ 

ᐊᑭᓖᔪᓐᓇᖁᓪᓗᒍ ᑕᖅᑭᑕᒫᖅ 

ᐊᑭᓕᖅᓱᕆᐊᖃᖅᑕᒥᓄᑦ ᐅᖅᓱᐊᓗᒻᒧᑦ 

ᐆᒻᒪᖅᑯᑎᓄᓪᓗ? ᖁᔭᓐᓇᒦᒃ. 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᔅᑕ ᓂᓐᖓᖅ. 

ᒥᓂᔅᑕ ᓄᓇᕘᒥ ᐃᒡᓗᓕᕆᔨᔾᔪᐊᒃᑯᓄᑦ, ᒥᓂᔅᑕ 

ᑕᑉᑑᓇ. 

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᒃᑯᑦ): ᖁᔭᓐᓇᒦᒃ 

ᐅᖃᖅᑏ. ᐄ, ᖁᔭᓐᓇᒦᖅᐸᕋ ᑖᓐᓇ 

ᐊᐱᖅᑯᑎᖓᓄᑦ, ᒪᓕᒐᓕᐅᖅᑎ. ᐅᖃᖅᑏ, 

ᓇᖕᒥᓂᖃᖅᑐᑦ ᐊᒃᓱᕉᓴᓲᖑᒻᒪᑕ ᐊᑭᓖᓇᓱᒃᖢᑎᒃ 

ᐊᑕᐅᓯᐅᓐᖏᑦᑐᓄᑦ ᐊᑭᓕᕆᐊᓕᓐᓄᑦ. ᑕᒪᓐᓇᖃᐃ 

ᐃᓱᒪᓕᐅᕆᔪᓐᓇᕈᒪ, ᐃᑲᔪᖅᑕᐅᔪᒪᓗᑎᒃ 

ᐱᔭᕆᐊᖃᕋᔭᖅᑐᑦ ᐃᒡᓗᓕᕆᔨᒃᑯᖏᓐᓂᑦ. 

ᐊᒻᒪᑦᑕᐅᖅ ᑖᒃᑯᐊ ᐊᕕᒃᑐᖅᓯᒪᔪᓄᑦ 

ᑐᓂᔭᐅᒐᔭᖅᑐᔅᓴᐅᕗᑦ ᐊᖓᔪᖅᑳᒃᑯᕕᓐᓄᑦ, ᑭᓯᐊᓂ 

ᑖᓐᓇ ᓇᖕᒥᓂᓕᒃ ᑎᑎᕋᕈᓂ ᑐᒃᓯᕋᓪᓗᓂ 

ᑕᐃᑲᓐᖓᓪᓗ ᑲᔪᓯᓕᓪᓗᓂ. ᐅᖃᖅᑏ, ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᒃᑯᑦ):ᖁᔭᓐᓇᒦᒃ ᒥᓂᔅᑕ ᑕᑉᑑᓇ. 

ᐅᖃᐅᓯᒃᑯᑦ ᐊᐱᖅᑯᑏᑦ, ᒪᓕᒐᓕᐅᖅᑎ ᕿᑭᖅᑖᓘᑉ 

ᓂᒋᖓᓄᑦ, ᒥᔅᑕ ᓯᐊᓪ. 

ᖃᖓᑕᓲᒃᑯᕕᖓ (ᓯᐊᓪ) 

 

ᓯᐊᓪ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. ᑖᒃᑯᐊ 

ᒥᓂᔅᑕᖓᓄᑦ ᐱᕙᓪᓕᐊᔪᓕᕆᔨᒃᑯᓐᓄᑦ 

ᐃᖏᕐᕋᔪᓕᕆᔨᒃᑯᓐᓄᑦ. 

 

ᐃᖅᑲᐅᒪᔪᔅᓴᐅᒻᒪᑦ ᐊᐱᕆᓚᐅᖅᓯᒪᒻᒥᒐᒪ ᒪᑦᓯ 7, 

2011, ᑭᒻᒥᕉᑉ ᒥᕝᕕᖓ ᐱᔾᔪᑎᒋᓪᓗᒍ. ᑖᒃᑯᐊ 

ᑭᒡᒍᑕᐅᓚᐅᖅᓯᒪᔪᑦ ᐱᓕᕆᓂᐊᒻᒪᑕ, ᒥᕝᕕᐅᑉ 

ᖄᐹᖓ ᓴᓇᔭᐅᓗᓂ ᐊᒻᒪᓗ ᐅᐊᔭᖃᐅᑎᖏᑦ. 

ᒥᓂᔅᑕᐃ ᓇᓗᓇᐃᖅᓯᔪᓐᓇᖅᐹ ᑖᓐᓇ 

ᑲᔪᓯᑦᑎᐊᓐᓂᒻᒪᖔᑦ? ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᔅᑕ ᓯᐊᓪ. ᒥᓂᔅᑕ 

ᐱᕙᓪᓕᐊᔪᓕᕆᓂᒻᒧᑦ ᐃᖏᕐᕋᔪᓕᕆᓂᒻᒧᑦ, ᒥᓂᔅᑕ 

ᑕᑉᑑᓇ. 

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᒃᑯᑦ): ᖁᔭᓐᓇᒦᒃ 

ᐅᖃᖅᑏ. ᖁᔭᓐᓇᒦᕆᕙᕋ ᐊᐱᕆᕋᑖᒻᒪᑦ. ᐅᖃᖅᑏ,  

ᑖᓐᓇ ᑐᑭᓯᐅᒪᔪᖓ ᒫᓐᓇ ᐱᓕᕆᐊᖑᔪᖅ ᐊᒻᒪᓗ 

ᑭᖑᓕᕇᓂᒃ ᑲᒪᒋᔭᐅᔭᕆᐊᖃᓐᓂᐊᖅᖢᓂ. ᑖᒃᑯᐊ 

ᑐᓴᒐᔅᓴᐃᑦ ᐱᑐᐊᕈᒃᑭᑦ ᐃᖅᑲᓇᐃᔭᖅᑎᓐᓂ, ᑖᓐᓇ 

ᒪᓕᒐᓕᐅᖅᑎ ᑐᓴᖅᑎᓛᖅᐸᕋ. ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᓂᔅᑕ ᑕᑉᑑᓇ. 

ᓯᕗᓪᓕᐹᒥᒃ ᐃᓚᒋᐊᕈᑎ, ᒥᔅᑕ ᓯᐊᓪ. 

 

ᓯᐊᓪ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. ᒥᓂᔅᑑᑉ 

ᑭᐅᔾᔪᑎᖏᑦ ᐊᐱᖅᑯᑎᓐᓄᑦ 2011-ᖑᑎᓪᓗᒍ, 

ᓇᓗᓇᐃᖅᓯᓚᐅᒻᒪᑦ ᑖᒃᑯᐊ ᐱᓕᕆᕕᐅᔪᑦ 

ᐃᓱᒪᒃᓴᖅᓯᐅᕋᔭᒻᒪᑕ ᑮᓇᐅᔭᖅᑑᑎᔅᓴᓂᒃ 

ᐱᑕᖃᓪᓗᓂ. ᓯᕗᓪᓕᖅᐹᖅᓯᐅᑎᓂᒃ 

ᖃᐅᔨᔭᐅᔪᓐᓇᒻᒪᖔᑦ ᒥᕝᕕᒃ ᓅᑕᐅᓗᓂ? ᑖᓐᓇᖃᐃ 

ᐱᔭᕇᓚᐅᖅᑎᓪᓗᒍ ᒥᕝᕕᐅᑉ ᖄᖓ ᑕᒪᓐᓇ 

ᐱᐅᓯᒋᐊᖅᑎᑕᐅᓚᐅᖅᑎᓪᓗᒍ. ᒥᓂᔅᑕ 

ᓇᓗᓇᐃᖅᓯᔪᓐᓇᖅᐹ ᑖᒃᑯᐊ ᐱᓕᕆᕝᕕᒋᔭᖏᑦ 

ᑕᐃᒪᓐᓇᐃᑦᑐᒥᒃ ᖃᐅᔨᓴᖅᓯᒪᕚᑦ ᓄᑖᒥᒃ ᒥᕝᕕᔅᓴᒥᒃ 

ᑭᒻᒥᕈᒻᒧᑦ? ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᔅᑕ ᓯᐊᓪ. ᒥᓂᔅᑕ 

ᐱᕙᓪᓕᐊᔪᓕᕆᓂᒻᒧᑦ ᐃᖏᕐᕋᔪᓕᕆᓂᒻᒧᑦ, ᒥᓂᔅᑕ 

ᑕᑉᑑᓇ. 

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᒃᑯᑦ): ᖁᔭᓐᓇᒦᒃ 

ᐅᖃᖅᑏ. ᑕᕝᕙᓂ ᓄᓇᓕᖁᑎᑦᑎᓐᓂ 25-ᖑᔪᓂᒃ 

ᒥᑦᑕᕐᕕᖃᕐᓂᖏᑎᒍᑦ. ᑭᒻᒥᕈᑦ ᐃᓚᒋᔭᐅᕗᖅ ᐊᒻᒪᓗ 

ᐅᖃᖅᓯᒪᒐᒪ ᑕᐃᒃᑯᐊ ᐃᓗᓕᕆᔭᖏᑦ 

ᓱᔪᖃᓪᓚᕆᓚᐅᕐᓂᖓᓂᒃ, ᐅᑎᕐᕕᒋᒐᔭᖅᐸᕋ 

ᒪᓕᒐᓕᐅᖅᑎ ᐅᓂᒃᑳᖃᑦᑎᐊᕐᓗᖓ. ᖁᔭᓐᓇᒦᒃ 

ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᑕᑉᑑᓇ. 

ᐊᐃᑉᐹᓂᒃ ᐃᓚᒋᐊᕈᑦ, ᒥᔅᑕ ᓯᐊᓪ. 

 

ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᒥᓂᔅᑕ 

ᖃᐅᔨᒪᔪᒃᓴᐅᕗᖅ ᖃᖓᑕᔫᒃᑯᕕᑖᕆᐊᖃᕐᓂᖅ 

ᓄᑖᒥᒃ ᑭᒻᒥᕈᒻᒥ ᐊᕐᕌᒎᓕᖅᑐᓂᑦ ᐊᒥᓱᓂᑦ. 

ᖃᐅᔨᒪᔪᒍᑦ ᐃᖃᓗᐃᑦ ᓄᑖᒥᒃ 

ᖃᖓᑕᔫᒃᑯᕕᑦᑖᕐᓂᐅᓴᒻᒪᑦ. ᒥᓂᔅᑕ  

ᓇᓗᓇᐃᖅᓯᔪᓐᓇᖅᐹ ᖃᔅᓯᕌᕋᔭᓐᖑᐊᕐᒪᖔᖅ 

ᓄᑖᒥᒃ ᑲᖓᑕᔫᒃᑯᕕᓕᐅᖅᑐᖃᓐᓂᖅᐸᑦ ᑭᒻᒥᕈᒻᒥ? 

ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᓯᐊᓪ. 

ᒥᓂᔅᑕ ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ, ᒥᓂᔅᑕ ᑕᑉᑑᓇ. 

 

ᐊᖓᔪᖅᑳᖅ ᐲᑕ ᑕᑉᑑᓇᓐ (ᑐᓵᔨᑎᒍᑦ): ᖁᔭᓐᓇᒦᒃ 

ᐅᖃᖅᑎ. ᐅᖃᖅᑎ, ᓇᓚᐅᒃᓵᕋᓱᔾᔮᖏᑦᑐᖓ 

ᓴᓇᔭᐅᒐᔭᕐᓂᖓᓄᑦ ᖃᖓᑕᓲᒃᑯᕕᒃ ᑭᒻᒥᕈᒻᒥ, 

ᑖᒃᑯᐊᓗ ᓈᓴᐅᑏᑦ ᓯᕗᓂᓐᓃᒐᑎᒃ. 

ᐃᒪᐃᖏᓐᓇᐅᔭᕐᒪᑦ 

ᒥᒃᓴᐅᓯᔭᖅᑕᐅᓯᒋᐊᓐᖓᖅᑎᓪᓗᒋᑦ 

ᐊᑭᒋᔭᐅᒐᔭᖅᑐᓂᑦ ᖃᖓᑕᓲᒃᕕᒃ 

ᓄᑖᖑᕆᐊᖅᑕᐅᓂᐊᕐᒪᖔᖅ, ᑖᒃᑯᐊ 

ᐱᓯᒪᓐᖏᑕᕈᓗᒋᒐᒃᑭᑦ, ᐅᖃᖅᑎ. ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᑕᑉᑑᓇ. 

6. ᐅᖃᐅᓯᒃᑯᑦ ᐊᐱᖅᑯᑏᑦ. ᑭᒡᒐᖅᑐᐃᔪᖅ 

ᖁᑦᑎᑦᑐᖅ, ᒥᔅᑕ ᐃᐊᓕᐊᑦ. 

 

ᐊᐱᖅᑯᑦ 556 - 3(3): ᖃᐅᓱᐃᑦᑐᒥ 

ᐃᒥᖅᑐᕈᑎᒧᑦ ᑐᓴᒐᒃᓴᖅ (ᐃᐊᓕᐊᑦ) 

 

ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 

ᐊᐱᖅᑯᑎᖃᖅᑐᖓ ᒥᓂᔅᑕᕆᔭᒧᑦ ᓄᓇᓕᓐᓂ 

ᒐᕙᒪᒃᑯᓂᓪᓗ ᐱᔨᑦᑎᕋᖅᑐᓕᕆᔨᒃᑯᓐᓄᑦ. 

ᖁᔭᓐᓇᒦᕈᒪᕙᕋ ᒥᓂᔅᑕ ᐊᒻᒪᓗ 

ᐱᖁᔭᓕᐅᕐᕕᔾᔪᐊᒧᑦ ᑭᒡᒐᖅᑐᐃᔨᕗᑦ 

ᒐᕙᒪᑐᖃᒃᑯᓪᓗ ᐊᖏᖅᓯᒪᓂᖏᓐᓄᑦ 

ᐊᑭᑐᖅᑐᕈᑎᒃᓴᓄᑦ ᖃᐅᓱᐃᑦᑐᒧᑦ. 

 

ᐅᖃᖅᑎ, ᐊᕐᕌᓂᐅᓚᐅᖅᑐᖅ ᐊᑭᑐᔪᖅᑐᕈᑎᒃᓴᐃᑦ 

$32 ᒥᓕᐊᓐ ᐊᖏᕈᑕᐅᓚᐅᖅᓯᒪᕗᑦ ᖃᐅᓱᐃᑦᑑᑉ 

ᐃᒪᖅᑐᕈᑎᖓᓄᑦ. ᒥᓂᔅᑕ ᑐᓴᖅᑎᑦᑎᔪᓐᓇᖅᐹ 

ᑕᒪᑐᒪᐅᑉ ᖃᓄᐃᓕᖓᕙᓪᓕᐊᓕᖅᓯᒪᓂᖓᓂᒃ? 

ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐃᐊᓕᐊᑦ. 

ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᑎᕋᖅᑐᓕᕆᔨᒃᑯᓐᓄᑦ, 

ᒥᓂᔅᑕ ᑯᓱᒐᖅ. 

ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᑎᒍᑦ): 

ᖁᔭᓐᓇᒦᒃ ᐅᖃᖅᑎ. ᐄᑦᑎᐊᖅ, ᐅᖃᖅᑎ, 

ᐱᓕᕆᐊᖑᓯᒪᔪᒻᒪᕆᐅᕗᖅ ᐊᔾᔨᒌᓐᖏᑦᑐᓄᑦ 

ᒐᕙᒪᓄᑦ ᖃᐅᓱᐃᑦᑑᑉ ᐃᒥᖅᑐᕈᑎᖓᓄᑦ. ᐅᖃᖅᑎ, 

ᑐᑭᓯᐊᔭᒃᑯᑦ ᓴᓇᔭᐅᓂᐊᕐᓂᖓᓄᑦ 

ᐊᑭᑦᑐᕋᐅᑎᓕᐅᖁᔨᔾᔪᑏᑦ ᓂᕆᐅᒋᔭᐅᕗᑦ ᑕᒫᓂ 

ᐅᐱᕐᖔᖑᓂᐊᖅᑐᒥ. ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᑕᑉᑑᓇ. 

ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᐃᐊᓕᐊᑦ. 

 

ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 

ᑕᒪᓐᓇ ᓴᖅᑭᖅᑎᑕᐅᒋᐊᓐᖓᖅᑎᓪᓗᒍ ᓄᓇᓕᓐᓂ, 

ᐱᓕᕆᕕᒻᒥᐅᑦ ᐊᖏᓚᐅᖅᓯᒪᕗᑦ 

ᑐᓴᐅᒪᑎᑦᑎᖃᑦᑕᕐᓂᐊᕐᓂᕐᒥᓂᑦ 

ᐱᕙᓪᓕᐊᔭᐅᓂᖓᓂᒃ ᑕᒫᖅᑕᕐᓗᑎᑦ. ᒥᓂᔅᑕ 

ᐅᓂᒃᑳᕈᓐᓇᖅᐹ ᖃᓄᖅ ᐱᓕᕆᕕᖓᑦ 

ᑐᓴᐅᒪᑎᑦᑎᖃᑦᑕᕐᒪᖔᑕ ᓄᓇᓕᓐᓂᒥᐅᓂᑦ 

ᖃᐅᓱᐃᑦᑐᒥ ᑕᒪᑐᒪᐅᑉ ᐊᖏᔫᑎᓕᕆᓂᐅᑉ 

ᒥᒃᓵᓄᑦ? ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐃᐊᓕᐊᑦ. 

ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᑎᕋᖅᑐᓕᕆᔨᒃᑯᓐᓄᑦ, 

ᒥᓂᔅᑕ ᑯᓱᒐᖅ. 

 

ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᑎᒍᑦ): 

ᖁᔭᓐᓇᒦᒃ ᐅᖃᖅᑎ. ᐅᖃᖅᑲᐅᒐᒪ, 

ᐊᑭᑦᑐᕋᐅᑎᓯᐅᑏᑦ ᑐᓐᓂᕆᔭᐅᓂᐊᖅᐳᑦ 

ᑕᖅᑭᐅᓂᐊᖅᑑᓐᓂ ᒪᕐᕉᓐᓂ ᖃᐃᔪᓂ. ᑭᖑᓂᐊᒍᑦ 

ᓴᓇᔾᔪᑎᑦ ᑎᑭᓴᖅᑕᐅᔭᕆᐊᖃᓐᓂᐊᖅᐳᐃᑦ 

ᐅᒥᐊᕐᔪᐊᒃᑯᑦ ᐊᒻᒪ ᑐᓴᐅᒪᑎᑦᑎᓂᐊᖅᐳᒍᑦ 

ᑕᒪᑐᒪᐅᑉ ᐱᕙᓪᓕᐊᓂᖓᓂᒃ. 

ᑕᑯᒃᓴᐅᓗᐊᓐᖑᐊᕐᓂᐊᖅᑐᓂᓗ ᑕᒪᑐᒧᖓ ᑎᑭᒃᑯᓂ, 

ᐱᓕᕆᐊᖑᕙᓪᓕᐊᓂᖓ ᓄᓇᓕᓐᓂ 

ᑕᑯᒃᓴᒻᒪᕆᐅᓂᐊᖅᑐᖅ, ᑭᓯᐊᓂᓕ ᐊᓯᖏᓐᓂᑦ 

ᐱᓕᕆᔭᐅᔪᖃᖅᐸᑦ ᑕᑯᒃᓴᐅᓇᑎᑦ, ᐅᖃᖅᑎ, 

ᐱᓕᕆᕕᕗᑦ ᐱᓕᕆᖃᑎᖃᑦᑎᐊᕐᓂᐊᖅᐳᑦ ᓄᓇᓖᑦ  

ᒐᕙᒪᖏᓐᓂᒃ ᑐᓴᕆᐊᖃᖅᑕᖏᑦ ᑐᓴᕈᑕᐅᖁᓪᓗᒋᑦ 

ᑭᖑᕙᓐᖏᑦᑐᒥᒃ. ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᑕᑉᑑᓇ. 

ᐊᐃᑉᐹᓂᒃ ᐃᓚᒋᐊᕈᑦ, ᒥᔅᑕ ᐃᐊᓕᐊᑦ. 

 

ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᒫᓐᓇ 

ᐃᒥᖅᑐᕈᑎᒃ ᐊᓐᖑᑎᒡᒐᐃᓐᓇᕐᒪᑦ ᓄᓇᓕᓐᓂᒥᐅᓂᑦ. 

ᑐᓴᖅᑎᑕᐅᓯᒪᔪᑎᒍᑦ 250 ᓖᑕᐃᑦ 

ᓱᓪᓗᓕᒃᑰᖅᐸᓪᓕᐊᔪᑦ 150 ᓖᑕᐃᑦ ᐊᓯᐅᖃᑦᑕᕐᒪᑕ. 

ᑕᒪᓐᓇ ᐊᑭᑦᑐᕈᑎᒻᒪᕆᐅᕗᖅ ᓄᓇᓕᓐᓂ. 

ᐃᓚᖏᓪᓗ ᓄᓇᓕᓐᓂᒥᐅᑦ ᖁᐊᕐᒧᑦ 

ᐃᒥᖃᕈᓐᓃᖅᓯᒪᓕᕐᒪᑕ ᐱᓇᓱᐊᕈᓯᑲᓪᓚᐅᓕᖅᑐᓂᑦ. 

ᐱᓕᕆᕕᒃ ᖃᓄᐃᓘᖅᐸᓪᓕᐊᕙᑦ ᓈᒪᒃᑐᒥᒃ 

ᐱᔨᑦᑎᕋᓐᓂᖃᖅᑎᑕᐅᓪᓗᒋᑦ ᓄᓇᓕᓐᓂᒥᐅᑦ 

ᑕᐃᓐᓇ ᓄᑖᖅ ᓴᓇᔭᐅᔭᕇᓚᐅᖅᑳᑎᓐᓇᒍ? 

ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐃᐊᓕᐊᑦ. 

ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᑎᕋᖅᑐᓕᕆᔨᒃᑯᓐᓄᑦ, 

ᒥᓂᔅᑕ ᑯᓱᒐᖅ. 

 

ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᑎᒍᑦ):ᐅᖃᖅᑏ, 

ᑖᒃᑯᐊ ᐃᖅᑲᓇᐃᔭᖅᑎᕗᑦ ᐱᓕᕆᔾᔪᐊᕋᓱᐊᖅᑐᑦ 

ᑕᒪᓐᓇ ᓱᓪᓗᓕᒃ ᐃᖏᕐᕋᑦᑎᐊᖏᓐᓇᕈᓐᓇᖁᓪᓗᒍ 

ᖁᐊᖅᑕᐃᓕᒪᖁᓪᓗᒍᓗ. ᑭᓯᐊᓂ ᐃᒃᑮᓐᓇᖅᑐᐋᓗᒻᒥ 

ᓄᓇᖃᕋᑦᑕ ᐃᒃᑮᓐᓇᕆᐊᓪᓚᒃᑲᓂᖅᓱᓂᓗ 

ᖃᐅᓱᐃᑦᑐᒥ, ᑕᐃᒪᓐᓇᓗ ᓱᓪᓗᓕᖏᑦ 

ᐱᐅᒍᓐᓃᖅᐸᓪᓕᐊᑎᓪᓗᒋᑦ ᐱᓕᕆᔨᕗᑦ 

ᐱᓕᕆᖏᓐᓇᕋᓱᐊᖅᑑᒐᓗᐊᑦ ᑕᒪᓐᓇ 

ᐊᐅᓛᖏᓐᓇᖁᓪᓗᒍ. ᓲᓪᓗ ᑕᖃᔫᒐᓗᐊᖅᓱᑎᒃ 

ᑕᐃᒪᓐᓇ ᖁᐊᖅᑎᑦᑕᐃᓕᒪᑎᑦᓯᖃᑦᑕᒻᒪᑕ ᐃᒪᒻᒥᒃ 

ᑯᕕᔪᒥᒃ. ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᓂᔅᑕ ᑯᓱᒐᖅ. 

ᐱᖓᔪᐊᓐᓂᒃ, ᑭᖑᓪᓕᖅᐹᓪᓗ, ᒥᔅᑕ ᐃᐊᓕᐊᑦ. 

 

ᐃᐊᓕᐊᑦ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. ᑕᐃᒪ, 

ᒫᓐᓇᐅᔪᖅ ᓄᑖᖅ ᓯᐊᕐᕆᔮᕝᕕᒃ ᐸᓖᓯᒃᑯᖃᕝᕕᓪᓗ  

ᐃᓚᒋᔭᐅᓐᖏᒻᒪᑕ ᓱᓪᓗᓕᒃᑯᑦ, ᑕᐃᒃᑯᐊ 

ᓄᓇᓯᐅᑎᒃᑯᓪᓕ ᐃᒥᖅᑕᖅᑕᐅᖃᑦᑕᒻᒪᑕ. 

ᒫᓐᓇᓵᖑᓚᐅᖅᑐᒥ ᑐᓴᖅᑎᑕᐅᓚᐅᕋᒪ ᑖᒃᑯᐊ ᓄᑖᑦ 

ᓴᓇᔭᐅᓂᐊᖅᑐᑦ ᐃᓕᔭᐅᓂᐊᒻᒪᑕᒡᒎᖅ ᑕᐃᑯᐊ 

ᐸᓖᓯᒃᑯᑦ ᓱᓪᓗᓕᒻᒧᑦ. ᒥᓂᔅᑕᖃᐃ ᐅᖃᕈᓐᓇᖅᐹ 

ᑖᓐᓇ ᓄᑖᖅ ᓯᐊᕐᕆᔮ-ᕕᒃ ᐸᓖᓯᒃᑯᓪᓗ ᓱᓪᓗᓕᒻᒧᑦ 

ᐊᑦᑕᑕᖅᑲᑕᐅᓂᐊᒻᒪᖓᑖ? ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᔅᑕ ᐃᐊᓕᐊᑦ. 

ᒥᓂᔅᑕ ᓄᓇᓕᓐᓂᑦ ᒐᕙᒪᓕᕆᔨᒃᑯᓐᓂ 

ᐱᔨᑦᓯᖅᑎᒃᑯᑦ, ᒥᓂᔅᑕ ᑯᓱᒐᖅ. 

 

ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᒃᑯᑦ): ᖁᔭᓐᓇᒦᒃ 

ᐅᖃᖅᑏ. ᑕᐃᒪ, ᐅᖃᕈᓐᓇᖅᐳᖓ 

ᑎᑎᕋᖅᓯᒪᔪᖅᑕᖃᖏᓐᓇᒪ ᑕᐃᒪᓐᓇ. 

ᑲᔪᓯᔭᐅᓂᐊᖅᑐᖅ ᖃᐅᔨᒪᔭᕋᓗᐊᕋ. ᖁᔭᓐᓇᒦᒃ 

ᐅᖃᖅᑏ. 

 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᓂᔅᑕ ᑯᓱᒐᖅ. 

ᐅᖃᐅᓯᒃᑯᑦ ᐊᐱᖅᑯᑏ, ᑐᓄᓂᒻᒧᑦ ᒪᓕᒐᓕᐅᖅᑎ, 

ᒥᔅᑕ ᐃᓄᒃ. 

 

ᐊᐱᖅᑯᑦ 557 - 3(3): ᐱᔭᕆᐊᑭᓪᓕᑦᑎᕆᓂᖅ 

ᓄᓇᕗᑦ ᒐᕙᒪᒃᑯᑦ 

ᐃᖅᑲᓇᐃᔭᖅᑎᑖᕈᓯᖓᓂᒃ (ᐃᓄᒃ) 

 

ᐃᓄᒃ: ᖁᔭᓐᓇᒦᒃ ᐅᖃᖅᑏ. ᐊᐱᕆᔪᒪᓪᓗᖓ 

ᐃᖅᑲᓇᐃᔭᖅᑐᓕᕆᔨᒃᑯᑦ ᓯᕗᓕᖅᑎᖓᓐᓄᑦ, 

ᒥᓂᔅᑕᖓᓐᓄᑦ. 

 

ᐊᕐᕌᓂ ᐅᖓᑖᓂ, ᑕᐃᒪ 

ᐅᖃᐅᓯᖃᖃᑦᑕᓚᐅᖅᓯᒪᒐᑦᑕ ᐊᑯᓂᓗᐋᕌᓗᒃ 

ᐃᖅᑲᓇᐃᔮᒃᓴᐃᑦ ᓴᖅᑭᓚᐅᖅᑎᓪᓗᒋᑦ 

ᐃᓐᓄᖏᔅᓲᔭᖅᑐᐋᓘᖃᑦᑕᒻᒪᑕ. ᓄᓇᕘᒥᐅᑎᒍᓪᓗ 

ᓄᓇᕘᒻᒥᐅᓂᒃ ᐃᖅᑲᓇᐃᔭᖁᔨᒻᒪᕆᒃᖢᑕ, 

ᐃᖅᑲᓇᐃᔮᖅᑖᖁᔨᒻᒪᕆᖃᑦᑕᖅᖢᑕᓗ, ᐱᓗᐊᖅᑐᒥᒃ 

ᐃᓅᖃᑎᑦᑎᓐᓂᒃ ᓄᓇᕘᒥ. 

ᑕᒪᒃᑯᐊᓗ ᐃᖅᑲᓇᐃᔭᒐᔅᓴᐃᑦ ᓴᖅᑭᑕᐅᓂᖓᓐᓄᑦ 

ᐃᓐᓄᓐᓂᖓᓄᑦ ᐊᕐᕌᓂ 300 ᐅᓪᓗᑦ 

ᐅᖓᑖᓃᖃᑦᑕᓐᓂᕋᖅᑕᐅᓯᒪᖅᑰᓚᐅᒻᒪᑕ. 

ᑕᒪᓐᓇᖃᐃ ᒥᓂᔅᑑᑉ ᐅᖃᐅᑎᔪᓐᓇᖅᐹᖓ ᑕᒪᓐᓇ 

ᐅᓪᓗᒥ ᐋᖅᑭᒋᐊᖅᓯᒪᓕᖅᐹ? ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᔅᑕ ᐃᓄᒃ, 

ᒥᓂᔅᑕ ᐃᖅᑲᓇᐃᔭᖅᑐᓕᕆᓂᒻᒧᑦ, ᒥᓂᔅᑕ ᐃᐊᓪ. 

 

ᐊᖓᔪᖅᑳᖅ ᒫᓂᑲ ᐃᐊᓪ: ᓇᑯᒻᒦᒃ ᐅᖃᖅᑏ. ᐋ, 

ᑖᒃᑯᓂᖓᖃᐃ ᓇᓪᓕᐊᓪᓚᕆᒃ ᐅᖃᓕᒪᒻᒪᖔᑦ, 

ᐃᖅᑲᓇᐃᔮᖅᑖᕋᓱᓐᓂᒻᒥᒃ ᐅᓪᓗᖏᓐᓂᒃ, ᐅᕝᕙᓗ 

ᑕᑯᑦᓴᐅᔭᕆᐊᖃᓐᓂᖏᓐᓂᒃ 

ᐃᖅᑲᓇᐃᔮᖅᑖᖅᑎᑦᓯᒐᓱᓐᓂᒃᑯᑦ. ᑕᐃᑦᓱᒪᓂᓕ, 

ᒥᓂᔅᑕᓐᖑᓚᐅᖅᑎᓐᓇᖔ ᐋᖅᑭᑦᑕᐅᓕᔪᒻᒪᑕ ᖃᑦᓰᑦ 

ᐅᓪᓗᑦ ᐃᖅᑲᓇᐃᔮᖅᑖᕋᓱᖃᑦᑕᓐᓂᐊᓐᓂᖏᓂᒃ, 

ᑖᓐᓇ ᒥᔅᑕ ᓯᐅᓪ ᒥᓂᔅᑑᑎᓪᓗᒍ ᐋᖅᑭᓚᐅᖅᓯᒪᒻᒪᑕ. 

 

ᐊᒻᒪ ᖃᑦᓰᓐᓇᕈᕆᐊᖅᑎᑕᐅᒃᑲᓐᓂᕋᓱᐊᕙᓪᓕᐊᔪᒻᒥᒻᒪᑕ 

ᑕᐃᒪᐃᑕᐅᓚᐅᖅᑐᑦ ᑖᒃᑯᐊ, ᑕᐃᒃᑯᐊ 

ᖃᐅᔨᒪᓕᕌᖓᑕ ᐊᖓᔪᖅᑳᕆᔭᐅᔪᐃᓪᓘᓐᓃᑦ 

ᐊᓯᖏᑦ, ᓱᓖ ᐅᖃᖃᑎᖃᖅᑳᕆᐊᖃᖅᐸᒻᒥᒻᒪᑕ 

ᒪᑐᐃᓚᐅᖅᑳᖅᑎᓐᓇᒍ ᑖᓐᓇ ᐃᖅᑲᓇᐃᔮᑦᓴᖅ. 

ᑭᓯᐊᓂᓕ ᒪᑐᐃᕌᖓᑦ, ᐃᖅᑲᓇᐃᔮᖅᑖᕋᓱᐊᓐᓂᐅᔪᖅ 

ᕿᓚᒥᐅᔾᔫᒥᔪᒃᑯᑦ ᐃᓂᑖᕋᓱᖃᑦᑕᖅᑑᒐᓗᐊᓐ. ᑕᒪᓐᓇ 

ᖃᑦᓰᓐᓇᕈᕆᐊᖅᑕᐅᓯᒪᓕᒻᒥᔫᒐᓗᐊᖅ ᑕᕝᕗᓇ. 

ᓇᑯᒻᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᓂᔅᑕ ᐃᐊᓪ. 

ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᐃᓄᒃ. 

 

ᐃᓄᒃ: ᖁᔭᓐᓇᒦᒃ ᐅᖃᖅᑏ. ᖁᔭᓐᓇᒦᒃ, ᒪᑖᒻ 

ᒥᓂᔅᑐ. ᑕᒪᓐᓇ ᕿᓚᒻᒥᐅᔾᔫᒥᔪᒃᑯᑦ 

ᐋᖅᑭᒋᐊᖅᓯᒪᓕᖅᐸᑦ,  

ᕿᓚᒻᒥᐅᓂᖅᓴᐅᖃᑦᑕᓕᖅᖢᓂᓗ. ᒥᓂᔅᑕ, 

ᐅᖃᐅᑎᔪᓐᓇᖅᐱᑐᒎᑦ ᖃᔅᓯᑦ ᐅᓪᓗᓂᒃ 

ᐅᑕᖅᑭᔪᖃᓲᖑᕙ? ᑖᓐᓇ ᓴᖅᑭᑕᐅᓚᐅᓐᓂᖓᓂᒃ 

ᐃᓐᓄᒐᓱᓐᓂᖓᓐᓄᑦ? ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᔅᑕ ᐃᓄᒃ, 

ᒥᓂᔅᑕ ᐃᖅᑲᓇᐃᔭᖅᑐᓕᕆᓂᒻᒧᑦ, ᒥᓂᔅᑕ ᐃᐊᓪ. 

 

ᐊᖓᔪᖅᑳᖅ ᒫᓂᑲ ᐃᐊᓪ: ᓇᑯᒻᒦᒃ ᐅᖃᖅᑏ. ᑖᓐᓇ 

ᑕᒫᓂ ᖃᑦᓯᐅᓂᓪᓚᑦᑖᖏᑦ ᑕᕝᕙᓂ 

ᑎᑎᖅᓯᒪᔫᒐᓗᐊᖅ, ᓇᓂᒍᓐᓇᐃᓪᓕᐅᖅᑲᒐᒃᑯ. 

 

ᐅᖃᖅᑎ, 100 ᐅᖓᑖᓐᓃᒐᓛᑐᐃᓐᓇᓕᔪᔫᒐᓗᐊᑦ 

ᐊᑖᓃᒋᐊᕐᓂᐊᓕᔪᒻᒪᑦ ᓱᓕ ᑕᐃᒪᐃᑦᑑᒐᓗᐊᖅ. 

ᓇᑯᕐᒦᒃ ᐅᖃᖅᑎ, ᑐᓴᐅᒪᓕᕈᒃᑯ ᑖᑦᓱᒧᖓ 

ᒪᓕᒐᓕᐅᖅᑎᐅᖃᑎᓐᓄᑦ ᑐᓂᒍᓐᓇᑦᑎᐊᖅᑕᕋ. 

ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᐃᐊᓪ. 

ᐊᐃᑉᐹᓂᒃ ᐃᓚᒋᐊᕈᑦ, ᒥᔅᑕ ᐃᓄᒃ. 

 

ᐃᓄᒃ: ᖁᔭᓐᓇᒦᒃ ᐅᖃᖅᑎ. ᑖᓐᓇ ᐃᒪᓐᓇᖃᐃ 

ᐊᐱᕆᖔᕋᓱᒍᓐᓇᕈᒪ. ᑖᓐᓇ 

ᖃᔅᓰᓐᓇᐅᕆᐊᖅᐹᓪᓕᖅᓯᒪᓕᕐᒪᒡᒎᖅ ᑭᓱᓪᓚᑦᑖᓂᑦ 

ᖃᓄᐃᓘᓪᓚᑦᑖᖅᓯᒪᕕᓯ ᑖᓐᓇ 

ᖃᔅᓰᓐᓇᕈᕆᐊᕈᓐᓇᖁᓪᓗᒍ? ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐃᓄᒃ. 

ᒥᓂᔅᑕ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ, ᒥᓂᔅᑕ ᐃᐊᓪ. 

 

ᐊᖓᔪᖅᑳᖅ ᒫᓂᑲ ᐃᐊᓪ: ᓇᑯᕐᒦᒃ ᐅᖃᖅᑎ. 

ᑖᒃᑯᐊ ᐃᖅᑲᓇᐃᔮᖅᑖᕋᓱᐊᖅᓱᓂ  

ᖃᑦᓰᓐᓇᕈᕆᐊᖅᐹᓪᓕᕈᑕᐅᓯᒪᔪᐃᑦ ᐅᓄᖅᑑᒻᒪᑕ 

ᒐᕙᒪᒃᑯᓐᓄ ᐃᖅᑲᓇᐃᔭᖅᑎᑖᕋᓱᐊᖅᓱᓂ. 

ᐃᖅᑲᓇᐃᔮᖅᑖᕋᓱᐊᕐᓂᐅᑉ ᒐᕙᒪᒃᑯᓐᓂ 

ᑕᑯᑦᓴᐅᓂᖅᓴᐅᔪᒃᑯᑦ ᐊᒻᒪᓗᑦᑕᐅᖅ 

ᖃᑦᓰᓐᓇᕈᕆᐊᖅᑕᐅᓇᓱᐊᖅᓱᑎᒃ 

ᐃᖅᑲᓇᐃᔭᑲᐃᓐᓇᖃᑦᑕᖅᑐᐃᑦ. 

 

ᑕᒪᒃᑯᓂᖓᓗ ᐃᖅᑲᓇᐃᔮᖅᑖᕋᓱᐊᖅᑐᐃᑦ 

ᑕᒪᒃᑯᐊᖏᓛᖅ 

ᐃᖅᑲᓇᐃᔭᐃᓐᓇᑯᑖᓐᓂᖅᓴᐅᑎᓇᓱᑦᑐᒋᓪᓗ 

ᐃᖅᑲᓇᐃᔭᖅᑎᐅᔪᐃᑦ. ᐅᓄᖅᑑᒻᒪᑕ ᑕᒪᒃᑯᐊ 

ᐱᔾᔪᑕᐅᔪᑦ, ᐅᖃᖅᑎ, ᑖᓐᓇ ᒪᓕᒐᓕᐅᖅᑎᐅᖃᑎᒐ 

ᑐᓂᒍᓐᓇᑦᓯᐊᖅᑕᕋ ᑕᒪᒃᑯᓂᖓ ᐅᓄᖅᑑᒻᒪᑕ 

ᑭᓲᓂᖏᓐᓂᒃ. ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᐃᐊᓪ. 

ᑭᖑᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᐃᓄᒃ. 

 

ᐃᓄᒃ: ᖁᔭᓐᓇᒦᒃ ᐅᖃᖅᑎ. ᑭᖑᓪᓕᖅᐹᒥᒃ. ᒥᓂᔅᑐ 

ᐅᖃᐅᑎᔪᓐᓇᖅᐹᖓ ᐅᕝᕙᓗ ᐅᓇ ᐃᒡᓗ 

ᐅᖃᐅᑎᔪᓐᓇᖅᐸᐅᒃ ᑕᒪᒃᑯᐊ ᐋᖅᑭᒋᐊᕈᑕᐅᓯᒪᔪᑦ 

ᐋᖅᑭᒋᐊᖅᐸᓪᓕᐊᔾᔪᑕᐅᓗᓪᓗ ᒫᓐᓇᒧᑦ 

ᐊᐅᓚᓂᕆᔭᖏᑦ ᐱᕙᓪᓕᐊᓂᖏᓪᓗ ᓈᒻᒪᒋᕙᐃᑦ? 

ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐃᓄᒃ. 

ᒥᓂᔅᑕ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ, ᒥᓂᔅᑕ ᐃᐊᓪ. 

 

ᐊᖓᔪᖅᑳᖅ ᒫᓂᑲ ᐃᐊᓪ: ᖁᔭᓐᓇᒦᒃ ᐅᖃᖅᑎ. ᐄ, 

ᓈᒻᒪᒋᔭᒃᑲᓕ ᑕᕝᕗᖓ ᐃᖅᑲᓇᐃᔭᖅᑏᑦ ᑕᐃᒃᑯᐊ 

ᐅᐱᒋᑦᑎᐊᖅᑕᒃᑲ ᒐᕙᒪᒃᑯᓐᓂ 

ᐊᖓᔪᖅᑲᐅᑎᐅᕙᑦᑐᐃᑦ ᐊᒻᒪᓗ 

ᐊᖓᔪᖅᑲᐅᑎᐅᖃᑎᒥᓂᒃ ᑲᑎᖃᑎᖃᖃᑦᑕᖅᑐᑦ 

ᐊᑦᓱᕈᖅᑐᑎᑦ ᖃᓄᖅ 

ᐋᖅᑭᒐᓱᐊᖅᐹᓪᓕᒍᑎᑦᓴᐅᔪᓂᑦ. ᓯᕗᓂᑦᑎᓐᓄᑦ  

ᐋᖅᑭᒋᐊᒃᑲᓐᓂᕈᑎᑦᓴᓂᑦ ᖁᓚᓐᓇᖏᑦᑐᖅ 

ᓴᖅᑮᒐᔭᕐᒥᔪᐃᑦ ᐱᓕᕆᑦᓯᐊᕋᓱᓐᓂᖏᑦ ᐅᐱᒋᔭᒃᑲ. 

ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᐃᐊᓪ. 6. 

ᐅᖃᐅᓯᒃᑯᑦ ᐊᐱᖅᑯᑏᑦ. ᑭᒡᒐᖅᑐᐃᔪᖅ ᖁᑦᑎᑦᑐᖅ, 

ᒥᔅᑕ ᐃᐊᓕᐊᑦ. 

 

ᐊᐱᖅᑯᑦ 558 - 3(3): ᖁᑦᑎᑦᑐᒥ 

ᐃᖏᕐᕋᔪᓕᕆᓂᕐᒧᑦ ᐸᕐᓇᐅᑎᒧᑦ ᑐᓴᒐᒃᓴᐃᑦ 

(ᐃᐊᓕᐊᑦ) 

ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 

ᐅᖃᖅᑎ, ᐊᐱᖅᑯᑎᖃᕈᒪᔪᖓ ᒥᓂᔅᑕᒧᑦ 

ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ, 

ᒥᓂᔅᑕ ᑕᑉᑑᓇᒧᑦ. 

 

ᐅᖃᖅᑎ, ᖃᐅᔨᒪᔪᐃᓐᓇᐅᒐᑦᑕ ᐃᖏᕐᕋᓇᓱᓐᓂᖅ 

ᐊᑭᑐᔪᒻᒪᕆᐅᒻᒪᑦ ᓄᓇᕗᒻᒥ, ᐱᓗᐊᖅᑐᒥ 

ᖁᑦᑎᑦᑐᒥᐅᓄᑦ ᑭᒡᒐᑐᖅᑕᕐᓄᑦ. 

 

ᒥᓂᔅᑕ ᐃᖅᑲᐅᒪᔪᒃᓴᐅᕗᖅ ᐅᑐᐱᕆ 31-ᖑᑎᓪᓗᒍ 

ᐊᕐᕌᓂ, ᐅᖃᐅᓯᖃᓚᐅᖅᓯᒪᒻᒪᑦ ᖁᑦᑎᑦᑐᒥ 

ᐃᖏᕐᕋᔪᓕᕆᓂᕐᒧᑦ ᐸᕐᓇᐅᑎᐅᑉ 

ᖃᓄᐃᓕᖓᓕᕐᓂᕆᔭᖓᓂᒃ. ᐅᖃᓚᐅᖅᓯᒪᕗᖅ 

ᖃᐅᔨᓴᕐᓂᖅ ᐃᓱᓕᓕᖅᐸᑦ ᐊᑐᓕᒐᒃᓴᖃᕈᒫᕋᑦᑕ 

ᒐᕙᒪᒃᑯᓐᓄᑦ ᑐᓂᔭᐅᔪᒃᓴᒫᓂᑦ ᒐᕙᒪᑐᖃᒃᑯᓐᓄᑦ. 

ᒥᓂᔅᑕ ᑐᓴᖅᑎᑦᑎᔪᓐᓇᖅᐹ ᑕᒪᓐᓇ ᖁᑦᑎᑦᑐᒥ 

ᐃᖏᕐᕋᔪᓕᕆᓂᕐᒧᑦ ᐸᕐᓇᐅᑎᒃ 

ᖃᓄᐃᓕᖓᓕᕐᒪᖔᖅ. ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐃᐊᓕᐊᑦ. 

ᒥᓂᔅᑕ ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ, ᒥᓂᔅᑕ ᑕᑉᑑᓇ. 

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 

ᐅᖃᖅᑎ. ᐅᖃᖅᑎ, ᖃᐅᔨᒪᔪᐃᓐᓇᐅᔪᒍᑦ 

ᐊᖏᔪᒻᒪᕆᐅᒻᒪᑦ ᑕᒪᓐᓇ ᐃᓚᔮᕇᓄᑦ 

ᖁᑦᑎᑦᑐᒥᐅᑕᐅᔪᓄᑦ. ᓂᕆᔭᒃᓴᐃᑦ ᐊᑭᑐᓂᖏᑦ 

ᐃᖏᕐᕋᔾᔪᑏᓪᓗ ᐊᑭᑐᓂᖏᑦ 

ᐊᑭᑐᓗᐊᖅᑐᒻᒪᕆᐊᓘᒻᒪᑦ ᑭᓇᑐᐃᓐᓇᕐᒧᑦ ᑕᑉᐹᓂ 

ᓇᔪᒐᖃᖅᑐᓄᑦ. ᒫᓐᓇᐅᔪᖅ, ᐅᖃᖅᑎ, 

ᑎᑭᐅᑎᓕᕋᓗᐊᖅᐸᕗᑦ ᐋᖅᑮᔾᔪᑎᓂᑦ  

ᐅᖃᐅᓯᕆᓚᐅᖅᑕᑎᓐᓂᑦ ᑕᒪᑐᒥᖓ ᐱᓕᕆᔪᓂᑦ, 

ᓄᓇᓖᑦ ᐃᓚᒋᔭᐅᓪᓗᑎᑦ, ᑕᒪᓐᓇᓗ ᐃᓱᓕᑐᐊᖅᐸᑦ 

ᖃᐅᔨᒪᑎᒐᔭᖅᐸᕋ ᒪᓕᒐᓕᐅᖅᑎ. ᖁᔭᓐᓇᒦᒃ 

ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᑕᑉᑑᓇ. 

ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᐃᐊᓕᐊᑦ. 

 

ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 

ᑕᒪᓐᓇ ᑕᕝᕙᐅᖏᓐᓇᖅᓯᒪᓕᕐᒪᑦ 

ᒪᓕᒐᓕᐅᖅᑎᓐᖑᓚᐅᖅᑎᓐᓇᖓᓘᓐᓃᑦ ᖁᑦᑎᑦᑐᒧᑦ. 

2008-ᖑᑎᓪᓗᒍ ᑲᑎᖃᑎᒍᓐᓇᓚᐅᖅᓯᒪᕙᕗᑦ 

ᓄᓇᕗᒻᒥ ᐃᑦᑐᒃᑯᕕᒻᒥᐅᖁᑎᑦᑎᓐᓂᒃ ᐊᒻᒪᓗ 

ᑕᐃᑲᓃᖃᑕᐅᓚᐅᕆᓪᓗᑎᓪᓗ, ᒥᓂᔅᑕ ᑕᑉᑑᓇ. 

ᐃᒪᓐᓇᒃ ᐱᐊᕋᑯᓗᒻᒥᒃ ᐱᓱᒋᐅᖅᓴᖅᑐᓕᕆᔫᔮᕋᑦᑕ 

ᐱᕙᓪᓕᐊᓂᕆᔭᖓᓂᒃ. ᑕᐃᓐᓇ ᐅᓂᒃᑳᖅ 

ᐸᕐᓇᐅᑎᒃᓴᕐᓗ ᐱᔭᕇᖅᑕᐅᓂᐊᖅᐹᑦ ᐅᕝᕙᓘᓐᓃᑦ 

ᑭᓱᒥᑭᐊᖅ ᓴᖅᑭᖅᑎᑕᐅᔪᖃᓐᓂᐊᖅᐹ ᑖᒃᑯᓄᖓ 

ᐱᖓᓱᓄᑦ ᓄᓇᓕᓐᓄ ᖁᑦᑎᑦᑐᒥ 

ᒪᓕᒐᓕᐅᖅᑎᐅᓂᕗᑦ ᐃᓱᓕᓚᐅᖅᑳᖅᑎᓐᓇᒋᑦ? 

ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐃᐊᓕᐊᑦ. 

ᒥᓂᔅᑕ ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ, ᒥᓂᔅᑕ ᑕᑉᑑᓇ. 

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 

ᐅᖃᖅᑎ. ᐅᖃᖃᑎᒌᒍᑕᐅᓯᒪᔪᖅ ᐃᖏᕐᕋᐃᓇᖅᑐᖅ, 

ᐊᓪᓛᑦ ᓄᓇᕘᖃᓚᐅᓐᖏᑎᓪᓗᑕ. 

ᐱᔭᕐᓂᖏᑦᑑᖃᑦᑕᖅᓯᒪᔪᖅ ᖃᓄᖅᑑᕈᑎᒃᓴᓂᑦ 

ᓄᐃᑎᑦᑎᓇᓱᒋᐊᒃᓴᖅ. ᐅᖃᖅᑎ, 

ᐱᔪᓐᓇᖅᑕᓕᒫᓐᓂᒃ ᐱᓇᓱᓐᓂᐊᖅᐳᖓ ᑕᐃᓐᓇ 

ᐅᓂᒃᑳᖅ ᐊᑕᖏᐅᒪᑦᑎᐊᖁᓪᓗᒍ ᐋᖅᑮᔾᔪᑎᒃᓴᐃᓪᓗ 

ᕿᒥᕐᕈᔭᐅᔪᐃᓐᓇᐅᓗᑎᑦ ᐱᖃᑕᐅᔪᓕᒫᓄᑦ, ᓄᓇᓖᑦ 

ᒪᐃᔭᖏᑦ ᐊᓯᖏᓪᓗ ᑕᒪᑐᒥᖓ ᑕᑯᓐᓇᖅᑐᓂᑦ. 

ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᑕᑉᑑᓇ. 

ᐊᐃᑉᐹᓂᒃ ᐃᓚᒋᐊᕈᑦ, ᒥᔅᑕ ᐃᐊᓕᐊᑦ. 

ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 

ᒥᓂᔅᑕᖃᐃ ᓇᓗᓇᐃᖅᓯᒍᓐᓇᖅᐸ ᖃᓄᑐᐃᓐᓇᖅ 

ᑭᓱᒥᒃ ᓄᓇᕗᑦ ᒐᕙᒪᒃᑯᑦ ᐃᓱᒪᖃᕐᒪᖔᑕ 

ᐋᖅᑮᔾᔪᑕᐅᔪᓐᓇᑐᐃᓐᓇᕆᐊᓕᓐᓂᑦ? ᖁᔭᓐᓇᒦᒃ 

ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐃᐊᓕᐊᑦ. 

ᒥᓂᔅᑕ ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ, ᒥᓂᔅᑕ ᑕᑉᑑᓇ. 

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 

ᐅᖃᖅᑎ. ᐅᖃᐅᓯᕆᔪᓐᓇᓐᖏᑕᒃᑲ 

ᐅᖃᖃᑎᒌᒍᑕᐅᕙᓪᓕᐊᔪᓂᑦ ᒫᓐᓇᐅᔪᖅ. ᐅᖃᖅᑎ, 

ᑕᑯᓇᒃᑐᒍᑦ ᐊᔾᔨᒌᓐᖏᑦᑐᓂᑦ 

ᓇᓕᕌᕈᑎᒃᓴᐅᒐᔭᖅᑐᓂᑦ 

ᐅᖃᖃᑎᒌᒍᑎᒋᓯᒪᓕᖅᑐᒋᓪᓗ ᓄᓇᓕᓐᓂ ᒪᐃᔭᓂᑦ 

ᕼᐋᒻᓚᓂᓪᓗ ᐊᓯᖏᓪᓗ. ᖃᐅᔨᒪᑎᓪᓚᕆᓐᓂᐊᖅᐸᕋ 

ᒪᓕᒐᓕᐅᖅᑎ ᐋᖅᑮᔾᔪᑕᐅᓯᒪᓕᕈᓂ. ᖁᔭᓐᓇᒦᒃ 

ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᑕᑉᑑᓇ. 

ᑭᖑᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᐃᐊᓕᐊᑦ. 

 

ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 

ᐱᕙᓪᓕᐊᔪᓕᕆᔨᒃᑯᑦ 2012-2015-ᒧᑦ ᐊᐅᓚᓂᕐᒧᑦ 

ᐸᕐᓇᐅᑎᖓᑦ ᓇᓗᓇᐃᖅᓯᓯᒪᒻᒪᑕ 

ᐊᑐᓕᖅᑎᑦᑎᓂᐊᕐᒪᑕ ᓄᓇᕗᒻᒥ 

ᐃᖏᕐᕋᔪᓕᕆᓂᕐᒧᑦ ᐸᕐᓇᐅᑎᒥᒃ ᐃᓚᖃᓯᐅᑎᓗᒍ 

ᐱᒋᐊᖅᑎᑕᔪᓂᑦ ᐱᔭᕆᐊᓕᓐᓂᑦ ᖁᑦᑎᑦᑑᑉ 

ᓄᓇᓕᖁᑎᖏᓐᓂ ᑎᓕᐅᕆᓚᐅᖅᑎᓪᓗᒋᑦ 

ᓯᕗᓕᖅᑏᑦ ᑲᑎᒪᔨᖏᑦ. ᒥᓂᔅᑕ ᑐᓴᖅᑎᑦᑎᔪᓐᓇᖅᐹ 

ᑕᒪᓐᓇ ᖃᓄᐃᓕᖓᓕᕐᒪᖔᖅ ᓄᓇᕗᒻᒥ 

ᐃᖏᕐᕋᔪᓕᕆᓂᕐᒧᑦ ᐸᕐᓇᐅᑎᒥᒃ ᐊᒻᒪᓗ 

ᐃᓗᓕᖏᓐᓂᒃ ᐅᓂᒃᑳᕈᓐᓇᖅᐹ 

ᐱᒋᐊᖅᑎᑕᐅᒐᔭᖅᑐᓂᑦ ᖁᑦᑎᑦᑐᒥᐅᓄᑦ? 

ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐃᐊᓕᐊᑦ. 

ᒥᓂᔅᑕ ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ, ᒥᓂᔅᑕ ᑕᑉᑑᓇ. 

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 

ᐅᖃᖅᑎ. ᖁᔭᓐᓇᒦᖅᐸᕋᓗ ᒪᓕᒐᓕᐅᖅᑎ ᑖᒃᓱᒥᖓ 

ᐊᐱᕆᒻᒪᑦ. ᐅᖃᖅᑎ, ᐃᓱᓕᒃᓯᓚᐅᖅᑐᒍᑦ 

ᖃᐅᔨᓴᐃᓂᕐᒥᒃ ᐃᕐᕋᔾᔪᑏᑦ ᐊᑭᑐᔪᐊᓘᓂᖏᓐᓂᑦ 

ᐊᒻᒪᓗ ᑕᒪᓐᓇ ᑐᓴᖅᑕᐅᑎᑦᑐᑎᒍ ᓄᓇᓕᓐᓂᑦ 

ᐱᖓᓲᔪᓂᑦ ᑕᒪᑐᒥᖓ ᐱᓕᕆᖃᑕᐅᓚᐅᖅᑐᓂᑦ 

ᐊᒻᒪ ᑕᐃᒫᔅᓴᐃᓐᓇᖅ ᐱᔪᒪᓂᐊᕆᓪᓗᖓ 

ᖃᐅᔨᔭᑦᑎᓐᓄᑦ ᑎᑭᐅᑎᓯᒪᓪᓚᕆᓚᐅᖅᑳᑎᓐᓇᑕ 

ᑕᒪᒃᑯᐊ ᑐᓴᖅᑕᐅᔪᓐᓇᖁᓪᓗᒋᑦ ᒪᓕᒐᓕᐅᖅᑎᒧᑦ. 

ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᑕᑉᑑᓇ. 

ᒥᔅᑕ ᕋᒻᐴᑦ. 

 

ᐱᒋᐊᖅᑎᑕᖅ 045 - 3(3): ᓄᖅᑲᕐᓂᖅ ᐅᓪᓗᒧᑦ 

(ᕋᒻᐴᑦ) 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖁᖅᑏ. 

ᓂᕆᐅᓇᓐᖏᑦᑐᒥᒃ ᐱᔪᖃᖅᓯᒪᓂᖓᓄᑦ, 

ᐱᒋᐊᖅᑎᑦᑎᕗᖓ ᐊᐃᑉᐲᓪᓗᓂ ᑲᖏᖅᖠᓂᐅᑉ 

ᓂᒋᐊᓄᑦ ᑎᑭᕌᕐᔪᐊᒧᓪᓗ ᓄᖅᑲᖁᓪᓗᑕ ᐅᓪᓗᒥᒧᑦ. 

ᖁᔭᓐᔪᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᕋᒻᐴᑦ. 

ᐱᒋᐊᖅᑎᑦᑎᔪᖃᕐᒪᑦ. ᐱᒋᐊᖅᑎᑕᖅ ᓈᒻᒪᒃᐳᖅ. 

ᓈᒻᒪᒃᓴᖅᑐᓕᒫᑦ. ᐊᑭᕋᖅᑐᖅᑐᑦ. ᑲᔪᓯᕗᖅ. 

 

22. ᑲᑎᒪᔾᔪᑎᒃᓴᐃᑦ. ᑎᑎᕋᖅᑎ. 

 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 

 

ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 

ᑲᑎᒪᔾᔪᑎᔅᓴᐃᑦ ᒫᑦᑎ 12-ᒧᑦ: 

 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 



ᓇᒡᒐᔾᔭᐅ, ᒫᑦᓯ 11, 2013 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑭᐅᔾᔪᑎᑦ ᐊᑎᓕᐅᕈᑕᐅᓚᐅᖅᑐᓄᑦ 

12. ᐅᓂᒃᑳᓕᐊᖏᑦ ᑲᑎᒪᔨᕋᓛᑦ 

ᑲᑎᒪᔨᕋᓛᖑᑲᐃᓐᓇᖅᑐᓪᓗ ᒪᓕᒐᒃᓴᓂᒃ 

ᐊᓯᖏᓐᓂᓪᓗ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ 

ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ 

ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

 ᒪᓕᒐᒃᓴᖅ 47 

 ᒪᓕᒐᒃᓴᖅ 48 

 ᒪᓕᒐᒃᓴᖅ 49 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ  

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

 

ᖁᔭᓐᓇᒦᒃ. 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᑎᑎᕋᖅᑏ. 

ᑲᑎᒪᓂᖅᐳᑦ ᓄᖅᑲᖓᓂᐊᓕᕐᒥᔪᖅ 

ᓇᒡᒐᔾᔭᐅᖑᓇᓱᓐᓂᖓᓂ, ᒫᑦᓯ 12-ᒥ, 1:30-

ᒧᐊᖅᑎᓪᓗᒍ ᐅᓐᓄᓴᒃᑯᑦ.  

 

ᐃᖅᓱᒃᑎ. 

 

>>ᑲᑎᒪᓂᖅ ᓄᖅᑲᖅᑐᖅ 14:51ᒥ



 

 

 


